ಕದ್ರಿ: ಪ್ರಸ್ತಾವನೆ
ಭಾರತದ ಧಾರ್ಮಿಕ ಇತಿಹಾಸವು ಬಹಳ ವಿಶಿಷ್ಟತೆಯಿಂದ ಕೂಡಿದುದಾಗಿದೆ. ಹಲವಾರು ಮತ – ಧರ್ಮಗಳು ಇಲ್ಲಿ ಹುಟ್ಟಿ ಬೆಳೆದುವು. ಅನ್ಯ ದೇಶಗಳಲ್ಲಿ ಹುಟ್ಟಿದ ಧರ್ಮಗಳೂ ಇಲ್ಲಿ ತಮ್ಮ ಪ್ರಭಾವವನ್ನು ಬೀರಿದುವು. ಇಲ್ಲಿನ ರಾಜಕೀಯ, ಸಾಂಸ್ಕೃತಿಕ ಅದೇರೀತಿ ಸಾಮಾಜಿಕ ಜೀವನದಲ್ಲಿ ನಿರ್ಣಾಯಕ ಪಾತ್ರ ವಹಿಸಿದುವು. ಇವುಗಳಲ್ಲಿ ಕೆಲವು ರಾಜಾಶ್ರಯದಲ್ಲಿ ಬೆಳೆದರೆ ಮತ್ತೆ ಕೆಲವು ಸ್ವತಂತ್ರವಾಗಿ ಬೆಳೆದುವು. ಕೆಲವು ವೈದಿಕ ಧರ್ಮಗಳೆಂದು ಪರಿಗಣಿತವಾದರೆ ಇನ್ನು ಕೆಲವು ಅವೈದಿಕ ಧರ್ಮಗಳೆಂದು ಪರಿಗಣಿತವಾದುವು. ಪ್ರಮುಖ ಧರ್ಮಗಳಿಂದ ಮತ್ತೆ ಹಲವು ಉಪಧರ್ಮ – ಪಂಥಗಳು, ಶಾಖೆ – ಉಪಶಾಖೆಗಳು ಹುಟ್ಟಿಕೊಂಡುವು. ಆಯಾ ಧರ್ಮಗಳಿಗೆ ಸಂಬಂಧಪಟ್ಟಂತೆ ಧಾರ್ಮಿಕ ಕೇಂದ್ರಗಳೂ ಅಸ್ತಿತ್ವಕ್ಕೆ ಬಂದುವು.
ಯಾವುದೇ ಧರ್ಮವನ್ನೂ ಸಾರ್ವಕಾಲಿಕ, ಸಾರ್ವತ್ರಿಕ ಎನ್ನಲು ಸ್ವಲ್ಪ ಕಷ್ಟವಿದೆ. ಭಾರತವನ್ನೇ ಉದಾಹರಣೆಯಾಗಿ ತೆಗೆದುಕೊಂಡರೆ, ಇಲ್ಲಿ ಒಂದು ಕಾಲದಲ್ಲಿ ವಿಶೇಷ ಪ್ರಭಾವವನ್ನು ಬೀರಿದ್ದ ಬೌದ್ಧ, ಜೈನ ಧರ್ಮಗಳು ಈಗ ತಮ್ಮ ಪ್ರಭಾವವನ್ನು ಆ ಮಟ್ಟದಲ್ಲಿ ಉಳಸಿಕೊಂಡಿಲ್ಲ. ಬೇರೆ ಬೇರೆ ಕಾರಣಗಳಿಂದಾಗಿ ಒಂದು ಧರ್ಮವು ನಿರ್ದಿಷ್ಟ ಪ್ರದೇಶದ ಜನ ಸಮುದಾಯದ ಮೇಲೆ ಬೀರುವ ಪ್ರಭಾವದಲ್ಲಿ ಏರುಪೇರಾಗಬಹುದು. ಭಾರತವಂತೂ ಹಲವು ಧರ್ಮಗಳ ಕರ್ಮ ಭೂಮಿಯಾಗಿರುವುದರಿಂದ ಇಲ್ಲಿ ಈ ಬಗೆಯ ಏರು – ಪೇರುಗಳಿಗೆ, ಧರ್ಮ ಸಂಕರಗಳಿಗೆ, ಧಾರ್ಮಿಕ ಸ್ಥಿತ್ಯಂತರಗಳಿಗೆ ಸಾಕಷ್ಟು ಉದಾಹರಣೆಗಳಿವೆ. ಧರ್ಮ ಸಂಕರವಾಗಿ ವಿವಿಧ ಧರ್ಮಗಳಿಗೆ ಸಂಬಂಧಪಟ್ಟ ಬೇರೆ ಬೇರೆ ದೇವತೆಗಳು ಒಂದೇ ಕಡೆ ಆರಾಧನೆಗೊಳ್ಳಬಹುದು. ಧಾರ್ಮಿಕ ಸ್ಥಿತ್ಯಂತರವುಂಟಾಗಿ ಒಂದು ಧರ್ಮದ ದೇವತೆಯ ಬದಲಾಗಿ ಇನ್ನೊಂದು ಧರ್ಮದ ದೇವತೆ ಆರಾಧನೆಗೊಳ್ಳಬಹುದು. ಇಂಥವುಗಳಲ್ಲಿ ಕೆಲವು ಪರಸ್ಪರ ಅಂತರ್ ಸಂಬಂಧವುಳ್ಳ ಧರ್ಮಗಳಾದರೆ ಮತ್ತೆ ಕೆಲವು ಯಾವುದೇ ಸಂಬಂಧವಿರದ ಧರ್ಮಗಳಾಗಿರುತ್ತವೆ. ಇನ್ನು ಕೆಲವು ಧರ್ಮಗಳು ಸಂಕರದ ನಂತರ ಪರಸ್ಪರ ಸಂಬಂಧಗಳನ್ನು ಬೆಳೆಸಿಕೊಳ್ಳುತ್ತವೆ. ಈ ಬಗೆಯ ಕೆಲವು ಸ್ಥಿತ್ಯಂತರಗಳು ಧಾರ್ಮಿಕ ಗೊಂದಲ – ತಿಕ್ಕಾಟ – ಘರ್ಷಣೆಗಳಿಗೆ ಎಡೆ ಮಾಡಿ ಕೊಟ್ಟಿದ್ದರೆ, ಮತ್ತೆ ಕೆಲವು ಕಾಲಚಕ್ರದೊಂದಿಗೆ ಸದ್ದಿಲ್ಲದೆ ಉರುಳುತ್ತಾ ಬಂದಿವೆ. ಇಂತಹ ಸ್ಥಿತ್ಯಂತರಗಳು ಭಕ್ತರಿಗೆ, ಜನ ಸಾಮಾನ್ಯರಿಗೆ ವಿಶೇಷ ಅನಿಸದಿದ್ದರೂ ವಿದ್ವತ್ವಲಯದಲ್ಲಿ ಹಲವು ಸಂಶೋಧಕರ ತಲೆ ಕೆಡಿಸಿವೆ. ಇಡಿಯ ಭಾರತದಲ್ಲಿರುವಂತ ಕರ್ನಾಟಕದಲ್ಲೂ ಈ ತೆರನಾದ ಅನೇಕ ಧಾರ್ಮಿಕ ಕೇಂದ್ರಗಳಿವೆ. ಅವುಗಳಲ್ಲಿ ಪ್ರಸ್ತುತ ಕದ್ರಿ ಕೂಡಾ ಒಂದು.
ದಕ್ಷಿಣ ಕನ್ನಡ ಜಿಲ್ಲೆಯ ಮಂಗಳೂರು ತಾಲೂಕಿನಲ್ಲಿರುವ ಕದ್ರಿಯು ಮಧ್ಯಕಾಲೀನ ಭಾರತದ ಒಂದು ಪ್ರಮುಖ ಧಾರ್ಮಿಕ ಕೇಂದ್ರ. ನಮ್ಮ ಅನೇಕ ಧಾರ್ಮಿಕ ಕೇಂದ್ರಗಳ ಇತಿಹಾಸ ಬಹಳ ತೊಡಕಿನದಾಗಿರುತ್ತದೆ. ಅವುಗಳ ವಾಸ್ತವ ಇತಿಹಾಸ ಏನೆಂಬುದೇ ಬಿಡಿಸಲಾರದ ಒಂದು ಕಗ್ಗಂಟಾಗಿರುತ್ತದೆ. ಆ ಕಗ್ಗಂಟನ್ನು ಬಿಡಿಸುವತ್ತಲೇ ನಮ್ಮ ಬಹುಪಾಲು ಸಂಶೋಧನೆಗಳು ಕೇಂದ್ರೀಕೃತವಾದದ್ದೂ ಇದೆ. ನಿರ್ದಿಷ್ಟ ಧಾರ್ಮಿಕ ವ್ಯವಸ್ಥೆಯನ್ನು ನಂಬಿ, ಜೀವನದಲ್ಲಿ ಅಳವಡಿಸಿಕೊಂಡು, ಬದುಕುತ್ತಿರುವ ಜನ ಸಾಮಾನ್ಯರಿಗೆ ಅದೊಂದು ಸಮಸ್ಯೆಯಾಗಿ ಕಂಡು ಬರದಿದ್ದರೂ ಸಂಶೋಧಕರಿಗಂತೂ ಅದು ಬಹುದೊಡ್ಡ ತೊಡಕಿನ ವಿಷಯವಾಗಿ ಪರಿಣಮಿಸಿದೆ.
ಪ್ರಸ್ತುತ ಕದ್ರಿ ಕೂಡ ಇದಕ್ಕೆ ಹೊರತಲ್ಲ. ಬೌದ್ಧ – ನಾಥ – ಶೈವ ಧರ್ಮ – ಪಂಥಗಳು ಅಲ್ಲಿ ಹಂತ ಹಂತವಾಗಿ ಬೆಳೆದು ಬಂದ ಬಗೆಯನ್ನು ಈಗಾಗಲೇ ಸಂಶೋಧಕರು ಗುರುತಿಸಿದ್ದಾರೆ. ಅದಕ್ಕೆ ಸಾಧಕ – ಬಾಧಕಗಳಾಗುವ ಪುರಾವೆಗಳನ್ನೂ ಸಾದರ ಪಡಿಸಿದ್ದಾರೆ. ಗಣಪತಿರಾವ್‌ ಐಗಳ್‌, ಎಂ. ಗೋವಿಂದ ಪೈ, ಗುರುರಾಜ ಭಟ್ಟ, ಕೆ.ವಿ. ರಮೇಶರಂಥ ಸಂಶೋಧಕರು ಅಲ್ಲಿರುವ ಶಾಸನ, ವಿಗ್ರಹಗಳ ಆಧಾರದಿಂದ ತಮ್ಮ ಚರ್ಚೆಗಳನ್ನು ಬೆಳೆಸಿದ್ದಾರೆ. ನಂತರದಲ್ಲಿ ಕರ್ನಾಟಕದ ಬೌದ್ಧ ಸಂಸ್ಕೃತಿಯ ಬಗೆಗೆ ಸಂಶೋಧನೆ ನಡೆಸಿದ ತಾಳ್ತಜೆ ವಸಂತ ಕುಮರ ಅವರು ಕೂಡ ಕದ್ರಿಯು ಮೂಲತಃ ಬೌದ್ಧ ಸಂಸ್ಕೃತಿಯ ನೆಲೆಯಾಗಿತ್ತೆಂಬುದನ್ನು ಪ್ರತಿಪಾದಿಸುತ್ತಾರೆ. ಇತ್ತೀಚೆಗೆ “ದಕ್ಷಿಣದ ಸಿರಿನಾಡು” ಎಂಬ ತಮ್ಮ ಗ್ರಂಥದಲ್ಲಿ ಕೆ. ಅನಂತರಾಮು ಅವರು ಕದ್ರಿಯ ವರ್ತಮಾನದ ಸ್ಥಿತಿ – ಗತಿಗಳ ವಿವರಣೆಯನ್ನು ನೀಡಿದ್ದಾರೆ. ಇವಲ್ಲದೆ ಇನ್ನೂ ಅನೇಕ ಕಡೆ ಕದ್ರಿಗೆ ಸಂಬಂಧಿಸಿದ ಪ್ರಾಸಂಗಿಕ ಉಲ್ಲೇಖಗಳು ಸಿಗುತ್ತವೆ. ಕಡವ ಶಂಭು ಶರ್ಮರ ‘ಗೋರಕ್ಷ ಪದ್ಧತಿ’, ‘ಭಾರದ್ವಾಜ – ಸಂಹಿತೆ’ ಎಂಬ ಸಂಸ್ಕೃತ ಗ್ರಂಥಗಳಲ್ಲಿ ಕದ್ರಿಗೆ ಸಂಬಂಧಿಸಿದ ಪೌರಾಣಿಕ ವಿವರಗಳಿವೆ. ಇವುಗಳನ್ನೆಲ್ಲಾ ಪರಾಮರ್ಶಿಸಿ, ಅಷ್ಟಿಷ್ಟು ಜಾನಪದ ಸಂಗತಿಗಳನ್ನೂ ಬಳಸಿಕೊಂಡು ಕದ್ರಿಯ ಧಾರ್ಮಿಕ – ಸಾಂಸ್ಕೃತಿಕ ಅಧ್ಯಯನವೊಂದನ್ನು ನಡೆಸಲು ಇಲ್ಲಿ ಉದ್ದೇಶಿಸಲಾಗಿದೆ.
ಕದ್ರಿ: “ಕದ್ರಿ” ಸ್ಥಳನಾಮದ ಕುರಿತು
ಇಂದು “ಕದ್ರಿ”ಯೆಂದೇ ಪರಿಚಿತವಾಗಿರುವ ಈ ಸ್ಥಳ ಮಂಗಳೂರು ನಗರಕ್ಕೆ ಸೇರಿದ ಭಾಗವಾಗಿದೆ. ಹಿಂದೆ ಕದ್ರಿಯು ಮಂಗಳೂರು ಪಟ್ಟಣದ ಹೊರವಲಯದಲ್ಲಿತ್ತು. ಕಾಲಕ್ರಮದಲ್ಲಿ ನಗರ ವಿಸ್ತಾರಗೊಂಡು, ಅದು ಮಂಗಳೂರು ಪಟ್ಟಣದ ಒಂದು ಭಾಗವಾಗಿ ಬಿಟ್ಟಿದೆ. ಪ್ರಾಚೀನ ಶಾಸನ, ಗ್ರಂಥಗಳಲ್ಲಿ “ಕದರಿಕಾ”, “ಸುವರ್ಣ ಕದಲೀ ಕ್ಷೇತ್ರ” ಇತ್ಯಾದಿಯಾಗಿ ಈ ಕ್ಷೇತ್ರವನ್ನು ಕರೆಯಲಾಗಿದೆ. ಅದರಂತೆ ಕದಲಿ – ಕದರಿಕಾ ರೂಪಗಳಿಂದ ಇವತ್ತಿನ ‘ಕದಿರೆ’ ಅಥವಾ ‘ಕದ್ರಿ’ ನಿಷ್ಪನ್ನವಾಗಿದೆಯೆಂದು ಕೆಲವು ವಿದ್ವಾಂಸರು ಅಭಿಪ್ರಾಯಪಡುತ್ತಾರೆ. ಸ್ಥಳಪುರಾಣದ ಪ್ರಕಾರ ಪರಶುರಾಮನ ಕಾಲದಲ್ಲಿ ಅಲ್ಲಿ ನಿಬಿಡವಾದ ಕದಳೀ (ಬಾಳೆ) ವನವಿತ್ತೆಂದೂ ಅದರ ಹಣ್ಣುಗಳು ಸೂರ್ಯಕಾಂತಿಗೆ ಸುವರ್ಣಮಯವಾಗಿ ಹೊಳೆಯುತ್ತಿದ್ದುದರಿಂದ ಅದು ‘ಸುವರ್ಣ ಕದಳೀಕ್ಷೇತ್ರ’ ವೆನಿಸಿತೆಂದೂ ಹೇಳಲಾಗುತ್ತದೆ. (ಅನಂತರಾಮು ಕೆ.; ೧೯೯೭; ಪು. ೮೭೦) ಅಂದರೆ ‘ಕದಲಿ’ ಅಥವಾ ‘ಕದಳಿ’ಯಿಂದಲೇ ‘ಕದರಿ’ – ‘ಕದ್ರಿ’ ರೂಪ ನಿಷ್ಟನ್ನವಾಯಿತೆಂದು ಕೆಲವು ವಿದ್ವಾಂಸರ ಅಭಿಮತ.
ಆದರೆ ಗೋವಿಂದ ಪೈಗಳ ಪ್ರಕಾರ ‘ಕದ್ರಿ’ ಅಥವಾ ‘ಕದರಿಕಾ’ ರೂಪ ಕದಲಿಕಾ – ಕದಲಿಯಿಂದ ಬಂದುದಲ್ಲ. ಅದರ ಮೂಲ ರೂಪ ‘ಕದರ’ ಎಂದಿರಬೇಕು. ಕದರ ಎಂದರೆ ಬಿಳಿಯ ಕಗ್ಗಲೀ ಮರ (ಬಿಳಿಯ ಖೈರಿಯ ಮರ)’. ‘ಕದರೀ’ ಅಥವಾ ‘ಕದರಿಕಾ’ ಎಂದರೆ ಅಂತ ಮರಗಳುಳ್ಳ ಠಾವು. ತಮ್ಮ ವಾದಕ್ಕೆ ಪುಷ್ಟಿಯಾಗಿ ಅವರು ಅಮರಕೋಶದ “ಕದರ: ಖದಿರೇ ಸಿತೇ” (II – 376) ಮತ್ತು ಹೇಮಚಂದ್ರನ ‘ಅನೇಕಾರ್ಥ ಸಂಗ್ರಹ’ದ (೧೧೨೯) “ಕದರ – ಶ್ವೇತ ಖದಿರೇ” ಎಂಬ ಉಲ್ಲೇಖಗಳನ್ನು ಕೊಡುತ್ತಾರೆ. (ಗೋ.ಸಂ. ಸಂ. ಪು. ೬೫೬).
ಲೋಕೇಶ್ವರ ವಿಗ್ರಹದ ಪೀಠದಲ್ಲಿರುವ ಅಲೂಪರ ಲೇಖದ ಕುರಿತು ಚರ್ಚಿಸುವ ಸಂದರ್ಭದಲ್ಲಿ ಗೋವಿಂದ ಪೈಯವರು ‘ಕದ್ರಿ’ ಸ್ಥಳನಾಮಕ್ಕೆ ಸಂಬಂಧಿಸಿದ ಈ ವಾದಸರಣಿಯನ್ನು ಮಂಡಿಸುತ್ತಾರೆ. ಅದನ್ನು ಸ್ವತಃ ಅವರ ಮಾತುಗಳಲ್ಲೇ ಗಮನಿಸಬಹುದಾಗಿದೆ. “ಈ ಲೇಖದ ಕೊನೆಯ ಶ್ಲೋಕದಲ್ಲಿ ‘ಶ್ರೀಮತ್‌ ಕದರಿಕಾ ನಾಮ್ನಿ’ ಎಂಬಲ್ಲಿಯ “ಕದರಿಕಾ” ಎಂಬುದು ಕದ್ರಿಯ ಹೆಸರೆಂಬುದರಲ್ಲಿ ಸಂಶಯವಿಲ್ಲ. ಕದ್ರೆಯ ಪ್ರಾಚೀನ ಹೆಸರು ‘ಕದಲ ಈ’, ಕದಲಿಕಾ’, ಕದಲೀವನ’ ಎಂದು ಇದ್ದಿತು ಅಥವಾ ಇದ್ದಿರಬೇಕೆಂದು ಹಲವರ ಅಭಿಪ್ರಾಯವಿದೆ; ಮತ್ತು ಕದ್ರೆಯಲ್ಲಿರುವ “ಬಾಳೆಬೈಲು” ಎಂಬ ಗ್ರಾಮದ ಹೆಸರನ್ನು ಆ ಊಹೆಗೆ ಸಾಕ್ಷಿಯಾಗಿ ಹೇಳುವುದುಂಟು. ಆದರೆ ಇದು ಸರಿಯಾಗಿರದು. ಏಕೆಂದರೆ ಬಾಳೆಗೆ ಸಂಸ್ಕೃತದಲ್ಲಿ ‘ಕದಲಿ’ ಎಂದು ಹೆಸರಲ್ಲದೆ, ‘ಕದರಿ’ ಎಂದು ಯಾವ ಕೋಶದಲ್ಲಿಯೂ ಇಲ್ಲ; ಅಥವಾ ‘ರ – ಲಯೋರಭೇದ:’ಎಂದಿಟ್ಟುಕೊಂಡು ರ – ಲ ಕಾರಗಳ ವ್ಯತ್ಯಯದಿಂದ ‘ಕದಲಿ’ ಎಂಬಾ ಹಳೆಯ ಹೆಸರು ಕಾಲಕ್ರಮೇಣ ‘ಕದಲಿ’ ಎಂದಾಗಿರಬಹುದೋ ಎಂದು ಶಂಕಿಸಲಾದರೂ ಕಾರಣವಿಲ್ಲ. ಏಕೆಂದರೆ ರ – ಲ ಗಳ ವ್ಯತ್ಯಯವು ಅರ್ಥಬಾಧಕವಾಗದ ಕೆಲವೆಡೆಗಳಲ್ಲಿ ಮಾತ್ರ. ಅದಾದರೂ ಬಹಳ ವಿರಳವಾಗಿ ತಾನೆ ಮಾಡಲ್ಪಡುತ್ತದಲ್ಲದೆ ಸರ್ವತ್ರ ಮಾಡಲ್ಪಡದು. ಅಥವಾ ಹಾಗೆ ಮಾಡಿದರೆ ಅರ್ಥವು ಅನರ್ಥವಾಗದಿರದು. ಉದಾ: ೧. ಗರ = ವಿಷ: ಗಲ = ಕೊರಳು ೨. ದಲ = ಕೊಂಚ; ದರ = ಎಸಳು ೩. ಶರ = ಬಾಣ, ನೀರು, ಮೊದೆ; ಶಲ = ಮುಳ್ಳು ಹಂದಿಯ ಮುಳ್ಳು ೪. ಬಂಧುರ = ಸೊಗಸಾದ; ಬಂಧುಮು = a bastard, ೫. ಮುಕುರ = ಕನ್ನಡಿ; ಮುಕುಲ = ಮೊಗ್ಗೆ
[1], ೬. ಶಬರ = ಬೇಡ; ಶಬಲ = ಚಿತ್ರವರ್ಣದ ಇತ್ಯಾದಿ”. (ಗೋ.ಸಂ.ಸಂ. ಪು ೬೫೫ – ೫೬)
‘ಕದರ’ ರೂಪದಿಂದ ‘ಕದರಿ’ ನಿಷ್ಪನ್ನವಾಗಿರಬೇಕೆಂಬ ತಮ್ಮ ವಾದವನ್ನೂ ಪೈಯವರು ಉದಾಹರಣೆ ಸಹಿತ ಸಮರ್ಥಿಸುತ್ತಾರೆ.
“ಬದರ = ಬೊಗರಿ (ಅಥವಾ ಎಳಚಿ)ಯ ಮರ; ಬದರೀ ಅಥವಾ ಬದರಿಕಾ ಎಂದರೆ ಆ ಮರಗಳುಳ್ಳ ಪ್ರದೇಶ (ಬದರಿಕಾಶ್ರಮ). ಕದ್ರೆಯ ನೆರೆಯಲ್ಲಿರುವ ‘ಕರಿಂಗಲ್‌ ಪಾಡಿ’ ಎಂಬ ಗ್ರಾಮದ ಆ ಹೆಸರಲ್ಲಿಯ ‘ಕರಿಂಗಲ್‌’ ಎಂಬ ತುಳು ಶಬ್ದವು ಕಪ್ಪು ಅಥವಾ ಕೆಂಪು ಖೈರಿಯ ಮರದ ಹೆಸರು. ಇದಕ್ಕೆ ಕನ್ನಡದಲ್ಲಿ ಕಗ್ಗಲಿ ಎಂದೂ ತರೆಯದ ಮರವೆಂದೂ ಮಲೆಯಾಳಿಯಲ್ಲಿ ‘ಕರಿಙ್ಙಲಿ’ ಎಂದೂ ತಮಿಳಿನಲ್ಲಿ ‘ಕರುಂಗಾಳಿ’ ಎಂದೂ ಹೆಸರು. ಅತ ಏವ ಹಿಂದಣ ಒಂದಾನೊಂದು ಕಾಲದಲ್ಲಿ ಈಗ ಕದ್ರೆ ಇರುವ ಆ ಗುಡ್ಡದ ಪ್ರದೇಶದಲ್ಲಿ ಬಿಳಿಯ ತರೆಯದ ಮರಗಳ ದಪ್ಪಾನೆ ಕಾಡು ಬೆಳೆದಿದ್ದು, ಆ ದೆಸೆಯಿಂದಲೇ ಅದಕ್ಕೆ “ಕದರೀ” “ಕದರಿಕಾ” “ಕದರೀವನ” ಎಂದು ಹೆಸರಾಯಿತೆಂದೂ ಅದರ ಬಳಿಯಲ್ಲಿರವ ತಗ್ಗಿನಲ್ಲಿ ಕಗ್ಗಲಿ ಎಂಬ ಕಪ್ಪು ಖೈರಿಯ ಮರಗಳು ನಿಬಿಡವಾಗಿದ್ದು, ಅಲ್ಲಿ ಯತ್ಕಿಂಚಿತ್ತಾದರೂ ಜನರ ವಸತಿ ಇದ್ದುದರಿಂದ ಆ ಪಾಡಿ ಅಥವಾ ಹಾಡಿ ಎಂದರೆ ಹಳ್ಳಿಗೆ ಆ ಕಾರಣದಿಂದ ಕರಿಂಗಲ್‌ಪಾಡಿ ಎಂದು ಹೆಸರಾಗಿರಬೇಕೆಂದೂ ಬಹುತೇಕವಾಗಿ ನಿರ್ಧರಿಸಬಹುದು. ಕದ್ರೆಯ ಜೋಗಿಮಠದಲ್ಲಿರುವ ಶಾ.ಶ. ೧೩೬೭ನೆಯ ಮನ್ಮಥ ಸಂ. ಅಂದರೆ ಕ್ರಿ.ಶ. ೧೪೭೫ನೆಯ ಇಸವಿಯ ವಿಜಯನಗರದ ಪ್ರೌಢ ವಿರೂಪಾಕ್ಷರಾಯನ ಶಾಸನದಲ್ಲಿ ‘ಮಂಗಳೂರು ರಾಜ್ಯಕ್ಕೆ ಆದಿಸ್ತಾನವಹ ಕದಿರೆಯ’ ಎಂದೂ ‘ಈ ಕದಿರೆಯಲ್ಲಿ’ ಎಂದೂ ಕದ್ರೆಯನ್ನು ‘ಕದಿರೆ’ ಎಂದು ಉಲ್ಲೇಖಿಸಿದೆ. ಅದಕ್ಕೆ ‘ಕದಲಿ’ ಎಂದು ಹೆಸರಿದ್ದಂತೆ ಎಲ್ಲಿಯೂ ತೋರುವುದಿಲ್ಲ”. (ಗೋ.ಸಂ.ಸಂ.ಪು. ೬೫೬) ಗೋವಿಂದ ಪೈಯವರು ಇಲ್ಲಿ ಪುರಾಣ ಪ್ರಣೀತ ಸಂಗತಿಗಳಿಗೆ ಅಷ್ಟಾಗಿ ಅಂಟಿಕೊಳ್ಳದೆ, ಇತಿಹಾಸ ಹಾಗೂ ಭಾಷಾ ವೈಜ್ಞಾನಿಕ ದೃಷ್ಟಿಕೋನದಿಂದ ಪ್ರಸ್ತುತ ಸ್ಥಳನಾಮವನ್ನು ವಿಶ್ಲೇಷಿಸಿದ್ದಾರೆ.
ಕೆಮ್ತೂರು ರಘುಪತಿ ಭಟ್ಟರು ‘ ಕದರ್’ ಎಂಬುದರಿಂದ ಕದರಿ – ಕದ್ರಿ ನಿಷ್ಪನ್ನವಾಯಿತೆನ್ನುತ್ತಾರೆ. ‘ಕದರ್’ ಎಂದರೆ ಬೆಟ್ಟ – ಗುಡ್ಡ – ಪರ್ವತ ಇತ್ಯಾದಿ ಅರ್ಥಗಳಿವೆಯೆಂದೂ. ಅದರಂತೆ ‘ಕದ್ರಿ’ ಎಂದರೆ ಕಾಡಿನಿಂದ ಕೂಡಿದ ಇಳಿಜಾರಾದ ಬೆಟ್ಟ ಪ್ರದೇಶ ಎಂಬ ಅರ್ಥ ಬರುತ್ತದೆಂದೂ ಅವರು ಹೇಳುತ್ತಾರೆ. (Raghupathi Kemtur; 1989; PP. 23). ಹೀಗೆ ‘ಕದ್ರಿ’ ಸ್ಥಳನಾಮದ ಕುರಿತು ಮುಖ್ಯವಾಗಿ ಮೂರು ಬಗೆಯ ವ್ಯಾಖ್ಯಾನ – ನಿಷ್ಪತ್ತಿಗಳನ್ನು ವಿದ್ವಾಂಸರು ಕೊಟ್ಟಿರುತ್ತಾರೆ. ಒಟ್ಟಿನಲ್ಲಿ ಸ್ಥಳದ ವೈಶಿಷ್ಟ್ಯದಿಂದಲಾಗಿಯೇ ಆ ಹೆಸರು ಬಂದಿದೆಯೆಂಬ ಅಂಶ ಮೇಲಿನ ಮೂರು ವ್ಯಾಖ್ಯಾನಗಳಿಂದಲೂ ವೇದ್ಯವಾಗುತ್ತದೆ. ‘ಭಾರದ್ವಾಜ ಸಂಹಿತೆ’ಯ “ಕದಲೀವನ ಮಹಾತ್ಮೆ”ಯಲ್ಲಿ ಉಲ್ಲೇಖಿತವಾಗಿರುವಂತೆ ಮೂಲತಃ ಕದ್ರಿಗೆ ‘ಸಿದ್ಧಾಶ್ರಮ’ ಎಂಬ ಹೆಸರಿತ್ತು. ಭಾರದ್ವಾಜ ಮುನಿಗಳು ಆಶ್ರಮ ಕಟ್ಟಿಕೊಂಡು, ಗುರುಕುಲ ನಡೆಸಿಕೊಂಡು ಬರುತ್ತಿದ್ದುದರಿಂದ ಆ ಪ್ರದೇಶವನ್ನು ‘ಸಿದ್ಧಾಶ್ರಮ’ವೆಂಬುದಾಗಿ ಕರೆಯುತ್ತಿದ್ದರೆಮದು ಹೇಳಲಾಗುತ್ತದೆ. (‘ಜನವಾಹಿನಿ’; ೧೩.೧.೯೯; ವಿಶೇಷ ಪುರವಣಿ) ಸಿದ್ಧರ ಆಶ್ರಮ ಆರ್ಥಾತ್‌ ನಾಥ ಪಂಥದ ಯೋಗಿಗಳ ಆಶ್ರಮ ಎಂದೂ ಇದನ್ನೂ ಅರ್ಥೈಸಿಕೊಳ್ಳಬಹುದಾಗಿದೆ. ನಾಥ ಪಂಥವನ್ನು ‘ಸಿದ್ಧಮತ’; ‘ಸಿದ್ಧವರ್ಗ’ ಇತ್ಯಾದಿಯಾಗಿ ಕರೆದಿರುವುದನ್ನು ಇಲ್ಲಿ ಸ್ಮರಿಸಿಕೊಳ್ಳಬಹುದಾಗಿದೆ.



[1] ತುಳು ಭಾಷೆಯಲ್ಲಿ ‘ಮುಗುರು’ ಎಂದರೆ ಮೊಗ್ಗು ಎಂಬ ಅರ್ಥವಿದೆ. ಇಲ್ಲಿ ಸಂಸ್ಕೃತದ ‘ಮುಕುಲ’ವೇ ಮುಗುರು ಆಗಿರಬಹುದಾದ ಸಾಧ್ಯತೆ ಇದೆ. ಇದು ಹೌದೆಂದಾದಲ್ಲಿ ಗೋವಿಂದ ಪೈ ಅವರ ವಾದಕ್ಕೆ ಅಪವಾದವಿದೆ ಎಂದ ಹಾಗಾಯಿತು.
ಕದ್ರಿ: ಬೌದ್ಧ ಸಂಸ್ಕೃತಿಯ ಕೇಂದ್ರವಾಗಿ ಕದ್ರಿ
ಇಂದು ಶೈವ ಕೇಂದ್ರವಾಗಿ, ಮಂಜುನಾಥನ ನೆಲೆಯಾಗಿ ಸಹಸ್ರಾರು ಭಕ್ತಾದಿಗಳನ್ನು ತನ್ನಡೆಗೆ ಆಕರ್ಷಿಸುತ್ತಿರುವ ಕದ್ರಿ ಇದಕ್ಕೂ ಮಲುನ್ನ ಎರಡು ಪ್ರಮುಖ ಧಾರ್ಮಿಕ ಪರಂಪರೆಗಳನ್ನು ದಾಟಿ ಬಂದಿದೆಯೆಂಬುದನ್ನು ಸಂಶೋಧಕರು ಈಗಾಗಲೇ ಪ್ರತಿಪಾದಿಸಿದ್ದಾರೆ. ಹಾಗೆನ್ನುವುದಕ್ಕೆ ನಂಬಲರ್ಹ ಕುರುಹುಗಳೂ ಕದ್ರಿಯಲ್ಲಿವೆ. ಅವುಗಳಲ್ಲಿ ಮೊದಲನೆಯದು ಬೌದ್ಧ ಧರ್ಮವಾದರೆ ಎರಡನೆಯದು ನಾಥಪಂಥ.
ಕದ್ರಿಯಲ್ಲಿ ಕಂಚಿನಿಂದ ನಿರ್ಮಿಸಿದ ಅವಲೋಕಿತೇಶ್ವರ (ಲೋಕೇಶ್ವರ), ಮಂಜುಘೋಷ (ಮಂಜುಶ್ರೀ) ಮತ್ತು ಧ್ಯಾನಿ ಬುದ್ಧರ ಮೂರ್ತಿ ಶಿಲ್ಪಗಳಿವೆ. ಇವಲ್ಲದೆ ಬುದ್ಧನ ಕೆತ್ತನೆಯುಳ್ಳ ಶಿಲಾ ಸ್ತಂಭವೂ ಅಲ್ಲಿದೆ. ಇವುಗಳನ್ನು ದಕ್ಷಿಣ ಭಾರತದ ಅತ್ಯಂತ ಸುಂದರ ಮೂರ್ತಿ ಶಿಲ್ಪಗಳೆಂದು ವಿದ್ವಾಂಸರು ಪರಿಗಣಿಸಿದ್ದಾರೆ. (ವಸಂತ ಕುಮಾರ ತಾಳ್ತಜೆ; ೧೯೮೮; ಪು. ೧೬೪) ಲೋಕೇಶ್ವರ ಮೂರ್ತಿಯ ಪೀಠದಲ್ಲಿ ಕ್ರಿ.ಶ. ೧೦೬೮ ನೆಯ ಇಸವಿಗೆ ಸೇರಿದ ಅಲೂಪ ಕುಂದವರ್ಮನ ಸಂಸ್ಕೃತ ಶಾಸನವೊಂದಿದೆ.
“ಲೋಕೇಶ್ವರಸ್ಯ ದೇವಸ್ಯ ಪ್ರತಿಷ್ಠಾಮಕರೋತ್‌ ಪ್ರಭುಃ
ಶ್ರೀಮತ್‌ ಕದರಿಕಾ ನಾಮ್ನಿ ವಿಹಾರೇ ಸುಮನೋಹರೇ”.
ಎಂಬ ಈ ಶಾಸನದ ಸಾಲುಗಳ ಪ್ರಕಾರ “ಶೋಭಾಯುಕ್ತವಾದ ಕದರಿಕಾ ಎಂಬಲ್ಲಿಯ ಅತ್ಯಂತ ಮನೋಹರವಾದ ವಿಹಾರದಲ್ಲಿ ಲೋಕೇಶ್ವರನೆಂಬ ದೇವರ ಪ್ರತಿಮೆಯನ್ನು ಅರಸನು ಪ್ರತಿಷ್ಠಾಪಿಸಿದನು” ಎಂದು ತಿಳಿದು ಬರುತ್ತದೆ. ಇಲ್ಲಿರುವ ‘ಲೋಕೇಶ್ವರ’ ‘ವಿಹಾರ’ ಮುಂತಾದ ಪ್ರಯೋಗಗಳು ಬೌದ್ಧ ಧರ್ಮಕ್ಕೆ ಸಂಬಂಧಿಸಿದವುಗಳಾಗಿವೆ. ಮೈತ್ರೇಯ, ಲೋಕೇಶ್ವರ (ಅವಲೋಕಿತೇಶ್ವರ) ಮತ್ತು ಮಂಜುಘೋಷ (ಮಂಜುಶ್ರೀ) ಎಂಬ ಮೂವರು ಪ್ರಸಿದ್ಧ ಬೋಧಿಸತ್ವರ
[1]ಉಲ್ಲೇಖಗಳು ಬೌದ್ಧ ಧರ್ಮದಲ್ಲಿ ಸಿಗುತ್ತವೆ. ಇದರಂತೆ ‘ಲೋಕೇಶ್ವರ’, ಅಥವಾ ಅವಲೋಕಿತೇಶ್ವರ ಎಂದರೆ ಬೌದ್ಧ ಧರ್ಮದ ದೇವತೆ ಎಂದ ಹಾಗಾಯಿತು. ಇಲ್ಲಿನ ‘ವಿಹಾರ’ ಎಂಬ ಪರಿಭಾಷೆ ಕೂಡ ಕದ್ರಿಯು ಬೌದ್ಧ ಧರ್ಮದ ನೆಲೆಯಾಗಿದ್ದುದನ್ನು ಸಮರ್ಥಿಸುತ್ತದೆ. ಬೌದ್ಧ ದೇವಾಲಯಗಳನ್ನಲ್ಲದೆ ಬೇರೆ ಯಾವ ಧರ್ಮದ ದೇವಾಲಯಗಳನ್ನೂ ‘ವಿಹಾರ’ ಎನ್ನುವುದಿಲ್ಲ. ಈಗ ‘ಪಂಚ ಪಾಂಡವರ ಗುಹೆ’ ಎಂದು ಕರಿಯಲಾಗುವ ಚಿಕ್ಕಪುಟ್ಟ ಗುಹೆಗಳು ಕದ್ರಿ ಗುಡ್ಡದ ಮೇಲಿವೆ. ಇವು ಹಿಂದೆ ಬೌದ್ಧ ಭಿಕ್ಷುಗಳು ವಾಸವಾಗಿದ್ದ ತಾಣಗಳಾಗಿರಬಹುದು. ಹೀಗೆ ಕದ್ರಿಯಲ್ಲಿ ಲಭ್ಯವಿರುವ ಬೌದ್ಧ ಮೂರ್ತಿ ಶಿಲ್ಪಗಳ ಆಧಾರದಿಂದಲೂ, ಕುಂದವರ್ಮನ ಶಾಸನದಲ್ಲಿ ಪ್ರಸ್ತಾಪಿತವಾಗಿರುವ ‘ಲೋಕೇಶ್ವರ’, ‘ವಿಹಾರ’ ಮುಂತಾದ ಪಾರಿಭಾಷಿಕಗಳ ಆಧಾರದಿಂದಲೂ, ಇನ್ನಿತರ ಪುರಾವೆಗಳಿಂದಲೂ ಹಿಂದೆ ಅಲ್ಲಿ ಬೌದ್ಧ ಧರ್ಮ ಅಸ್ತಿತ್ವದಲ್ಲಿತ್ತೆಂಬುದನ್ನು ತಿಳಿದುಕೊಳ್ಳಬಹುದಾಗಿದೆ.
ಆದರೆ ಪ್ರಸ್ತುತ ವಿಷಯದಲ್ಲಿ ಹಲವಾರು ಸಮಸ್ಯೆಗಳೂ ಎದುರಾಗುತ್ತವೆ. ಅಳೂಪ ಕುಂದವರ್ಮನು ‘ಕದರಿಕಾ ಎಂಬಲ್ಲಿಯ ವಿಹಾರದಲ್ಲಿ ಲೋಕೇಶ್ವರ ಪ್ರತಿಮೆಯನ್ನು ಪ್ರತಿಷ್ಠಾಪಿಸಿದನು’ ಎಂದು ಅರ್ಥ ಬರುವ ಶಾಸನದ ಸಾಲನ್ನು ಈಗಾಗಲೇ ಗಮನಿಸಲಾಗಿದೆ. ಅದೇ ಶಾಸನದ – –
“ಶ್ರೀ ಕುಂದವರ್ಮ ಗುಣವಾನಾಳುಪೇಂದ್ರೋ ಮಹೀಪತಿಃ ”
ಪಾದಾರವಿಂದ ಭ್ರಮರೋ ಬಾಲಚಂದ್ರ ಶಿಖಾಮಣೀಃ”
ಎಂಬ ಶ್ಲೋಕದ ಪ್ರಕಾರ ಕುಂದವರ್ಮನು ಪರಮ ಶಿವಭಕ್ತನಾಗಿದ್ದನೆಂಬುದು ಸ್ಪಷ್ಟವಾಗುತ್ತದೆ. ಹಾಗಿರುವಾಗ ಶೈವನಾದ ಕುಂದವರ್ಮನು ಬೌದ್ಧ ಧರ್ಮಕ್ಕೆ ಸಂಬಂಧಿಸಿದ ಬೋಧಿಸತ್ವನ ಮೂರ್ತಿಯನ್ನು ಯಾಕೆ ಪ್ರತಿಷ್ಠಾಪಿಸಿದನೆಂಬ ಪ್ರಶ್ನೆಯೇಳುತ್ತದೆ. ಇಲ್ಲಿ ಇನ್ನೊಂದು ವಿಚಾರವನ್ನೂ ನಾವು ಗಮನಿಸಬೇಕಾಗುತ್ತದೆ. ಶೈವ ಧರ್ಮದ ನಾಥಪಂಥವು ಬೌದ್ಧ ಧರ್ಮದ ಮಹಾಯಾನ ಪರಂಪರೆಯ ವಜ್ರಯಾನ (ಮಂತ್ರಯಾನ) ಶಾಖೆಯಿಂದ ಹುಟ್ಟಿಕೊಂಡಿತೆಂದು ಹೇಳಲಾಗುತ್ತದೆ. ಅದೇ ರೀತಿ ಬೋಧಿಸತ್ವನಾದ ಲೋಕೇಶ್ವರನನ್ನೂ ನಾಥ ಪಂಥದ ಮತ್ಸ್ಯೇಂದ್ರನಾಥನನ್ನೂ ಸಮೀಕರಿಸುವ ಪ್ರಯತ್ನವೂ ಸಂಶೋಧಕರಿಂದ ನಡೆದಿದೆ. ಆದುದರಿಂದ ಕುಂದುವರ್ಮನಿಂದ ಪ್ರತಿಷ್ಠಾಪಿತವಾದ ಲೋಕೇಶ್ವರ ಮೂರ್ತಿಯು ಬೌದ್ಧ ಧರ್ಮದ ದೇವತೆಯಾದ ಲೋಕೇಶ್ವರನೊಡನೆ ಸಮೀಕೃತನಾದ ಶೈವ ಧರ್ಮ (ನಾಥಪಂಥ)ದ ಸಂತ ಮತ್ಸ್ಯೇಂದ್ರನಾಥನದೇ ಇರಬೇಕೆಂದು ಗೋವಿಂದ ಪೈಗಳು ಅಭಿಪ್ರಾಯ ಪಡುತ್ತಾರೆ. (ಗೋ. ಸಂ.ಸಂ. ಪು. ೬೭೦).
ಕೆ.ವಿ. ರಮೇಶರು ಅಭಿಪ್ರಾಯ ಪಡುವಂತೆ ಕುಂದವರ್ಮನು ಪ್ರತಿಷ್ಠಾಪಿಸಿದ ಲೋಕೇಶ್ವರ ಮೂರ್ತಿಯು ಬೋಧಿಸತ್ವನ ದೂ ಅಲ್ಲ; ಆತನೊಡನೆ ಸಮೀಕೃತನಾದ ಮತ್ಸ್ಯೇಂದ್ರನಾಥನದೂ ಅಲ್ಲ. ಅದು ಶಿವನದೇ ಮೂರ್ತಿ. ‘ಲೋಕೇಶ್ವರ’ ನೆಂದರೆ ‘ಅವಲೋಕಿತೇಶ್ವರ’ ನೆಂಬುದಕ್ಕಿಂತಲೂ ಶಿವನಿಗೇ ಇರುವ ಇನ್ನೊಂದು ಹೆಸರೆಂಬುದು ಅವರ ವಾದ. ಅದನ್ನು ಪುಷ್ಟೀಕರಿಸಲು ಅವರು ಕ್ರಿ.ಶ. ೧೨೧೫ರ ಮುಂಡ್ಕೂರು ಶಾಸನದಲ್ಲಿ ಶಿವನನ್ನು ‘ಲೋಕೇಶ್ವರ’ ಎಂದಿರುವುದನ್ನು ಉಲ್ಲೇಖಿಸುತ್ತಾರೆ. ಮೂರ್ತಿಯನ್ನು ನಿರ್ಮಿಸುವವರ ಮೇಲೆ ಬೌದ್ಧ ಮೂರ್ತಿಶಿಲ್ಪದ ಪ್ರಭಾವವಾಗಿರುವುದರಿಂದ ಕದ್ರಿಯ ಲೋಕೇಶ್ವರ ಮೂರ್ತಿಯು ಬೋಧಿಸತ್ವ ಪ್ರತಿಮೆಯ ಲಕ್ಷಣವನ್ನು ಹೊಂದಿದೆಯೆನ್ನುತ್ತಾರೆ. (Ramesh K.V. 1970; PP 294) ಕೆ.ವಿ. ರಮೇಶರ ಈ ವಾದಕ್ಕೆ ಸ್ವತಃ ಕುಂದವರ್ಮನ ಶಾಸನದಲ್ಲಿ ಆತನನ್ನು ಪರಮ ಶಿವಭಕ್ತನೆಂದಿರುವುದೂ ಪುಷ್ಟಿಯನ್ನೊದಗಿಸಬಹುದು. ಆದರೆ ‘ವಿಹಾರ’ ಎಂಬ ಪಾರಿಭಾಷಿಕದ ಪ್ರಯೋಗ, ಬೋಧಿಸತ್ವನ ಎಲ್ಲಾ ಲಕ್ಷಣಗಳೂ ಚಾಚೂ ತಪ್ಪದಂತೆ ಆ ಮೂರ್ತಿಯಲ್ಲಿ ಬಿಂಬಿತವಾಗಿರುವುದು – ಇವನ್ನೆಲ್ಲಾ ಗಮನಿಸಿದರೆ ಗೋವಿಂದ ಪೈಗಳಂದಂತೆ ಅದು ಲೋಕೇಶ್ವರನೊಡನೆ ಸಮೀಕೃತನಾದ ಮತ್ಸ್ಯೇಂದ್ರನಾಥನ ಮೂರ್ತಿ ಯಾಕಾಗಿರಬಾರದು? ಎಂಬ ಅನುಮಾನಕ್ಕೆಡೆಯಾಗುತ್ತದೆ. ಬೋಧಿಸತ್ವನಾದ ಅವಲೋಕಿತೇಶ್ವರನ ವಿಗ್ರಹದ ಜಡೆಯಲ್ಲಿ ಹಾಗೂ ಪ್ರಭಾವಳಿಯಲ್ಲಿ ಧ್ಯಾನಿಬುದ್ಧಾನಾದ ಅಮಿತಾಭನ ಚಿಕ್ಕ ಮೂರ್ತಿ ಇರುವಂತೆ ಮತ್ಸ್ಯೇಂದ್ರನಾಥನ ಜಡೆಯಲ್ಲಿ, ಅದೇ ರೀತಿ ಪ್ರಭಾವಳಿಯಲ್ಲಿ ಆತನ ಗುರುವಾದ ಶಿವನ ಚಿಕ್ಕ ಮೂರ್ತಿ ಇರಬಹುದಾದ ಸಾಧ್ಯತೆಯನ್ನು ಗೋವಿಂದ ಪೈಗಳು ಪ್ರತಿಪಾದಿಸುತ್ತಾರೆ. (ಗೋ.ಸಂ.ಸಂ. ಪು. ೬೭೦) ಒಟ್ಟಿನಲ್ಲಿ ಕ್ರಿ.ಶ. ೧ ರಿಂದ ೭ ನೆಯ ಶತಾಮಾನದ ವರೆಗೆ ಬೌದ್ಧ ಧರ್ಮವು ಭಾರತದಲ್ಲೆಲ್ಲ ಉಚ್ಛ್ರಾಯ ಸ್ಥಿತಿಯಲ್ಲಿತ್ತೆಂಬುದನ್ನು ನೆನಪಿಸಿಕೊಂಡರೆ ಕದ್ರಿಯಲ್ಲಿ ಅದು ಆ ಕಾಲಘಟ್ಟದಲ್ಲಿ ತನ್ನ ಪ್ರಭಾವವನ್ನು ಬೀರಿದ್ದಿರಬೇಕೆಂದು ಹೇಳಬಹುದಾಗಿದೆ. ಕ್ರಿ.ಶ. ೮ನೆಯ ಶತಮಾನದ ವೇಳೆಗೆ ಅದರ ಪ್ರಭಾವ ಇಳಿಮುಖವಾಗತೊಡಗಿತೆಂದು ಹೇಳಲಾಗುತ್ತದೆ. ಹಿಂದೆ ಮಹಾಯಾನ ಬೌದ್ಧ ಧರ್ಮ ಇದ್ದೆಡೆಯಲ್ಲೆಲ್ಲಾ ಅದರ ಕ್ಷೀಣ ದೆಸೆಯ ನಂತರ ಅದರಿಂದಲೇ ಹುಟ್ಟಿಬಂದ ನಾಥಪಂಥವು ಅಸ್ತಿತ್ವಕ್ಕೆ ಬಂದಿರಬೇಕು. ಕದ್ರಿಗೂ ಇದೇ ಮಾತು ಅನ್ವಯವಾಗುತ್ತದೆ. ಅಂದರೆ ಹಿಂದೆ ಅಲ್ಲಿ ಬೌದ್ಧಧರ್ಮವು ಇತ್ತೆಂಬುದರಲ್ಲಿ ಅನುಮಾನವಿಲ್ಲ. ತತ್ಸಂಬಂಧವಾಗಿ ಈಗಾಗಲೇ ವಿವಿಧ ವಿದ್ವಾಂಸರು ನಡೆಸಿದ ಚರ್ಚೆಗಳನ್ನು ಗಮನಿಸಿದರೆ ಪ್ರಸ್ತುತ ವಿಷಯ ಇನ್ನಷ್ಟು ಸ್ಪಷ್ಟವಾಗುತ್ತದೆ.
ಎಂ. ಗೋವಿಂದ ಪೈಯವರು ಕದ್ರಿಗೆ ಸಂಬಂಧಿಸಿದಂತೆ ಮೂರು ಪ್ರಮುಖ ಸಂಶೋಧನಾತ್ಮಕ ಲೇಖನಗಳನ್ನು ಬರೆದಿದ್ದಾರೆ. (ಗೋ.ಸಂ.ಸಂ.ಪು. ೬೫೧ – ೬೭೨) “ಕದ್ರಿಯಲ್ಲಿರುವ ಅಲೂಪರದೊಂದು ಲೇಖ”(೧೯೨೭), “ಕದಿರೆಯ ಮಂಜುನಾಥ”(೧೯೪೭) ಮತ್ತು “ಧರ್ಮಸ್ಥಳದ ಶಿವಲಿಂಗಕ್ಕೆ ಮಂಜುನಾಥ ಎಂಬ ಹೆಸರು ಹೇಗೆ ಬಂತು?”(೧೯೫೦) ಎಂಬೀ ಲೇಖನಗಳಲ್ಲಿ ಅವರು ಮುಖ್ಯವಾಗಿ ಧರ್ಮ ಹಾಗೂ ದೇವತೆಗಳ ಬಗೆಗೆ ಚರ್ಚಿಸುತ್ತಾರೆ. ತಮ್ಮ ಮೊದಲ ಲೇಖನದಲ್ಲಿ ಕದ್ರಿಯಲ್ಲಿ ಹಿಂದೆ ಬೌದ್ಧ ಧರ್ಮವಿತ್ತೆಂಬುದಕ್ಕೆ ವಿರುದ್ಧವಾದ ಅಭಿಪ್ರಾಯಗಳನ್ನು ಮಂಡಿಸುತ್ತಾರೆ. ಪ್ರಸ್ತುತ ಲೇಖನದಲ್ಲಿ ಲೋಕೇಶ್ವರ ವಿಗ್ರಹದ ಬಗೆಗೆ ಬರೆಯುತ್ತಾ “ಇದು ಬಹುಶಃ ತ್ರಿಮೂರ್ತಿಗಳ ಏಕೀಭೂತವಾದ ಪ್ರತಿಮೆಯಾಗಿರಬೇಕೆಂದು ಕಾಣುತ್ತದೆ”. (ಗೋ.ಸಂ.ಸಂ.ಪು.೬೫೧) ಎಂದ ಪೈಯವರು “ಕದಿರೆಯ ಮಂಜುನಾಥ” ಎಂಬ ಲೇಖನದಲ್ಲಿ ಇದು “ಬ್ರಹ್ಮನೂ ಅಲ್ಲ, ವಿಷ್ಣುವೂ ಅಲ್ಲ; ಶಿವನೂ ಅಲ್ಲ; ಆ ಮೂವರ ಸಮಸ್ತವಾದ ತ್ರಿಮೂರ್ತಿಯೂ ಅಲ್ಲ”. (ಪು.೬೬೧) ಎಂದು ಕಾರಣ ಸಹಿತ ವಾದಿಸುತ್ತಾರೆ. ಅಲ್ಲಿಯ ಇನ್ನೊಂದು ವಿಗ್ರಹವು ಬುದ್ಧನದೇ ಎನ್ನುವ ಅವರು ಇದು ಬುದ್ಧನದೂ ಅಲ್ಲವೆನ್ನುತ್ತಾರೆ.
ಅವರು ತತ್ಸಂಬಂಧವಾದ ತಮ್ಮ ಚರ್ಚೆಯನ್ನು ಮುಂದುವರಿಸುತ್ತಾ “ಮಹಾಯಾನ ಶಾಖೆಯ ಬೌದ್ಧ ಪುರಾಣಗಳಲ್ಲಿ ಮುಂದೆ ಬುದ್ಧರಾಗಲಿಕ್ಕಿರುವ ದೇವತಾಕಲ್ಪರಾದ ಬೋಧಿಸತ್ವ ಎಂಬ ವ್ಯಕ್ತಿಗಳನ್ನು ಕುರಿತು ಹೇಳಿದೆ. ಅವರಲ್ಲಿ ಪ್ರಸಿದ್ಧರೆಂದರೆ – ೧) ಮೈತ್ರೇಯ ೨) ಅವಲೋಕಿತೇಶ್ವರ, ಅಥವಾ ಲೋಕೇಶ್ವರ ಮತ್ತು ೩) ಮಂಜುಶ್ರೀ ಅಥವಾ ಮಂಜುಘೋಷ ಎಂಬ ಈ ಮೂವರು. ಕದಿರೆಯ ಈ ಮೂರ್ತಿಯಾದರೊ ನಿಶ್ಚಯವಾಗಿಯೂ ಇದರಲ್ಲಿ ಲೋಕೇಶ್ವರನೂ ಎಂಬ ಅವಲೋಕಿತೇಶ್ವರನದೇ ವಿಗ್ರಹವಾಗಿರಬೇಕು” (ಅದೇ) ಎಂದು ಅಭಿಪ್ರಾಯಪಡುತ್ತಾರೆ. “ವಿಹಾರ”ವು ಬೌದ್ಧ ಪರಿಭಾಷೆಯೆಂಬುದನ್ನು ಇಲ್ಲಿ ಅವರು ಒಪ್ಪಿಕೊಳ್ಳುತ್ತಾರೆ. ಆದರೆ ಬೌದ್ಧ ಧರ್ಮವು ತುಳು ನಾಡಿಗೆ ಬಂದು ನೆಲೆಸಿದ್ದುದಕ್ಕೆ ಬೇರಾವ ಪುರಾವೆಗಳೂ ಇಂದು ಕಂಡುಬರದಿರುವುದರಿಂದಲೂ ಕುಂದವರ್ಮನನ್ನು ಪರಮಶಿವಭಕ್ತನೆಂದು ಶಾಸನದಲ್ಲಿ ವರ್ಣಿಸಿರುವುದರಿಂದಲೂ ಬೌದ್ಧ ಧರ್ಮದ ಪ್ರಭಾವಕ್ಕೆ ಒಳಗಾದ ಉತ್ತರಭಾರತದ ಬೌದ್ಧೇತರ ಪಂಥವಾದ ನಾಥಪಂಥದವರಿಂದ ಆ ವಿಗ್ರಹ ನಿರ್ಮಿತವಾಗಿರಬೇಕೆಂಬ ನಿರ್ಣಯಕ್ಕೆ ಬರುತ್ತಾರೆ(ಅದೇ). ಕೊನೆಗೆ, ಬೌದ್ಧ ಧರ್ಮದ ದೇವತೆಯಾದ ಲೋಕೇಶ್ವರನೊಡನೆ ಸಮೀಕೃತನಾದ ಶೈವ ಧರ್ಮದ (ನಾಥ ಪಂಥದ) ಸಂತನಾದ ಮತ್ಸ್ಯೇಂದ್ರನಾಥನದು’ ಎನ್ನುತ್ತಾರೆ. ಪರಮ ಶಿವಭಕ್ತನಾದ ಅಳೂಪ ಕುಂದವರ್ಮನು ‘ಲೋಕೇಶ್ವರ’ ಪ್ರತಿಮೆಯನ್ನು ಪ್ರತಿಷ್ಠಾಪಿಸಿದುದನ್ನು ಅವರು ಈ ರೀತಿ ಸಮರ್ಥಿಸಿಕೊಳ್ಳುತ್ತಾರೆ. ಆದರೆ ಪೈಯವರ ವಾದವನ್ನೇ ಮುಂದುವರಿಸಿದ ವಸಂತಕುಮಾರ ತಾಳ್ತಜೆ ಅವರು ಬೌದ್ಧ ಧರ್ಮದ ತರುವಾಯ ಕದ್ರಿಯಲ್ಲಿ ನಾಥಪಂಥ ಪ್ರಚುರವಾಯಿತು ಎಂಬುದನ್ನು ಖಚಿತಪಡಿಸುತ್ತಾರೆ. ಈ ಸಂದರ್ಭದಲ್ಲಿ ಅವರು ಅವಲೋಕಿತೇಶ್ವರ – ಲೋಕೇಶ್ವರ ವಿಚಾರವನ್ನೂ, ಮಂಜುಶ್ರೀ – ಮಂಜುನಾಥ ವಿಚಾರವನ್ನೂ ಮುಖ್ಯವಾಗಿ ಚರ್ಚೆಗೆ ಎತ್ತಿಕೊಳ್ಳುತ್ತಾರೆ. ಈ ಎರಡು ಅಂಶಗಳು “ಬೌದ್ಧ – ಶೈವ ಕೊಳುಕೊಡೆಗಳ ಒಳ್ಳೆಯ ಉದಾಹರಣೆಗಳಾಗುತ್ತವೆ” ಎನ್ನುತ್ತಾರೆ. (ವಸಂತ ಕುಮಾರ ತಾಳ್ತಜೆ;೧೯೮೮;ಪು. ೧೫೨)
ಅವಲೋಕಿತೇಶ್ವರ – ಲೋಕೇಶ್ವರ ವಿಚಾರವಾಗಿ ಚರ್ಚಿಸುತ್ತಾ ಅವರು “ಇನ್ನೀಗ ಈ ವಿಗ್ರಹದಲ್ಲಿ ಶಿವಪರವಾದ ಸೂಚನೆಗಳಿವೆಯೇ ಎಂದರೆ ಅವೇನೂ ಕಾಣಿಸದು. ನೊಸಲಲ್ಲಿ ಚಂದ್ರಲಾಂಛನ, ಸರ್ಪಾಭರಣ ಇತ್ಯಾದಿ ಯಾವ ಚಿಹ್ನೆಗಳೂ ಇಲ್ಲ. ಹಾಗಾಗಿ ಇದು ಬೌದ್ಧ ಅವಲೋಕಿತೇಶ್ವರನ ವಿಗ್ರಹ ಎನ್ನಲು ಯಾವ ಅಡ್ಡಿಯೂ ಕಾಣಿಸದು” ಎಂಬ ಅಭಿಪ್ರಾಯವನ್ನು ವ್ಯಕ್ತಪಡಿಸುತ್ತಾರೆ (ಅದೇ ಪು. ೧೫೩). ಕದ್ರಿ ದೇವಸ್ಥಾನದ ಒಳಪೌಳಿಯ ಎಡಭಾಗದ ಜಗಲಿಯಲ್ಲಿ ಪೂರ್ವಾಭಿಮುಖವಾಗಿ ಮಂಜುಶ್ರೀ ವಿಗ್ರಹವೂ, ಅದಕ್ಕೆದುರಾಗಿ ಪಶ್ಚಿಮಾಭಿಮುಖವಾಗಿ ಬುದ್ಧನ ಪ್ರತಿಮೆಯೂ ಇವೆ. ಮಂಜುಶ್ರೀ ವಿಗ್ರಹಕ್ಕೆ ನಾಲ್ಕು ಕೈಗಳಿವೆ. ವಸಂತಕುಮಾರ್ ತಾಳ್ತಜೆ ಅವರು ಇದೇ ವಿಗ್ರಹವನ್ನು ಕೇಂದ್ರವಾಗಿರಿಸಿಕೊಂಡು ಮಂಜುಶ್ರೀ – ಮಂಜುನಾಥ ವಿಚಾರವಾದ ಚರ್ಚೆಯನ್ನು ನಡೆಸುತ್ತಾರೆ. ಚೀಣೀ ಪದವಾದ ‘ಮಾನ್‌ – ಚು’ ಎಂಬುದರಿಂದ ಮಂಜುಶ್ರೀ ಬಂದಿರಬಹುದು ಎಂಬ ಎಸ್‌. ಶ್ರೀಕಂಠಶಾಸ್ತ್ರಿಯವರ ಊಹೆಯನ್ನು ಉಲ್ಲೇಖಿಸುತ್ತಾ “ಮಾನ್‌ – ಚು>ಮಂಚಿ>ಮಂಜು ಶ್ರೀ> ಮಂಜುನಾಥ ಆಗಿರಬೇಕು. ಬೋಧಿಸತ್ವ ಮಂಜುಶ್ರೀಯಿಂದಲೇ ‘ಮಂಜುನಾಥ’ ಹೆಸರು ಬಂತು. ಶಿವ ಸಂಬಂಧವಾದ ಹೆಸರುಗಳಲ್ಲಿ ಎಲ್ಲಿಯೂ ಮಂಜುನಾಥ ದೊರೆಯದಿರುವುದು ಇದಕ್ಕೆ ಪೂರಕವಾದ ವಿರೋಧ ಸಾಕ್ಷ್ಯವೇ ಆಗುತ್ತದೆ” ಎನ್ನುತ್ತಾರೆ. (ಅದೇ; ಪು.೧೫೪)
ಇದಲ್ಲದೆ ಕದರಿಯ ಪರಿಸರದಲ್ಲೆ ದೊರೆತ ಸುಮಾರು ಕ್ರಿ.ಶ. ೯ನೆಯ ಶತಮಾನದ ಮಂಜುಘೋಷನ ವಿಗ್ರಹವನ್ನೂ, ಇದೇ ಜಿಲ್ಲೆಯ ಮೂಡು ಬಿದಿರೆಯ ಪುತ್ತಿಗೆಯಲ್ಲಿ ದೊರೆತ ಅಕ್ಷೋಭ್ಯ ಬೋಧಿಸತ್ವ ವಿಗ್ರಹವನ್ನೂ ಆಧಾರವಾಗಿರಿಸಿಕೊಂಡು, “ಕದರಿಯೂ ಬೋಧಿಸತ್ವ ಮಂಜುಶ್ರೀಯ ಆರಾಧನಾ ಕೇಂದ್ರವಾಗಿದ್ದು, ಸುಮಾರು ಕ್ರಿ.ಶ. ೧೦ನೆಯ ಶತಮಾನದವರೆಗೂ ವಜ್ರಯಾನೀ ಬೌದ್ಧ ಧರ್ಮ ಇಲ್ಲಿ ಪ್ರಚಾರದಲ್ಲಿ ಇದ್ದಿರಬೇಕು. ಇದೇ ವಜ್ರಯಾನದ ಆರಾಧನಾ ಕ್ರಮಗಳನ್ನು ಒಂದೆಡೆಯಿಂದ ಶೈವ ಶಾಖೆಯೂ ಇನ್ನೊಂದೆಡೆಯಿಂದ ಬೌದ್ಧ – ಶೈವ ಜನ್ಯವಾದ ನಾಥಪಂಥವೂ ತಮ್ಮಲ್ಲಿ ಸೇರಿಸಿಕೊಂಡುವು. ಹಾಗಾಗಿ ಇಲ್ಲಿಯ ಲೇಕೇಶ್ವರನೇ ಮುಂದೆ ತ್ರಿಲೋಕೇಶ್ವರನಾದ. ಈಗ ಈ ಲೋಕೇಶ್ವರ ವಿಗ್ರಹಕ್ಕೆ ತ್ರಿಲೋಕೇಶ್ವರ ಎಂಬ ಅಭಿದಾನವೀಯಲಾಗಿದೆ!… ಮಂಜುಶ್ರೀಗೆ ಬ್ರಹ್ಮನೆಂದೂ, ಬುದ್ಧನಿಗೆ ವ್ಯಾಸನೆಂದೂ ಇಲ್ಲಿ ಪುನರ್ನಾಮ ಕರಣಗಳಾಗಿವೆ!! ಪ್ರಾಯಶಃ ೧೦ನೆಯ ಶತಮಾನದ ವರೆಗೆ ಇದ್ದ ಬೌದ್ಧಾಲಯವೇ ಬಳಿಕ ೧೨೦೧೩ನೆಯ ಶತಮಾನಗಳಲ್ಲಿ ಶಿವಾಲಯವಾಗಿ ಪರಿವರ್ತಿತವಾಯಿತು. ಹಾಗೆ ಪರಿವರ್ತಿತವಾಗುವ ಕಾಲಕ್ಕೆ ಗರ್ಭಗುಡಿಯ ಮೂಲ ವಿಗ್ರಹವನ್ನು ಭಿನ್ನಗೊಳಿಸಿದೆ, ಅದನ್ನು ಹೊರಜಗಲಿಗೆ ಸಾಗಹಾಕಿರಬೇಕು. ಕರ್ನಾಟಕದಲ್ಲಿ ಶೈವಶಾಖೆಯೂ ಬೌದ್ಧ ಪ್ರಭಾವಕ್ಕೆ ಒಳಗಾಗಿ ಅದರ ದೇವತಾವರ್ಗದ ಅವಲೋಕಿತೇಶ್ವರ (ಲೋಕೇಶ್ವರ)ನನ್ನೂ, ಮಂಜುಶ್ರೀಯನ್ನೂ ತ್ರಿಲೋಕೇಶ್ವರ ಹಾಗೂ ಮಂಜುನಾಥ ಹೆಸರಲ್ಲಿ ಸ್ವೀಕರಿಸಿವೆ” ಎಂದು ಅಭಿಪ್ರಾಯ ಪಡುತ್ತಾರೆ. (ಅದೇ; ಪು.೧೫೪ – ೧೫೫). ಪರಮ ಶಿವಭಕ್ತನಾದ ಅಳುಪ ಕುಂದವರ್ಮನು ಬೌದ್ಧದೇವತೆಯ ಪ್ರತಿಮೆಯನ್ನು ಸ್ಥಾಪಿಸುದುದಕ್ಕೆ ಅವರು ಆ ಕಾಲದ ಇತಿಹಾಸದಲ್ಲಿ ಸರ್ವೇ ಸಾಮಾನ್ಯವಾದ ಪರಮತ ಸಹಿಷ್ಣುತೆಯ ಕಾರಣವನ್ನು ಕೊಡುತ್ತಾರೆ. ಕದರಿಯ ಶಾಸನದಲ್ಲಿರುವ “ವಿಹಾರ” ಮತ್ತು “ದೇವ” ಎಂಬೆರೆಡು ಪದಗಳೂ ಬೌದ್ಧ ಪರಿಭಾಷೆಗಳೆನ್ನುತ್ತಾರೆ (ಅದೇ; ಪು.೧೫೬)



[1] ಬುದ್ಧರಾಗಲಿರುವ ದೇವಾತಾ ಕಲ್ಪರನ್ನು ‘ಬೋಧಿಸತ್ವ’ರೆನ್ನುತ್ತಾರೆ. ಬೌದ್ಧ ಧರ್ಮದ ಮಹಾಯಾನದಲ್ಲಿ ಈ ಬೋಧಿಸತ್ವರ ಆರಾಧನೆ ಇದೆ.
ಕದ್ರಿ: ಜಾನಪದದಲ್ಲಿ ಕದ್ರಿ
ಸಾಮಾನ್ಯವಾಗಿ ಎಲ್ಲಾ ಕ್ಷೇತ್ರ – ದೇವಾಲಯಗಳ ಬಗೆಗೂ ಅವುಗಳದ್ದೇ ಆದ ಜಾನಪದ ಹುಟ್ಟಿಕೊಂಡಿರುತ್ತದೆ. ಅಂಥ ಜಾನಪದವು ಐತಿಹ್ಯ – ಪುರಾಣ, ಆಚರಣೆ, ನಂಬಿಕೆ – ನಿಷೇಧಗಳ ರೂಪದಲ್ಲಿರುತ್ತದೆ. ಕದ್ರಿಗೆ ಸಂಬಂಧಿಸಿದಂತೆಯೂ ಈ ರೀತಿಯ ಹತ್ತು ಹಲವು ಜಾನಪದ ಸಂಗತಿಗಳು ಪ್ರಚಲಿತವಿವೆ. ಅವುಗಳ ಹರಹು ಪುರಾಣ ಪುರುಷ ಪರಶುರಾಮನಿಂದ ಹಿಡಿದು ದೀಪ ಹಚ್ಚುವ ಆಳಿನ ವರೆಗೂ ವ್ಯಾಪಿಸಿದೆ.
ಕದ್ರಿಯೂ ಸೇರಿದಂತೆ ಈ ಕರಾವಳಿ ಭೂಪ್ರದೇಶವು ಪರಶುರಾಮ ಸೃಷ್ಟಿಯ ಪ್ರದೇಶವೆಂಬ ಐತಿಹ್ಯವು ಜನಜನಿತವಾಗಿದೆ. ಕದ್ರಿಗೇ ವಿಶಿಷ್ಟವಾಗಿ ಪರಶುರಾಮ ಸೃಷ್ಟಿಯ ಐತಿಹ್ಯ ಪ್ರಚಲಿತವಿರುವುದನ್ನು ನಾವು ಕಾಣುತ್ತೇವೆ. ಅಲ್ಲಿನ ಜೋಗಿ ಮಠದ ಎದುರುಗಡೆಯ ಬಯಲಿನಲ್ಲಿ “ಪರಶುರಾಮನ ಕಟ್ಟೆ” ಎಂದು ಕರೆಯಲಾಗುವ ಕಟ್ಟೆಯೊಂದಿದೆ. ಅಲ್ಲಿ ನಿಂತು ಪರಶುರಾಮನು ತನ್ನ ಬೆರಳ ಸಂಕೇತ ಮಾತ್ರದಿಂದ ಸಾಗರವನ್ನು ಹಿಂದಕ್ಕೆ ಸರಿಸಿದನೆಂದು ಹೇಳಲಾಗುತ್ತದೆ. ಅದರ ನೆನಪಿಗೆಂಬಂತೆ ಈಗಲೂ ‘ರಾಜರು’ (ಮಠಾಧಿಪತಿಗಳು) ವರ್ಷಕ್ಕೊಮ್ಮೆ ಬ್ಯಾಂಡು – ವಾಲಗದೊಂದಿಗೆ ಸಮುದ್ರಪೂಜೆಗೆ ಹೋಗುವ ಪರಿಪಾಠವಿದೆ.
ಕದ್ರಿ ಗುಡ್ಡದಲ್ಲಿರುವ ಜೋಗಿಮಠದ (ಪೀಠದ) ಮೊದಲ ಗುರು ಪರಶುರಾಮನೆಂಬ ನಂಬಿಕೆ ಅಲ್ಲಿನ ಮಠಾಧಿಪತಿಗಳಲ್ಲಿದೆ. ಆತನು ಅಲ್ಲಿ ೧೨ ವರ್ಷಗಳ ಕಾಲ ಯೋಗವನ್ನಾಚರಿಸಿದನೆಂದು ಹೇಳಲಾಗುತ್ತದೆ. ಅವರ ನಂಬಿಕೆಯ ಪ್ರಕಾರ ಅವನು ಸ್ಥಾಪಿಸಿದ ಯಜ್ಞಕುಂಡವನ್ನೇ ಇಂದು ‘ಪರಶುರಾಮ ಧುನಿ’ ಎಂದು ಕರೆಯಲಾಗುತ್ತದೆ. ಹನ್ನೆರಡು ವರ್ಷಗಳಿಗೊಮ್ಮೆ ನಾಥ ಪಂಥದ ಮಠಗಳಿಗೆ ನೂತನ ಸನ್ಯಾಸಿ (ಮಠಾಧಿಪತಿ)ಗಳನ್ನು ನೇಮಿಸುವ ವಿಶಿಷ್ಟ ಕಾರ್ಯಕ್ರಮವೊಂದು ನಡೆಯುತ್ತದೆ. ನೂರಾರು ಸಾಧು – ಸಂತರಿಂದೊಡಗೂಡಿದ ‘ಝಂಡಿ’ ಎಂದು ಕರೆಯಲಾಗುವ ಕೂಟವೊಂದು ಮಹಾರಾಷ್ಟ್ರದ ನಾಸಿಕ ಜಿಲ್ಲೆಯ ತ್ಯ್ರಂಬಕೇಶ್ವರದಿಂದ ಹೊರಡುತ್ತದೆ. ಆ ‘ಝಂಡಿ’ಯು ಕದ್ರಿಗೂ ಬಂದು ಮಠಾಧಿಪತಿಗಳನ್ನು ನೇಮಿಸಿ ಹೋಗುತ್ತದೆ. ಇದರ ಪ್ರವರ್ತಕನು ಪರಶುರಾಮನಾದುದರಿಂದ ಇದನ್ನು ‘ಪರಶುರಾಮ ಝಂಡಿ’ಯೆಂದು ಕರೆಯಲಾಗುತ್ತದೆಂಬುದು ಅಲ್ಲಿನ ಮಠದ ಯೋಗಿಗಳ ಅಭಿಮತ. ಒಟ್ಟಿನಲ್ಲಿ ಪುರಾಣ ಪ್ರಸಿದ್ಧ ಪರಶುರಾಮನಿಗೂ ಕದ್ರಿಯ ಜೋಗಿಮಠಕ್ಕೂ ಸಂಬಂಧ ಕಲ್ಪಿಸುವ ಪ್ರವೃತ್ತಿಯನ್ನು ನಾವಿಲ್ಲಿ ಕಾಣಬಹುದಾಗಿದೆ.
ಕದ್ರಿಗುಡ್ಡದಲ್ಲಿ ಜೋಗಿಮಠವಿದ್ದರೆ ಕೆಳಗಡೆ ಮಂಜುನಾಥ ದೇವಾಲಯವಿದೆ. ಆ ದೇವಾಲಯದ ಎದುರುಗಡೆ ಸುಮಾರು ೩೫ ಅಡಿ ಎತ್ತರದ ಅದ್ಭುತವಾದ ಲೋಹ ನಿರ್ಮಿತ ದೀಪ ಸ್ತಂಭವೊಂದಿದೆ. ಅದರಲ್ಲಿ ಮೇಲಿಂದ ಕೆಳಗಿನ ತನಕ ಸಾಲು ಸಾಲಾಗಿ ದೀಪಗಳನ್ನು ಬೆಳಗಿಸಬಹುದಾಗಿದೆ. ಇದರ ಬಗ್ಗೆ ಐತಿಹ್ಯವೊಂದು ಪ್ರಚಲಿತವಿದೆ. ಹಿಂದೆ ದೇವಸ್ಥಾನದ ಲಕ್ಷ ದೀಪೋತ್ಸವ ಸಂದರ್ಭದಲ್ಲೊಮ್ಮೆ ಅದಕ್ಕೆ ಎಣ್ಣೆಹಾಕಿ ಬತ್ತಿ ಜೋಡಿಸಿದ ಕೆಲಸಗಾರನು ಮೇಲಿನಿಂದ ಹಚ್ಚಿಕೊಂಡು ಇಳಿಯುವುದರ ಬದಲು ಕೆಳಗಿನಿಂದ ದೀಪ ಹಚ್ಚುತ್ತಾ ಮೇಲೇರಿದನಂತೆ. ಕೊನೆಗೆ ಅಡಿಭಾಗದ ದೀಪದ ಕುಡಿಗಳ ಕಾವನ್ನು ತಾಳಲಾರದೆ ಅಲ್ಲಿನ ತೀರ್ಥ ಕುಂಡವೊಂದಕ್ಕೆ ಹಾರಿ, ಅಲ್ಲೇ ಕಲ್ಲಾಗಿ ಹೋದನಂತೆ. ಇದನ್ನು ಅರಿತವರು ಅರ್ಥಾತ್‌ ಈ ಐತಿಹ್ಯದ ಬಗ್ಗೆ ನಂಬಿಕೆಯುಳ್ಳವರು ಇಂದಿಗೂ ಆ ಕುಂಡದಲ್ಲಿ ಸ್ನಾನ ಮಾಡುವುದಿಲ್ಲ.
ಮಂಜುನಾಥ ದೇವಾಲಯದ ಲಿಂಗ ಪ್ರತಿಷ್ಠಾಪನೆಗೆ ಸಂಬಂಧಿಸಿದಂತೆಯೂ ಐತಿಹ್ಯವೊಂದನ್ನು ಹೇಳಲಾಗುತ್ತದೆ. ನಾಥಪಂಥದ ಪ್ರವರ್ತಕ ಶ್ರೇಷ್ಠನಾದ ಮತ್ಸ್ಯೇಂದೆರನಾಥನು ಅಲ್ಲಿ ಮಂಜುನಾಥನನ್ನು ಪ್ರತಿಷ್ಠಾಪಿಸಬೇಕೆಂದು ಲಿಂಗವನ್ನು ತರಲು ತನ್ನ ಶಿಷ್ಯರನ್ನು ಕಾಶೀ ಕ್ಷೇತ್ರಕ್ಕೆ ಕಳುಹಿಸಿಕೊಟ್ಟನಂತೆ. ಆದರೆ ಅದೇ ವೇಳೆಗೆ ಶಿವನು ಆತನಿಗೆ ಕನಸಿನಲ್ಲಿ ‘ಕಾಣಿಸಿಕೊಂಡು ನಾನು ಕದಲಿಯ ರಸ ರೂಪದಲ್ಲಿ ಲಿಂಗಸ್ವರೂಪಿಯಾಗಿದ್ದೇನೆ; ಪ್ರತಿಷ್ಠಾಪಿಸಿ ಆರಾಧಿಸು’ ಎಂದು ಸೂಚಿಸಿದನಂತೆ. ಅದೇ ರೀತಿ ಪ್ರತಿಷ್ಠಾಪನಾ ಕಾರ್ಯ ನೆರವೇರಿತಂತೆ. ಶಿಷ್ಯರು ಕಾಶಿಯಿಂದ ತಂದ ಲಿಂಗವನ್ನು ನವತಟಾಕಗಳ ಪೈಕಿ ಒಂದರಲ್ಲಿ ನೆಲೆಗೊಳಿಸಿದರಮತೆ. ಅದನ್ನೇ ಕಾಲಾಂತರದಲ್ಲಿ ಅಣ್ಣಪ್ಪ (ದೈವ)ನು ವಾದಿರಾಜರ ಪ್ರೇರಣೆಯಂತೆ ಧರ್ಮಸ್ಥಳಕ್ಕೆ ಕೊಂಡೊಯ್ದನೆಂದು ಇನ್ನೊಂದು ಸ್ಥಳಪುರಾಣ ವಿವರಿಸುತ್ತದೆ.
ಕದ್ರಿಯ ಶಿವಲಿಂಗಕ್ಕೆ ‘ಮಂಜುನಾಥ’ ಎಂಬ ಹೆಸರು ಬಂದುದಕ್ಕೆ ಸ್ಥಳೀಯ ಜನಪದರು ಬೇರೆಯದೆ ಆದ ವಿವರಣೆಯನ್ನು ಕೊಡುತ್ತಾರೆ. ಹಿಂದೆ ಇಲ್ಲಿ ‘ಮಂಜು’ ಎಂಬ ಜೋಗಿ (ಸನ್ಯಾಸಿ)ಯೊಬ್ಬನಿದ್ದ. ಅವನು ಅಸುನೀಗಿದಾಗ ಅಲ್ಲೇ ಆತನನ್ನು ಸಮಾಧಿ ಮಾಡಲಾಯಿತು. ನಂತರದಲ್ಲಿ ಅದೇ ಸಮಾಧಿಯನ್ನು ಮಂಜುನಾಥ ದೇವರಾಗಿ ಆರಾಧಿಸಲಾಯಿತು. ಕಾಲಕ್ರಮದಲ್ಲಿ ಅಲ್ಲಿ ಲಿಂಗವೊಂದನ್ನು ಪ್ರತಿಷ್ಠಾಪಿಸಲಾಯಿತು. ಇತ್ಯಾದಿ ವಿವರಗಳನ್ನು ಅವರು ನೀಡುತ್ತಾರೆ. ಮತ್ಸ್ಯೇಂದ್ರನಾಥನೆಂಬ ನಾಥಪಂಥದ ಯೋಗಿ ಶ್ರೇಷ್ಠನ ಹೆಸರೇ ಜನಪದರ ಬಾಯಲ್ಲಿ ಮಚ್ಚೇಂದ್ರನಾಥ (ಮಚ್ಚೀಂದ್ರ ನಾಥ) ಎಂದಾಗಿ ಕಾಲಕ್ರಮದಲ್ಲಿ ‘ಮಂಜಿನಾಥ’ (ಮಂಜುನಾಥ) ರೂಪವನ್ನು ಪಡೆದಿರಬೇಕೆಂಬ ಕೆಲವು ವಿದ್ವಾಂಸರ ಅಭಿಪ್ರಾಯಕ್ಕೂ ಸ್ಥಳೀಯ ಜನಪದರು ನೀಡುವ ವಿವರಣೆಗೂ ಒಂದು ರೀತಿಯ ಸಂಬಂಧವಿದೆಯೆಂದು ತೋರುತ್ತದೆ. ಆದರೆ ಗೋವಿಂದ ಪೈಗಳಂತಹ ಹಿರಿಯ ಸಂಶೋಧಕರು ಬೋಧಿಸತ್ವನಾದ ಮಂಜುಶ್ರೀ ಅಥವಾ ಮಂಜು ಘೋಷನಿಂದಲಾಗಿ ಕದ್ರಿಯ ಶಿವಲಿಂಗಕ್ಕೆ ‘ಮಂಜುನಾಥ’ ಎಂಬ ಹೆಸರು ಬಂದಿದೆಯೆಂಬ ಚರ್ಚೆಯನ್ನು ಮುಂದಿಡುತ್ತಾರೆ
[1](ಗೋ.ಸಂ.ಸಂ.ಪು. ೬೬೩)
ಬಹುತೇಕ ಧಾರ್ಮಿಕ ಕ್ಷೇತ್ರ ಅಥವಾ ದೇವಾಲಯಗಳಿಗೆ ಸಂಬಂಧಿಸಿದಂತೆ ಅವುಗಳದ್ದೇ ಆದ ವಿಶಿಷ್ಟ ಸ್ಥಳ ಪುರಾಣಗಳೂ ಹುಟ್ಟಿಕೊಂಡಿರುತ್ತವೆ. ಇಂತಹ ಸ್ಥಳಪುರಾಣಗಳನ್ನು ಜಾನಪದದೊಳಗಡೆ ಸಮಾವೇಶಗೊಳಿಸುವ ಬಗೆಗೆ ಗೊಂದಲವಿದೆಯಾದರೂ ಅಭಿಜಾತ ಸಾಹಿತ್ಯ ಅಲ್ಲವೆಂಬ ಕಾರಣಕ್ಕಾಗಿ ಅವುಗಳನ್ನಿಲ್ಲಿ ಪ್ರಸ್ತಾಪಿಸಬಹುದಾಗಿದೆ[2]’. ಕದ್ರಿಗೆ ಸಂಬಂಧಿಸಿದಂತೆಯೂ ಈ ಬಗೆಯ ಸ್ಥಳಪುರಾಣ ಪ್ರಚಲಿತವಿದೆ. ಅದನ್ನು ಸ್ಥಳ ಮಹಾತ್ಮೆ, ಕ್ಷೇತ್ರಮಹಾತ್ಮೆ ಮುಂತಾದ ಹೆಸರುಗಳಿಂದಲೂ ಕರೆಯಲಾಗುತ್ತದೆ. “ಭಾರದ್ವಾಜ ಸಂಹಿತೆ”, “ಗೋರಕ್ಷಪದ್ಧತಿ” ಗಳಂತಹ ಸಂಸ್ಕೃತ ಗ್ರಂಥಗಳಲ್ಲಿ ಕದ್ರಿಗೆ ಸಂಬಂಧಿಸಿದ ಸ್ಥಳಪುರಾಣಗಳು ಸೇರ್ಪಡೆಯಾಗಿವೆ. ಇಲ್ಲಿಯ ಸ್ಥಳಪುರಾಣವನ್ನಾಧರಿಸಿ “ಕದ್ರಿಕ್ಷೇತ್ರ ಮಹಾತ್ಮೆ”ಯೆಂಬ ಯಕ್ಷಗಾನ ಪ್ರಸಂಗವೂ ರಚನೆಯಾಗಿ ಪ್ರದರ್ಶನಗೊಳ್ಳುತ್ತಿದೆ [3].
ಸ್ವತಃ ಕದ್ರಿಯ ಸ್ಥಳಪುರಾಣದಲ್ಲಿ ಮಾತ್ರವಲ್ಲದೆ ಇತರ ಕ್ಷೇತ್ರಗಳ ಪುರಾಣಗಳಲ್ಲೂ ಕದ್ರಿಯ ಉಲ್ಲೇಖ ಬರುತ್ತದೆ. ಅಂತಹ ಉಲ್ಲೇಖವೊಂದನ್ನು ಎಂ. ಗೋವಿಂದ ಪೈ ಅವರು ತಮ್ಮ “ಕದಿರೆಯ ಮಂಜುನಾಥ” ಎಂಬ ಲೇಖನದಲ್ಲಿ ಕೊಡುತ್ತಾರೆ. (ಗೋ. ಸಂ.ಸಂ.ಪು ೬೫೯) ಅದರಂತೆ ತುಳು ನಾಡಿನ ಮಂಜೇಶ್ವರದ ಸ್ಥಳಪುರಾಣವಾದ “ಮಂಜುಳ ಕ್ಷೇತ್ರ ಮಹಾತ್ಮ್ಯ” (ಸಂಸ್ಕೃತ)ದ ೧ನೆಯ ಮತ್ತು ಮೂರನೆಯ ಅಧ್ಯಾಯಗಳಲ್ಲಿ ವಿರೂಪಾಕ್ಷನೆಂಬ ದಾಕ್ಷಿಣಾತ್ಯ ಸಾರಸ್ವತ ಬ್ರಾಹ್ಮಣನೊಬ್ಬನು ಗೋವೆಯಿಂದ ಹೊರಟು ದಕ್ಷಿಣಾಭಿಮುಖವಾಗಿ ತೀರ್ಥಾಟನೆ ನಡೆಸುವ ವಿವರಣೆ ಬರುತ್ತದೆ. ಆತನು ರಾಮೇಶ್ವರಕ್ಕೆ ಹೋಗುತ್ತಿದ್ದ ದಾರಿಯಲ್ಲಿ ಕದಿರೆಗೆ ಹೋಗಿ, ಕದಿಳೀವನ ನಾಯಕನಾದ ಶಂಕರ ಅಥವಾ ಮಂಜುನಾಥನನ್ನು ಪೂಜಿಸಿ, ಅಲ್ಲಿಂದ ಮಂಗಳೂರಿನ ನೇತ್ರಾವತಿ ನದೀ ತೀರಕ್ಕೆ ಹೋದುದಾಗಿ ಅಲ್ಲಿ ವಿವರಿಸಲಾಗಿದೆ.



[1] ತತ್ಸಂಬಧವಾದ ಚರ್ಚೆಯನ್ನು ಬೇರೆಡೆಯಲ್ಲಿ ಉಲ್ಲೇಖಿಸಲಾಗಿದೆ.
[2] ಸ್ಥಳಪುರಾಣಗಳಲ್ಲಿ ಕೆಲವು ಸಂಸ್ಕೃತ ಭಾಷೆಯಲ್ಲಿದ್ದು ಗ್ರಂಥಸ್ಥವಾಗಿರುವುದರಿಂದಲೂ, ‘ಶಿಷ್ಟ’ ಎನ್ನಬಹುದಾದ ಎಂಬ ಅಂಶಗಳು ಅಲ್ಲಿ ಸಾಕಷ್ಟಿರುವುದರಿಂದಲೂ ಅವುಗಳನ್ನು ಜಾನಪದದೊಳಗಡೆ ಸೇರಿಸುವ ಬಗೆಗೆ ಗೊಂದಲ ಉಂಟಾಗುತ್ತದೆ. ಆದರೂ ಒಂದು ಹಂತದಲ್ಲಿ ಬಾಯ್ದೆರೆಯಲ್ಲಿಯೇ ಹುಟ್ಟಿ, ಪ್ರಚಲಿತವಿದ್ದು, ಕಾಲಾನಂತರದಲ್ಲಿ ಅವು ‘ಶಿಷ್ಟ’ರಿಂದ ಪರಿಷ್ಕೃತಗೊಂಡು, ‘ಸಂಸ್ಕೃತಿಕರಣ’ಗೊಂಡು ಬೆಳಿದರಿಬಹುದಾದ ಸಾಧ್ಯತೆಯಿದೆ ಎಂಬದನ್ನು ನಾವು ತಳ್ಳಿಹಾಕುವಂತಿಲ್ಲ.
[3] ಹೆಚ್ಚು ಕಡಿಮೆ ತುಳುನಾಡಿನ ಎಲ್ಲಾ ಕ್ಷೇತ್ರ – ದೇವಾಲಯಗಳ ಸ್ಥಳಪುರಾಣಗಳೂ ಇಂದು ಯಕ್ಷಗಾನ ಪ್ರಸಂಗಗಳಾಗಿ ಪ್ರದರ್ಶನಗೊಳ್ಳುತ್ತಿವೆ. ಕೆಲವು ತುಳುನಾಡೇತರ ಪ್ರದೇಶಗಳ ಕ್ಷೇತ್ರ ಮಹಾತ್ಮೆಗಳೂ ಯಕ್ಷಗಾನ ಪ್ರಸಂಗಗಳಾದುದುಂಟು. ಉದಾ. ‘ತಿರುಪತಿ ಕ್ಷೇತ್ರ ಮಹಾತ್ಮೆ.’
ಕದ್ರಿ: ವರ್ತಮಾನದ ಧಾರ್ಮಿಕ ಸ್ಥಿತಿ – ಗತಿಗಳು
ಕದ್ರಿ ಪ್ರದೇಶವನ್ನು ಒಂದು ಧಾರ್ಮಿಕ ಸಮುಚ್ಛಯವಾಗಿ ಪರಿಗಣಿಸಿದರೆ ಅಲ್ಲಿ ಮುಖ್ಯವಾಗಿ ಈಗ ಎರಡು ಧಾರ್ಮಿಕ ಘಟಕಗಳಿರುವುದನ್ನು ನಾವು ಗಮನಿಸಬಹುದು. ಕೆಳಗಡೆಯ ಮಂಜುನಾಥ ದೇವಾಲಯ ಮತ್ತು ಅದರ ಪರಿವಾರ ದೇವತೆಗಳದು ಒಂದು ಘಟಕವಾದರೆ, ಮೇಲ್ಗಡೆಯ ಗುಡ್ಡದಲ್ಲಿರುವ ಜೋಗಿಮಠ ಮತ್ತು ಅದರ ಅಂಗ ದೇವತೆಗಳದು ಇನ್ನೊಂದು ಘಟ   ಕ. ಕೆಳಗಡೆಯ ದೇವಾಲಯ ಶೈವ ಸಂಪ್ರದಾಯದ್ದಾದರೆ ಮೇಲ್ಗಡೆಯ ಜೋಗಿ ಮಠ ನಾಥ ಸಂಪ್ರದಾಯದ್ದು. ಶೈವ ಸಂಪ್ರದಾಯ ನಂತರದ ಬೆಳವಣಿಗೆಯೆಂದು ತೋರುತ್ತದೆ. ಬೌದ್ಧ ಧರ್ಮದ ಅವನತಿಯ ನಂತರ ಕದ್ರಿಯಲ್ಲಿ ನಾಥಪಂಥವು ಅಸ್ತಿತ್ವಕ್ಕೆ ಬಂತೆಂಬುದನ್ನು ಈಗಾಗಲೇ ಗಮನಿಸಲಾಗಿದೆ. ನಾಥಪಂಥವು ಅಸ್ತಿತ್ವಕ್ಕೆ ಬಂದ ಪ್ರಾರಂಭದ ಹಂತದಲ್ಲಿ ಈಗ ಮಂಜುನಾಥ ದೇವಾಲಯವಿರುವ ಪ್ರದೇಶವೂ ಜೋಗಿಮಠ (ಸಂಪ್ರದಾಯ)ದ ಅಧೀನದಲ್ಲೇ ಇದ್ದಿರಬೇಕೆಂದು ತೋರುತ್ತದೆ. ಇದಕ್ಕೆ ಕದ್ರಿಯಲ್ಲಿ ಈಗಲೂ ಪುರಾವೆಗಳಿವೆ.
ಇಂದಿಗೂ ಮಂಜುನಾಥ ದೇವಾಲಯದ ವರ್ಷಾವಧಿ ಜಾತ್ರೆಯ ಸಂದರ್ಭದಲ್ಲಿ ಜೋಗಿ ಅರಸರಿಗೆ
[1]ವಿಶೇಷ ಸ್ಥಾನಮಾನಗಳು ಸಲ್ಲುತ್ತವೆ. ತತ್ಸಂಬಂಧವಾಗಿ ಒಂದು ಐತಿಹ್ಯವೇ ಪ್ರಚಲಿತವಿದೆ: ಮಂಜುನಾಥನ ರಥೋತ್ಸವಕ್ಕೆ ಜೋಗಿ ಅರಸರು ಹೋಗಬೇಕು. ಕುದುರೆಮೇಲೆ ಕುಳಿತು ರಥದ ಮುಂದೆ ನಿಂತು “ಆವೋ ಬೇಠಾ ಮಂಜುನಾಥ” ಎಂದು ಮಿಣಿ ಹಿಡಿಯಬೇಕು. ಆಮೇಲೆ ರಥವೆಳೆದರೆ ಗುಡಗುಡನೆ ಹರಿಯುತ್ತದೆ. ಜಾತ್ರೆಯ ಸಂದರ್ಭದಲ್ಲಿ ಇಲ್ಲಿಗೆ ಬರುತ್ತಿದ್ದ ನೀಲೇಶ್ವರದ ತಂತ್ರಿಗಳು ಒಂದು ಬಾರಿ “ಆ ಜೋಗಿ ಅರಸನನ್ನೇಕೆ ಬೆಸಗೊಳ್ಳುವುದು! ತಂತ್ರ ತೂಗಿದರಾಯಿತು; ರಥ ಎಳೆದರಾಯಿತು” ಎಂದು ಅವರನ್ನು ಕರೆಯದೆ ಉಪೇಕ್ಷೆ ಮಾಡಿದರಂತೆ. ಆದರೆ ತಂತ್ರ ತೂಗಿ ಬಲಿಹರಣಮಾಡಿ ‘ಗೋವಿಂದಾ’ ಎನ್ನುತ್ತಾ ರಥವೆಳೆದರೆ ಅದು ಮಿಸುಕಾಡಲೇ ಇಲ್ಲವಂತೆ. ಆಗ ಯೋಗಿ ಅರಸರನ್ನು ಕಾಡಿ ಬೇಡಿ ಕರೆತರುವುದು ಅನಿವಾರ್ಯವಾಯಿತಂತೆ. ಅವರು ಬಂದು ತೇರಿನ ಮಿಣಿ ಹಿಡಿದಾಗ ರಥ ಹರಿಯಿತಂತೆ. ಬೇಸತ್ತ ತಂತ್ರಿಗಳು “ನನ್ನ ತಂತ್ರಕ್ಕಿಷ್ಟು ಶಕ್ತಿ ಸಾಕಾಗಲಿಲ್ಲವಲ್ಲಾ!” ಎಂದು ಕ್ರೋಧ – ಅವಮಾನಗಳಿಂದ ತಮ್ಮ ತಂತ್ರ ತೂಗುವ ಕೈಬಟ್ಟಲನ್ನೇ ಬೀಸಿ ಎಸೆದರಂತೆ. ಅದು ಸಮೀಪದ ಹೊಂಡಕ್ಕೆ ಹೋಗಿ ಬಿದ್ದುದರಿಂದ ಅದಕ್ಕೆ ‘ಕೈಬಟ್ಟಲು ಕೆರೆ’ ಎಂಬ ಹೆಸರು ಬಂತಂತೆ. ಅಲ್ಲಿಂದೀಚೆಗೆ ತಂತ್ರಿಗಳು ನೀಲೇಶ್ವರದಿಂದ ಕದ್ರಿಗೆ ಬರುವುದನ್ನೇ ನಿಲ್ಲಿಸಿ ಬಿಟ್ಟರಂತೆ. ಈಗಲೂ ಜೋಗಿ ಅರಸರು ಬಂದು ರಥದ ಹಗ್ಗಕ್ಕೆ ಪ್ರಥಮವಾಗಿ ಕೈನೀಡುವ ಸಂಪ್ರದಾಯವಿದೆ. ಅದಲ್ಲದೆ ಜಾತ್ರೆಯ ಕೊನೆಯ ದಿನ ಅವಭೃತ ಸ್ನಾನದ ಸಂದರ್ಭದಲ್ಲಿ ದೇವರು ಮೃಗಯಾ ವಿಹಾರಕ್ಕೆ ಹೋಗುವ ಶಾಸ್ತ್ರವಿದೆ. ಆಗ ಮಠದ ಅರಸರೇ ಸಾಂಕೇತಿಕ ಬೇಟೆಯಾಡುತ್ತಾರೆ. ಕಂಬವೊಂದಕ್ಕೆ ಎಳನೀರು ಗೊನೆಯನ್ನು ಕಟ್ಟಿ ಅರಸರು ಬಾಣಬ ಇಟ್ಟು ಅವುಗಳಲ್ಲಿ ಒಂದನ್ನು ನೆಲಕ್ಕೆ ಬೀಳಿಸುವುದೇ ಆ ಸಾಂಕೇತಿಕ ಬೇಟೆ.
ಮೇಲೆ ನೋಡಿದ ಐತಿಹ್ಯ ಹಾಗೂ ಸಂಪ್ರದಾಯಗಳ ಆಧಾರದಿಂದ ಮಂಜುನಾಥ ದೇವಾಲಯವೂ ಹಿಂದೆ ಜೋಗಿ ಸಂಪ್ರದಾಯ (ನಾಥ ಪಂಥ)ಕ್ಕೆ ಸೇರಿತ್ತೆಂದು ಹೇಳಲು ಸಾಧ್ಯವಾಗುತ್ತದೆ. ಈಗಣ ‘ಅರಸ’ರಾದ ಮೋಹನನಾಥಜೀಯವರ ಶಿಷ್ಯ ಅಲಕನಾಥರು ಹೇಳುವ ಪ್ರಕಾರ – “ಈ ಮಠಕ್ಕೆ ಬೇಕಾದಷ್ಟು ಆಸ್ತಿಯಿತ್ತು. ರಾಜರ ಮೇಲೆ ದಾದಾಗಿರಿ ಮಾಡಿ ಎಲ್ಲ ಕಿತ್ತುಕೊಂಡು ಬಿಟ್ಟರು”.. ಇದು ಮಠದ ಪರಂಪರೆಯು ವ್ಯಕ್ತಪಡಿಸುವ ಅಭಿಪ್ರಯಾವಾದರೂ ಇದನ್ನು ಸಾರಾಸಗಟಾಗಿ ತಿರಸ್ಕರಿಸುವಂತಿಲ್ಲ. ಹಿಂದೆ ದೇವಾಲಯದ ಪೂಜಾವಿಧಿಗಳನ್ನು ನಾಥ ಯೋಗಿಗಳೇ ಮಾಡುತ್ತಿದ್ದಿರಬೇಕು. ಒಟ್ಟು ಅಧಿಕಾರವೂ ಅವರಿಗೇ ಇದ್ದಿರಬೇಕು. ಈಗ ಪೂಜಾವಿಧಿ ಶಿವಳ್ಳಿ ಬ್ರಾಹ್ಮಣರ ಪಾಲಿಗೊದಗಿದೆ. ಎಂಡೋಮೆಂಟ್ ವತಿಯಿಂದ ಆಡಳಿತ ಸಮಿತಿ ರಚನೆಯಾಗಿದ್ದು, ಅದರಲ್ಲಿ ನಾಥ ಯೋಗಿಗಳೂ ಓರ್ವ ಸದಸ್ಯರಾಗಿದ್ದಾರೆ. ಉಳಿದಂತೆ ಬ್ರಾಹ್ಮಣ, ಬಂಟ, ಜೋಗಿ, ಹಾಗೂ ಪರಿಶಿಷ್ಟ ಜಾತಿಯ ಒಬ್ಬೊಬ್ಬ ಸದಸ್ಯರಿರುತ್ತಾರೆ. ಇತ್ತೀಚಿನ ವರ್ಷಗಳಲ್ಲಿ ದೇವಸ್ಥಾನದ ವರ್ಷಾವಧಿ ಜಾತ್ರೆಯ ಆಮಂತ್ರಣ ಪತ್ರಿಕೆಯನ್ನು ಮುದ್ರಿಸುವ ಪರಿಪಾಠವೂ ಬೆಳೆದಿದೆ. ಆಮಂತ್ರಣದಲ್ಲಿ ಮುಖ್ಯ ಆಗಮನಾಭಿಲಾಷಿಗಳಾಗಿ ಜೋಗಿ ಅರಸರ ಹೆಸರಿರುತ್ತದೆ. ಉದಾಹರಣೆಗೆ ಈ ಬಾರಿ ೧೪.೧.೧೯೯೯ ರಿಂದ ೨೨.೧.೧೯೯೯ ರ ತನಕ ನಡೆದ ವರ್ಷಾವಧಿ ಜಾತ್ರೆಯ ಆಮಂತ್ರಣವನ್ನೇ ಗಮನಿಸಬಹುದು. ಅದರಲ್ಲಿ “…. ಆಗಮಿಸಿ, ಶ್ರೀ ದೇವರ ಪ್ರಸಾದವನ್ನು ಸ್ವೀಕರಿಸಿ, ಶ್ರೀ ಮಂಜುನಾಥ ದೇವರ ಅನುಗ್ರಹಕ್ಕೆ ಪಾತ್ರರಾಗಬೇಕಾಗಿ ಅಪೇಕ್ಷಿಸುವ, ಶ್ರೀ ಶ್ರೀ ರಾಜಾ ಮೋಹನನಾಥಜೀ ಕಪಲಾನಿ, ಮಠಾಧಿಪತಿ, ಶ್ರೀ ಯೋಗೀಶ್ವರ ಮಠ ಕದ್ರಿ” ಎಂದಿದೆ. ಇದು ದೇವಾಲಯದೊಂದಿಗೆ ಮಠಾಧಿಪತಿಗಳಿಗಿದ್ದ ಪಾರಂಪರಿಕ ಸಂಬಂಧದ ದ್ಯೋತಕವಾಗಿ ನಮಗೆ ಕಂಡು ಬರುತ್ತದೆ.
ಕದ್ರಿಯಲ್ಲಿ ಶಿವಲಿಂಗವನ್ನು ‘ಮಂಜುನಾಥ’ನೆಂದು ಕರೆದು ಆರಾಧಿಸಲಾಗುತ್ತದೆ. ಆದರೆ ಶಿವನಿಗೆ ಸಂಬಂಧಪಟ್ಟ ಯಾವುದೇ ಪುರಾಣಗಳಲ್ಲೂ ಆತನಿಗೆ ‘ಮಂಜುನಾಥ’ ಎಂಬ ಹೆಸರಿರುವ ಬಗ್ಗೆ ಉಲ್ಲೇಖಗಳಿಲ್ಲ. ದೇವಾಲಯಗಳ ಕುರಿತು ಹೇಳುವುದಾದರೆ ಕದ್ರಿ, ಧರ್ಮಸ್ಥಳಗಳಂತಹ ಕೆಲವಡೆಗಳಲ್ಲಿ ಮಾತ್ರ ಶಿವನನ್ನು ‘ಮಂಜುನಾಥ’ನೆಂದು ಕರೆಯಲಾಗುತ್ತದೆ. ಧರ್ಮಸ್ಥಳವಂತೂ ಕದ್ರಿಯ ಸಂಬಂಧದಿಂದ ‘ಮಂಜುನಾಥ’ ದೇವರನ್ನು ಹೊಂದಿದೆ. ಕದ್ರಿಯಲ್ಲಿ ಶಿವನನ್ನು ‘ಮಂಜುನಾಥ’ನೆಂಬ ಹೆಸರಿನಿಂದ ಯಾಕೆ ಕರೆಯಲಾಗಿದೆ? ಎಂಬುದಕ್ಕೆ ಉತ್ತರವನ್ನು ಹುಡುಕುತ್ತಾ ಹೋದಾಗ ಕುತೂಹಲಕಾರಿ ಸಂಗತಿಗಳು ಬೆಳಕಿಗೆ ಬರುತ್ತವೆ. ಈಗಾಗಲೇ ನಾವು ಗಮನಿಸಿದಂತೆ ‘ಮಂಜುನಾಥ’ ಹೆಸರಿನ ‘ಮಂಜು’ ರೂಪವು ಕದ್ರಿಗೆ ಬೌದ್ಧ ಧರ್ಮದ ಜತೆಗಿದ್ದ ಸಂಬಂಧವನ್ನು ತಿಳಿಯಪಡಿಸುತ್ತದೆ. ಬೋಧಿಸತ್ವನಾಥ ಮಂಜುಶ್ರೀ ಅಥವಾ ಮಂಜುಘೋಷನ ಹೆಸರಿನಿಂದಲೇ ‘ಮಂಜುನಾಥ’ ನಿಷ್ಪನ್ನವಾಗಿರಬೇಕೆಂದು ವಿದ್ವಾಂಸರು ತರ್ಕಿಸಿದ್ದಾರೆ. ಇಲ್ಲಿನ ‘ನಾಥ’ ಪ್ರತ್ಯಯವು ನಾಥ ಸಂಪ್ರದಾಯದೊಂದಿಗೆ ಕದ್ರಿಗಿದ್ದ ಸಂಬಂಧವನ್ನು ಶ್ರುತಪಡಿಸುತ್ತದೆ.[2] ಒಟ್ಟಿನಲ್ಲಿ ಬೌದ್ಧ ಮತ್ತು ನಾಥ ಸಂಪ್ರದಾಯಗಳೆರಡರ ಪ್ರಭಾವದಿಂದಲೇ ಕದ್ರಿಯ ಶಿವಲಿಂಗಕ್ಕೆ ‘ಮಂಜುನಾಥ’ ಎಂಬ ಹೆಸರು ಬಂತೆಂಬುದು ಇಲ್ಲಿ ಸ್ಪಷ್ಟವಾಗುತ್ತದೆ.
ಇಂದು ಶಿವನನ್ನು ಬಿಟ್ಟರೆ ಬೇರೆ ಯಾವ ಧರ್ಮದ, ಯಾವ ದೇವತೆಯನ್ನೂ ಲಿಂಗರೂಪದಲ್ಲಿ ಆರಾಧಿಸುತ್ತಿಲ್ಲ. ಹಾಗಾದರೆ ಬೌದ್ಧ ಮತ್ತು ನಾಥ ಪಂಥಗಳಿದ್ದ ಕದ್ರಿಯಲ್ಲಿ ಶಿವಲಿಂಗವನ್ನು ಯಾರು? ಮತ್ತು ಯಾಕಾಗಿ ಪ್ರತಿಷ್ಠಾಪಿಸಿದರೆಂಬ ಪ್ರಶ್ನೆಯೇಳುತ್ತದೆ. ಈಗಾಗಲೇ ನೋಡಿದಂಥೆ ಪರಮ ಶಿವಭಕ್ತನಾದ ಕುಂದವರ್ಮನು ಪ್ರತಿಷ್ಠಾಪಿಸಿದುದು ‘ಲೋಕೇಶ್ವರ’ ಮೂರ್ತಿಯನ್ನು. ‘ಲೋಕೇಶ್ವರ’ ನೆಂದರೆ ಬೋಧಿಸತ್ವನಾದ ಅವಲೋಕಿತೇಶ್ವರ ಎಂಬುದನ್ನು ಈ ಹಿಂದೆಯೇ ಗಮನಿಸಲಾಗಿದೆ. ನಾಥ ಯೋಗಿಯಾದ ಮತ್ಸ್ಯೇಂದ್ರನಾಥನಿಂದ ಕದ್ರಿಯಲ್ಲಿ ಶಿವಲಿಂಗವು ಪ್ರತಿಷ್ಠಾಪಿತವಾಯಿತೆಂಬುದನ್ನು ವಿವರಿಸುವ ಐತಿಹ್ಯವೊಂದು ಪ್ರಚಲಿತವಿದೆ[3]. ಗೋವಿಂದ ಪೈಯವರೂ ಇದೇ ಅಭಿಪ್ರಾಯವನ್ನು ವ್ಯಕ್ತಪಡಿಸುತ್ತಾರೆ. (ಗೋ.ಸಂ.ಸಂ; ಪು.೬೬೪, ೬೭೨) ಮತ್ಸ್ಯೇಂದ್ರನಾಥನು ಶಿವಲಿಂಗವನ್ನು ಪ್ರತಿಷ್ಠಾಪಿಸುವುದಕ್ಕೆ ಕಾರಣವೂ ಇದೆ. ಪುರಾಣಗಳ ಪ್ರಕಾರ ಶಿವನು ಆತನ ಗುರು. ಆದುದರಿಂದ ಸಹಜವಾಗಿಯೇ ಆತನು ಶಿವನನ್ನು ಲಿಂಗರೂಪದಲ್ಲಿ ಪ್ರತಿಷ್ಠಾಪಿಸಿರಬೇಕು. ಸಾಮಾನ್ಯವಾಗಿ ನಾಥ ಸಂಪ್ರದಾಯದ ಮಠಗಳಲ್ಲಿ ಮತ್ಸ್ಯೇಂದ್ರನಾಥನ ಮೂರ್ತಿಯ ಜಡೆಯಲ್ಲೂ, ಪ್ರಭಾವಳಿಯಲ್ಲೂ ಶಿವನ ಚಿಕ್ಕ ಮೂರ್ತಿಯನ್ನು ರಚಿಸಿರುತ್ತಾರೆ. ಕದ್ರಿ ಗುಡ್ಡದಲ್ಲಿರುವ ಮತ್ಸ್ಯೇಂದ್ರನಾಥನ ಮೂರ್ತಿಯಲ್ಲೂ ಇಂಥ ರಚನೆ ಇದೆ. ಹೀಗೆ ನಾಥ ಯೋಗಿಗಳಿಂದ ಪ್ರತಿಷ್ಠಾಪಿತವಾದ ಶಿವಲಿಂಗಕ್ಕೆ ಗುಡಿ ನಿರ್ಮಾಣವಾಗಿ, ಕಾಲಕ್ರಮದಲ್ಲಿ ಸ್ಥಳೀಯ ಬ್ರಾಹ್ಮಣರ ಪ್ರಭಾವದಿಂದಲಾಗಿ ಅಲ್ಲಿನ ಪೂಜಾವಿಧಿಗಳೆಲ್ಲ ವೈದಿಕೀಕರಣಗೊಂಡಿರಬೇಕು. ಇದೇ ಹಂತದಲ್ಲಿ ದೇವಾಲಯವು ನಾಥ ಪಂಥದ ನೇರ ಹಿಡಿತದಿಂದ ಬೇರ್ಪಟ್ಟು, ಪ್ರತ್ಯೇಕ ಶೈವ ಕೇಂದ್ರವಾಗಿ ಬೆಳೆದಿರಬೇಕು.
ಕದ್ರಿ ಧಾರ್ಮಿಕ ಸಮುಚ್ಚಯದ ಎರಡನೆಯ ಘಟಕವೆಂದರೆ ‘ಕದ್ರಿಗುಡ್ಡ’. ಇದು ಇಂದು ನಾಥ ಪಂಥದ ಸ್ವತಂತ್ರ ಕೇಂದ್ರವಾಗಿ ನಮಗೆ ಕಂಡು ಬರುತ್ತದೆ. ಅಲ್ಲಿರುವ ನಾಥ ಪಂಥದ ಮಠವನ್ನು ಸ್ಥಳೀಯವಾಗಿ ‘ಜೋಗಿಮಠ’ ಎಂದು ಕರೆಯುತ್ತಾರೆ. ನಾಥ ಯೋಗಿಗಳನ್ನು ‘ಜೋಗಿ’ಗಳೆನ್ನುತ್ತಾರೆ. ಮಠಾಧಿಪತಿಗಳನ್ನು ‘ಜೋಗಿಅರಸ’ ರೆಂದು ಕರೆಯುತ್ತಾರೆ. ಕದ್ರಿ ಪರಿಸರದಲ್ಲಿ ‘ಜೋಗಿ’ ಎಂಬ ಒಂದು ಜನ ಸಮುದಾಯವೂ ಇದೆ. ಇದು ನಾಥ ಪಂಥದ ಪ್ರಭಾವಕ್ಕೊಳಗಾದ ಸ್ಥಳೀಯ ಸಮುದಾಯವೊಂದರ ಪರಂಪರೆಯಾಗಿರಬಹುದಾದ ಸಾಧ್ಯತೆ ಇದೆ. ಜೋಗಿ ಮಠದ ಪೀಠಾಧಿಪತಿಗಳು ಉತ್ತರ ಭಾರತದವರು. ಅವರು ಹಿಂದಿ ಮಾತನಾಡುತ್ತಾರೆ. ಆದರೆ ಸ್ಥಳೀಯ ಜೋಗಿ ಸಮುದಾಯದವರು ತುಳು ಭಾಷೆಯನ್ನಾಡುತ್ತಾರೆ. ಜೋಗಿ ಅರಸರು ಮತ್ತು ಅವರ ಶಿಷ್ಯರು ಸನ್ಯಾಸಿಗಳಾಗಿರುತ್ತಾರೆ; ಸ್ಥಳೀಯ ಜೋಗಿ ಸಮುದಾಯದವರು ಹೆಚ್ಚಾಗಿ ಗೃಹಸ್ಥರಾಗಿರುತ್ತಾರೆ. ನಾಥ ಪಂಥದ ಪ್ರಭಾವ ಈಗಲೂ ಸ್ಥಳ ಈಯ ‘ಜೋಗಿ’ ಸಮುದಾಯದ ಜನರಲ್ಲಿ ಸ್ಪಷ್ಟವಾಗಿ ಗೋಚರಿಸುತ್ತದೆ. ಉದಾಹರಣೆಗೆ ಮಚ್ಚೇಂದ್ರನಾಥ; ಗೋಪಾಲನಾಥ, ಕೇಶವನಾಥ ಮುಂತಾದ ಅವರ ಹೆಸರುಗಳನ್ನೇ ಗಮನಿಸಬಹುದು. ನಾಥ ಪಂಥದ ಸನ್ಯಾಸಿಗಳ, ಅದೇ ರೀತಿ ವ್ಯಕ್ತಿಗಳ ಹೆಸರುಗಳ ಕೊನೆಯಲ್ಲಿ ಸಾಮಾನ್ಯವಾಗಿ ‘ನಾಥ’ ಎಂಬ ಪ್ರತ್ಯಯವಿರುತ್ತದೆ.
ಮಠದ ಪರಿಸರವು ಗುಡ್ಡ, ಶ್ಮಶಾನ, ಜಲಸಂಪದ ಮತ್ತು ಮಠದಿಂದ ಕೂಡಿದೆ. ಮಠದ ಪ್ರಮುಖ ದೇವರು ಕಾಲಭೈರವೇಶ್ವರ. ‘ಪರಶುರಾಮ ಧುನಿಯೂ’[4] ಅಲ್ಲಿದೆ. ಮಠದ ಮುಂದಿನ ಬಯಲಿನಲ್ಲಿ ವಿಲಕ್ಷಣವೂ, ವೈವಿಧ್ಯಮಯವೂ ಆದ ಸಣ್ಣಪುಟ್ಟ ತರೆದ ಗುಡಿಗಳಿವೆ. ಅವುಗಳಲ್ಲಿ ನಾಥವರ್ಯರ ವಿಗ್ರಹಗಳಿವೆ. ಅವುಗಳನ್ನು ಜ್ವಾಲಾನಾಥ, ಗೋರಕ್ಷನಾಥ, ಚೌರಂಗಿನಾಥ, ಮತ್ಸ್ಯೇಂದ್ರನಾಥ ಮೊದಲಾದವರ ವಿಗ್ರಹಗಳೆನ್ನುತ್ತಾರೆ. ಮಠದಲ್ಲಿ ಐಕ್ಯರಾದ ‘ಜೋಗಿ ಅರಸರ’ ಕೆಲವು ಸಮಾಧಿಗಳೂ ಅಲ್ಲಿವೆ. ಸ್ವಲ್ಪ ದೂರದಲ್ಲಿ ‘ಸೀತಾಕುಂಡ’ವಿದ್ದು ಕೆಳಗಡೆಯ ದೇವಾಲಯದ ಮುಂದಿರುವ ತೀರ್ಥಕೆರೆಗಳಿಗೆ ಅದರಿಂದಲೇ ನೀರು ಹರಿದು ಹೋಗುತ್ತದೆ. ಅಲ್ಲಿರುವ ಕಟ್ಟೆಯೊಂದನ್ನು ‘ಪರಶುರಾಮ ಕಟ್ಟೆ’[5]ಯೆಂದು ಕರೆಯುತ್ತಾರೆ. ‘ಪಾಂಡವರ ಗುಹೆ’ ಎಂದು ಕರೆಯಲಾಗುವ ಚಿಕ್ಕ ಗುಹೆಗಳೊಳಗಡೆ ಕೊರೆದು ನಿರ್ಮಿಸಲಾದ ಪ್ರಾಚೀನವೆನಿಸುವ ರಚನೆಗಳಿವೆ. ಅಲ್ಲಿಂದ ಕೆಳಕ್ಕಿಳಿದರೆ ಪಾತಾಳ ಭೈರವನ ಗುಡಿಯಿದೆ. ಆ ಗುಡಿಯೊಳಗಡೆ ಪ್ರವೇಶಿಸುವಾಗ ತಲೆಯಮೇಲೆ ವಸ್ತ್ರವಿರಬೇಕೆಂಬ ನಂಬಿಕೆಯಿದೆ.[6] ಅಲ್ಲಿ ‘ಕೈಬಟ್ಟಲು ಕೆರೆ’ ಎಂದು ಕರೆಯಲಾಗುವ ಒಂದು ಹೊಂಡವಿದೆ. ಮಠದಲ್ಲಿ ‘ರೋಟ್‌’ ಎಂಬ ಮಧುರ ಖಾದ್ಯವೊಂದನ್ನು ಪ್ರಸಾದವಾಗಿ ಹಂಚುತ್ತಾರೆ. ಇದನ್ನು ಗೋಧಿ ಹಿಟ್ಟು, ತುಪ್ಪ, ಸಕ್ಕರೆ, ದ್ರಾಕ್ಷಿ, ಬಾದಾಮಿ ಹಾಗೂ ಗೋಡಂಬಿಗಳಿಂದ ತಯಾರಿಸುತ್ತಾರೆ. ಇದಲ್ಲದೆ ಹಣೆಗಿಟ್ಟುಕೊಳ್ಳಲು ಭಸ್ಮ ಪ್ರಸಾದವಿರುತ್ತದೆ.



[1] ಕದ್ರಿ ಗುಡ್ಡದಲ್ಲಿರುವ ನಾಥಪಂಥದ ಮಠಕ್ಕೆ ಸ್ಥಳೀಯವಾಗಿ ‘ಜೋಗಿ ಮಠ’ ಎನ್ನುತ್ತಾರೆ. ಆ ಮಠದ ಪೀಠಾಧಿಪತಿಗಳನ್ನು ‘ಜೋಗಿ ಅರಸರು’., ‘ರಾಜರು’ ಇತ್ಯಾದಿ ಹೆಸರುಗಳಿಂದ ಕರೆಯುತ್ತಾರೆ.
[2] ನಾಥ ಯೋಗಿಯ ಹೆಸರಾದ ‘ಮತ್ಸ್ಯೇಂದ್ರನಾಥ’ ರೂಪದಿಂದ ‘ಮಂಜುನಾಥ’ ಎಂಬ ಹೆಸರು ನಿಷ್ಪನ್ನವಾಯಿತೆಂದೂ ಹೇಳಲಾಗುತ್ತದೆ. (ಮತ್ಸ್ಯೇಂದ್ರನಾಥ – ಮಚ್ಚೇಂದ್ರನಾಥ – ಮಚ್ಚೀಂದ್ರನಾಥ – ಮಂಜುನಾಥ – ಮಂಜುನಾಥ). ಇದು ಹೌದೆಂದಾದಲ್ಲಿ ಮೇಲೆ ನೋಡಿದ ‘ಮಂಜುಶ್ರೀ’ ದೇವತೆಯ ಪ್ರಭಾವವನ್ನು ತಿಳಿಯಪಡಿಸುವ ವಾದಕ್ಕೆ ಪುಷ್ಟಿ ದೊರೆಯುವುದಿಲ್ಲ.
[3] ‘ಜಾನಪದದಲ್ಲಿ ಕದ್ರಿ’ ಎಂಬ ಉಪವಿಭಾಗದಲ್ಲಿ ಈ ಐತಿಹ್ಯವನ್ನು ಉಲ್ಲೇಖಿಸಲಾಗಿದೆ.
[4] ‘ಪರಶುರಾಮ ಧುನಿ’ಯ ಕುರಿತಂತೆ ಪ್ರಚಲಿತವಿರುವ ಐತಿಹ್ಯವನ್ನು ‘ಜಾನಪದದಲ್ಲಿ ಕದ್ರಿ’ ಎಂಬ ಉಪವಿಭಾಗದಲ್ಲಿ ವಿವರಿಸಲಾಗಿದೆ.
[5] ಇದರ ಬಗೆಗೂ ‘ಜಾನಪದದಲ್ಲಿ ಕದ್ರಿ’ ಎಂಬ ಉಪವಿಭಾಗದಲ್ಲಿ ವಿವರಣೆಯಿದೆ.
[6] ಸಿಖ್‌ ಹಾಗೂ ಇಸ್ಲಾಂ ಧರ್ಮದ ದೇವಾಲಯಗಳಿಗೆ ಪ್ರವೇಶಿಸುವಾಗಲೂ ತಲೆಯ ಮೇಲೆ ವಸ್ತ್ರವಿರಬೇಕೆಂಬ ನಂಬಿಕೆಯಿದೆ.
ಕದ್ರಿ: ನಾಥ ಪಂಥದ ನೆಲೆಯಾಗಿ ಕದ್ರಿ
ಮ.ಸು. ಕೃಷ್ಣಮೂರ್ತಿಯವರು ಹೇಳುವಂತೆ “ಬೌದ್ಧ ಧರ್ಮದ ತಾಂತ್ರಿಕ ರೂಪವೇ ಸಿದ್ಧ ಮಾರ್ಗ (ವಜ್ರಯಾನ) ವಾದರೆ ಅದರ ಭಗ್ಮಾವೇಶಷಗಳ ಮೇಲೆ ಒಡಮೂಡಿತು ನಾಥಪಂಥ. ಈ ರೀತಿ ನಾಥಪಂಥ ಬೌದ್ಧ ಸಿದ್ಧ ಪರಂಪರೆಯ ಶೈವ ರೂಪಾಂತರ” (ಕೃಷ್ಣಮೂರ್ತಿ ಮ.ಸು.;೧೯೮೨; ಮುನ್ನುಡಿ) ಅಥರ್ವವೇದ ಹಾಗೂ ತೈತ್ತೀರಿಯ ಬ್ರಾಹ್ಮಣದಲ್ಲಿ ‘ನಾಥ’ ಶಬ್ದವು ರಕ್ಷಕ, ಆಶ್ರಯದಾತ ಇತ್ಯಾದಿ ಅರ್ಥಗಳಲ್ಲಿ ಬಳಕೆಗೊಂಡಿದೆ. ಮಹಾಭಾರತದಲ್ಲಿ ಒಡೆಯ, ಪತಿ ಮುಂತಾದ ಅರ್ಥಗಳಲ್ಲಿ ಪ್ರಯೋಗವಾಗಿದೆ. ಬೋಧಿ ಚರ್ಯಾವತಾರದಲ್ಲಿ ಬುದ್ಧನನ್ನು ಕುರಿತು ಈ ಶಬ್ದವನ್ನು ಬಳಸಲಗಿದೆ. ಜೈನರು ಮತ್ತು ವೈಷ್ಣವರಲ್ಲಿ ಕೂಡ ಅತ್ಯಂತ ದೊಡ್ಡ ದೇವರು ಎಂಬರ್ಥದಲ್ಲಿ ಇದು ಬಳಕೆಯಾಗಿದೆ. ‘ಪರವರ್ತೀ’ ಕಾಲದಲ್ಲಿ ಯೋಗ ಪರವಾದ ಪಾಶುಪತ ಶೈವ ಮತವೇ ನಾಥ ಸಂಪ್ರದಾಯವಾಗಿ ರೂಪುಗೊಂಡಿತು. ಆಗ ‘ನಾಥ’ ಶಬ್ದ ‘ಶಿವ’ ಎಂಬ ಅರ್ಥದಲ್ಲಿ ಪ್ರಚಲಿತವಾಯಿತು. ರಾಜಗುಹ್ಯ ಎಂಬ ಗ್ರಂಥದ ವ್ಯಾಖ್ಯೆಯ ಪ್ರಕಾರ ಅನಾದಿ ಪರಶಿವ ವಸ್ತುವಿಗೆ ನಾಥ ಎಂಬುದು ಪರ್ಯಾಯ ನಾಮ. ಮತ್ಸ್ಯೇಂದ್ರನಾಥನ ಶಿಷ್ಯನಾದ ಗೋರಕ್ಷನಾಥನು (ಗೋರಖನಾಥ) ಈ ಪಂಥದ ಪ್ರವರ್ತಕನೆಂದು ಹೇಳಲಾಗುತ್ತದೆ. ಆದರೆ ಆತ ನಾಥಪಂಥದ ಸಂಸ್ಥಾಪಕನಲ್ಲ. ನಾಥ ಸಂಪ್ರದಾಯದ ಯೋಗಿಗಳು ರಸಾಯನವನ್ನು ಹುಡುಕಿ, ಅದರಿಂದ ತಮ್ಮ ಕಾಯವನ್ನು ಅಜರಾಮರಗೊಳಿಸಬಹು ಎಂದು ನಂಬಿದ್ದರು. ನಾಥ ಸಂಪ್ರದಾಯವನ್ನು ಸಿದ್ಧಮತ, ಸಿದ್ಧಮಾರ್ಗ ಯೋಗಮಾರ್ಗ ಅವಧೂತ ಮತ, ಅವಧೂತ ಸಂಪ್ರದಾಯ ಎಂದು ಮುಂತಾಗಿ ಕರೆಯಲಾಗುತ್ತದೆ.
ಕ್ರಿ.ಶ. ೬೦೦ ರಿಂದ ೧೨೦೦ರವರೆಗಿನ ಕಾಲಘಟ್ಟದಲ್ಲಿ ಭಾರತೀಯ ಧಾರ್ಮಿಕ ಸಂಸ್ಕೃತಿಯಲ್ಲಿ ಇದ್ದಕ್ಕಿಂದ್ದಂತೆ ತಾಂತ್ರಿಕ ಸಾಧನೆಗಳು ತಲೆದೋರಿದುವು. ವೈದಿಕ, ಅವೈದಿಕ, ವೈಶ್ಣವ, ಶೈವ, ಬೌದ್ಧ, ಜೈನ ಈ ಎಲ್ಲಾ ಧರ್ಮಗಳೂ ತಾಂತ್ರಿಕ ಸೃಷ್ಟಿ ತತ್ವ, ತಾಂತ್ರಿಕ ದೇವಮಂಡಲ, ತಾಂತ್ರಿಕ ಯಂತ್ರ ವಿಧಾನ, ತಾಂತ್ರಿಕ ಮಂತ್ರ ಸಾಧನೆ, ತಾಂತ್ರಿಕ ಆಚಾರ ವಿಧಾನ ಹಾಗೂ ಹಠಯೋಗೀ ಸಾಧನೆಗಳಿಗೆ ಪ್ರತ್ಯಕ್ಷವಾಗಿಯೋ ಪರೋಕ್ಷವಾಗಿಯೋ ಆಶ್ರಯ ನೀಡತೊಡಗಿದುವು. ಇವೆಲ್ಲವನ್ನೂ ಅನುಲಕ್ಷಿಸಿ ಕೆಲವು ವಿದ್ವಾಂಸರು ಈ ಕಾಲಘಟ್ಟವನ್ನು ‘ತಂತ್ರಯುಗ’ ಇಲ್ಲವೆ ‘ತಾಂತ್ರಿಕ ಕಾಲ’ ಎಂದು ಕರೆದಿದ್ದಾರೆ. (ಕೃಷ್ಣಮೂರ್ತಿ ಮ.ಸು.೧೯೮೨ ಪುಟ.೮೫ – ೮೬) ಹೆಚ್ಚುಕಡಿಮೆ ಇದೇ ವೇಳೆಗೆ ಅಂದರೆ ಕ್ರಿ.ಶ. ೭ – ೮ನೇ ಶತಮಾನದ ಸಂದರ್ಭದಲ್ಲಿ ಬೌದ್ಧ ಧರ್ಮದ ಸಿದ್ಧ ಮಾರ್ಗವಾದ ‘ವಜ್ರಯಾನ’ ದಿಂದ ನಾಥಪಂಥವು ಹುಟ್ಟಿಕೊಂಡಿರಬೇಕು.
ಗೋವಿಂದ ಪೈಯವರು ಹೇಳುವ ಮಾತು ಕೂಡ ಇದಕ್ಕೆ ಪೂರಕವಾಗಿದೆ. ಅವರ ಪ್ರಕಾರ: “ನಾಥಪಂಥವಾದರೊ ಬೌದ್ಧಧರ್ಮದ ಮಹಾಯಾನ ಶಾಖೆಯ ವಜ್ರಯಾನವೆಂಬ ಪಂಗಡದಿಂದ ಸಿದ್ಧವಾಯಿತು. ಆತ ಏವ ಅದು ತಾಂತ್ರಿಕ ಶೈವಮಾರ್ಗವಾಗಿ ಪರಿಣಮಿಸುವ ಮುಂಚೆ ತಾಂತ್ರಿಕ ಬೌದ್ಧ ಮಾರ್ಗದ ಪ್ರಕಾರವಾಗಿದ್ದ ಕಾರಣ, ಅದಕ್ಕೆ ಬೌದ್ಧವೂ, ಬ್ರಾಹ್ಮಣವೂ ಅವೆರಡೂ ಧರ್ಮಗಳ ತಂತ್ರಗಳು ಹೊಂದಿಕೆಯಾಗಿವೆ. ನಾಥಪಂಥವು ಬೌದ್ಧ ಧರ್ಮದಿಂದ ಶೈವ ಧರ್ಮಕ್ಕೆ ಮಾರ್ಪಟ್ಟ ವಿಧಾನದಲ್ಲಿ ಅದು ಕೆಲಮಟ್ಟಿಗೆ ಬೌದ್ಧ ಪರಿಭಾಷೆಯನ್ನು ಬಳಸಿಕೊಂಡಿತಷ್ಟೇ ಅಲ್ಲ; ಬೌದ್ಧವೂ ಶೈವವೂ ಧರ್ಮಗಳ ಆಚಾರಗಳನ್ನೂ ಸಿದ್ಧಾಂತಗಳನ್ನೂ ಸಹಜವಾಗಿ ಹೀರಿಕೊಂಡಿತು. ಹೀಗಾಗಿ ನಾಥಪಂಥದ ಆದ್ಯ ಗುರುಗಳು ವಜ್ರಯಾನದ ದೇವತೆಗಳು ಹಾಗೂ ಗುರುಗಳೊಂದಿಗೆ ಸಮೀಕರಿಸಲ್ಪಟ್ಟರು. ತಿಬೇಟದಲ್ಲೂ, ನೇಪಾಲದಲ್ಲೂ ನಾಥಪಂಥದ ಪ್ರವರ್ತಕನಾದ ಮತ್ಸ್ಯೇಂದ್ರನಾಥನು ಮಹಾಯಾನದ ದೇವತೆಯಾದ ಅವಲೋಕಿತೇಶ್ವರನೆಂಬ ಲೋಕೇಶ್ವರನೊಡನೆ ಸಮೀಕರಿಸಲ್ಪಟ್ಟು ದೇವತೆಯಾದನು. ಹಾಗೂ ಬಂಗಾಲದಲ್ಲಿ ಆತನೂ ಆತನ ಶಿಷ್ಯನಾದ ಗೋರಕ್ಷನಾಥನೂ ಬೌದ್ಧ ಸಂತರೆಂದು ಭಾವಿಸಲ್ಪಟ್ಟರು” (ಗೋ.ಸಂ.ಸಂ.ಪು. ೬೬೨ ಮತ್ತು ಪು. ೬೭೦).
ಮೇಲೆ ನೋಡಿದಂತೆ ಗೋರಖನಾಥನಿಂದ
[1]ಪ್ರವರ್ತಿತವಾದ ಬಾರಹಪಂಥಿ ಮಾರ್ಗಗಳು (ದ್ವಾದಶ ಪಂಥಗಳು) ನಾಥ ಸಂಪ್ರದಾಯ ಎಂದು ಪ್ರಸಿದ್ಧವಾದವು. ಈ ಸಂಪ್ರದಾಯದ ಸಾಧಕರು ತಮ್ಮ ಹೆಸರಿನೊಡನೆ ‘ನಾಥ’ ಶಬ್ದವನ್ನು ಸೇರಿಸಿಕೊಳ್ಳುತ್ತಾರೆ. ಕಿವಿಯನ್ನು ಚುಚ್ಚಿಸಿಕೊಳ್ಳುವುದರಿಂದ ‘ಕನಘಟಾ’ (ಕಿವಿ ಹರುಕರು) ಎಂದೂ ‘ದರ್ಶನ್‌’ ಎಂಬ ಪವಿತ್ರ ಉಂಗುರವನ್ನು ಧರಿಸಿಕೊಳ್ಳುವುದರಿಂದ ‘ದರ್ಶನಿಸಾಧು’ ಎಂದೂ ಕರೆಯಲ್ಪಡುತ್ತಾರೆ. ಇವರಲ್ಲಿ ಗೃಹಸ್ಥರೂ ಇದ್ದಾರೆ; ವಿರಕ್ತರೂ ಇದ್ದಾರೆ. ಕಿವಿ ಚುಚ್ಚಿಸಿಕೊಳ್ಳದವರನ್ನು ‘ಔಘಡ್‌’ ಎಂದು ಕರೆಯುತ್ತಾರೆ. ನಾಥ ಸಿದ್ಧರ ಪಟ್ಟಿಯಲ್ಲಿ ಕನ್ನಡ ನಾಡಿನ ಸಂತರಾದ ರೇವಣಸಿದ್ಧ ಹಾಗೂ ಅಲ್ಲಮ ಪ್ರಭುವಿನ ಹೆಸರುಗಳೂ ಬರುತ್ತವೆ. ಗೋರಕ್ಷನಾಥನು ಕನ್ನಡ ನಾಡಿನವನಾಗಿರಬೇಕೆಂಬ ಅಭಿಪ್ರಾಯ ಒಂದಿದೆ. ಆದರೆ ಅದು ಮತ್ಸ್ಯೇಂದ್ರನಾಥನ ಶಿಷ್ಯನಾದ ಗೋರಕ್ಷನಾಥನೆ? ಅಥವಾ ಆ ಪರಂಪರೆಯಲ್ಲಿ ಬಂದ ನಂತರದ ಇನ್ನೋರ್ವ ಗೋರಕ್ಷನಾಥನೇ? ಎಂಬ ಬಗ್ಗೆ ಖಚಿತ ಆಧಾರಗಳಿಲ್ಲ. ಕನ್ನಡ ನಾಡಿನ ಶಿವಶರಣ (ಸಿದ್ಧ)ರಾದ ರೇವಣಸಿದ್ಧ ಹಾಗೂ ಅಲ್ಲಮ ಪ್ರಭುವಿನ ಸಮಕಾಲೀನನಾಗಿದ್ದು ಅವರೀರ್ವರೊಡನೆ ಸಂವಾದ ನಡೆಸಿ, ಗರ್ವಭಂಗಕ್ಕೊಳಗಾದ ಗೋರಕ್ಷನಾಥನ ಉಲ್ಲೇಖ ನಮ್ಮ ಸಾಹಿತ್ಯ ಕೃತಿಗಳಲ್ಲಿ ಸಿಗುತ್ತದೆ. ಇದು ಹೌದೆಂದಾದಲ್ಲಿ ಈ ಗೋರಕ್ಷಕನಾಥ ಮತ್ಸ್ಯೇಂದ್ರನಾಥನ ಶಿಷ್ಯನಾಗಿರಲಾರ; ಆ ಪರಂಪರೆಯಲ್ಲಿನ ನಂತರದ ಒಬ್ಬ ಯೋಗಿಯಾಗಿರಬಹುದು. ಎಂತಿದ್ದರೂ ಮತ್ಸ್ಯೇಂದ್ರನಾಥ ಮತ್ತು ಗೋರಕ್ಷನಾಥರು ಜೊತೆಗೂಡಿ ಕನ್ನಡ ನಾಡಿಗೆ ಬಂದಿದ್ದರೆಂಬುದು ಮಂಗಳೂರು – ಕದ್ರಿಗೆ ಸಂಬಂಧಿಸಿದ ಐತಿಹ್ಯ ಒಂದರಲ್ಲಿ ಉಲ್ಲೇಖಿತವಾಗಿದೆ.
ಆ ಐತಿಹ್ಯದ ಪ್ರಕಾರ: ಮತ್ಸ್ಯೇಂದ್ರ ಮತ್ತು ಗೋರಖನಾಥರು ಕೇರಳದಲ್ಲಿ ಸಂಚರಿಸುತ್ತ ಧರ್ಮ ಪ್ರಚಾರ ಮಾಡುತ್ತಿದ್ದಾಗ ಅಲ್ಲಿಯ ರಾಜಕುಮಾರಿ ಪರಿಮಳಾ ಎಂಬಾಕೆ ಅವರ ಶಿಷ್ಯೆಯಾಗಿ ಅವರನ್ನನುಸರಿಸಿ ಬರುತ್ತಾಳೆ. ಅವರು ಕೇರಳದಿಂದ ಕರಾವಳಿಯ ದಾರಿಯಲ್ಲೇ ಬಂದು ನೇತ್ರಾವತಿಯನ್ನು ದಾಟಿ ಈಗಿನ ಮಂಗಳೂರಿನ ಬೋಳಾರದ ಆಸುಪಾಸಿಗೆ ಬರುತ್ತಾರೆ. ಆ ವೇಳೆಗೆ ಗೋರಖನಾಥನು ಪರಿಮಳಾಗೆ ‘ಮಂಗಳ’ ಎಂಬುದಾಗಿ ಪುನರ್ನಾಮಕರಣ ಮಾಡಿರುತ್ತಾನೆ. ಅಲ್ಲಿಗೆ ಬರುವಾಗ ‘ಮಂಗಳಾ’ ಒಂದೆಡೆ ನಿಂತುಬಿಡುತ್ತಾಳೆ. ಮಂಗಳಾ ನೆಲೆ ನಿಂತಲ್ಲೇ ದೇವರಲ್ಲಿ ಐಕ್ಯಗೊಂಡುದರಿಂದಾಗಿ ಅಲ್ಲಿ ಕಟ್ಟಿದ ದೇವಸ್ಥಾನವು ‘ಮಂಗಳಾದೇವಿ’ ಹೆಸರಲ್ಲೂ, ಆ ಊರು ‘ಮಂಗಳೂರು’ ಹೆಸರಲ್ಲೂ ಪ್ರಸಿದ್ಧವಾಗುತ್ತವೆ. ಮತ್ಸ್ಯೇಂದ್ರನಾಥ ಮತ್ತು ಗೋರಖನಾಥರು ಮುಂದುವರೆದು ಕದರಿಗೆ ಹೋಗಿ ಅಲ್ಲಿ ಕೆಲ ಕಾಲ ತಪಶ್ಚರ್ಯದಲ್ಲಿ ತೊಡುಗುತ್ತಾರೆ. ಈ ಜಿಲ್ಲೆಯ ಇತಿಹಾಸ ಬರೆದ ಗಣಪತಿರಾವ್‌ ಐಗಳ್‌ ಮತ್ತು ಬಿ.ಎ. ಸಾಲೆತ್ತೂರ್ ಅವರುಗಳೂ ಪ್ರಸ್ತುತ ಐತಿಹ್ಯವನ್ನು ತಮ್ಮ ಕೃತಿಗಳಲ್ಲಿ ಉಲ್ಲೇಖಿಸುತ್ತಾರೆ.
ಮತ್ಸ್ಯೇಂದ್ರನಾಥ ಹಾಗೂ ಗೋರಖನಾಥರ ಕಾಲ ಸುಮಾರು ಕ್ರಿ.ಶ. ೧೦ – ೧೨ನೇ ಶತಮಾನವಾಗಿರಬೇಕೆಂದು ಈಗಾಗಲೇ ವಿದ್ವಾಂಸರು ಗುರುತಿಸಿದ್ದಾರೆ. (ವಸಂತಕುಮಾರ ತಾಳ್ತಜೆ:೧೯೮೮;ಪು. ೧೬೪) ಇವರ ಪ್ರಭಾವದಿಂದಲೇ ಕದ್ರಿಯು ನಾಥಪಂಥದ ನೆಲೆಯಾಗಿ ರೂಪುಗೊಂಡಿರಬೇಕು. ಮತ್ಸ್ಯೇಂದ್ರನಾಥನು ಕದಲಿ ದೇಶಕ್ಕೆ ಹೋಗಿ ಅಲ್ಲಿಯ ಸುಂದರಿಯರ ಮೋಹಜಾಲಕ್ಕೆ ಸಿಕ್ಕಿ ಬಿದ್ದನೆಂದೂ, ಆಗ ಗೋರಖನಾಥ ಅಲ್ಲಿಗೆ ಹೋಗಿ ತನ್ನ ಗುರುವನ್ನು ಉದ್ಧರಿಸಿದನೆಂದೂ ಕತೆಗಳಿವೆ. ಇದರಂತೆ ಮತ್ಸ್ಯೇಂದ್ರನಾಥನು ನಾರೀ ಸಾಧನೆಯುಳ್ಳ ತಂತ್ರ ಸಾಧನೆಯಲ್ಲಿ ತೊಡಗಿದ್ದಿರಬೇಕು; ಆಗ ಗೋರಖನಾಥನು ಆತನನ್ನು ಎಚ್ಚರಿಸಿ ಕರೆತಂದಿರಬೇಕು – ಎಂಬ ಅಭಿಪ್ರಾಯಕ್ಕೆ ಬರಲು ಸಾಧ್ಯವಾಗುತ್ತದೆ. (ಕೃಷ್ಣಮೂರ್ತಿ ಮ.ಸು: ೧೯೮೨ ಪು. ೧೭೫/೧೭೬) ಕೇರಳ ಕಡೆಯಿಂದ ಮತ್ಸ್ಯೇಂದ್ರನಾಥ ಮತ್ತು ಗೋರಖರ ಜತೆ ಮಂಗಳೂರಿಗೆ ಬಂದ ಪರಿಮಳಾ (ಮಂಗಳಾ)ಳ ಕಥೆಗೂ ಈ ಅಭಿಪ್ರಾಯ ಅನ್ವಯವಾಗಬಹುದು.



[1] ಗೋರಖನಾಥ ಓರ್ವ ಮಹಾನ್‌ ಯೋಗಿ. ಯೋಗ ಮಾರ್ಗವನ್ನು ಒಂದು ಜೀವಂತ ಧರ್ಮವನ್ನಾಗಿ ಮಾಡಿದ ಶ್ರೇಯಸ್ಸು ಇವನಿಗೆ ಸಲ್ಲುತ್ತದೆ. ಓರ್ವ ಧಾರ್ಮಿಕ ಯುಗ ಪ್ರವರ್ತಕನಾಗಿ ಗೋರಖನಾಥನು ನಮಗೆ ಮುಖ್ಯನಾಗುತ್ತಾನೆ. ಈತನಿಂದಲಾಗಿಯೇ ನೇಪಾಳದ ಗೋರ್ಖಾ (ಗೂರ್ಖಾ) ಜನಾಂಗಕ್ಕೆ ಆ ಹೆಸರು ಬಂತೆಂದು ಹೇಳಲಾಗುತ್ತದೆ.
ಕದ್ರಿ: ಝಂಡಿ
ಭಾರತದ ವಿವಿಧೆಡೆಗಳಲ್ಲಿ ನಾಥ ಪಂಥೀಯ ಮಠಗಳಿವೆ. ಅವುಗಳಿಗೆ ಸಂಬಂಧಿಸಿದ ‘ಬಾರಹ್‌ ಪಂಥ್‌’ ಯೋಗಿ ಮಹಾಸಭಾದ ಪ್ರಮುಖ ಕಾರ್ಯಾಲಯವು ಹರಿದ್ವಾರದಲ್ಲಿದೆ. ಪ್ರತಿ ೧೨ ವರ್ಷಗಳಿಗೊಮ್ಮೆ ಆ ಮಠಗಳಿಗೆ ನೂತನ ಸನ್ಯಾಸಿಗಳನ್ನು ನಿಯುಕ್ತಿಗೊಳಿಸುವ ವಿಶಿಷ್ಟ ಕಾರ್ಯಕ್ರಮವೊಂದು ನಡೆಯುತ್ತದೆ. ನೂರಾರು ಸಾಧುಸಂತರಿಂದೊಡಗೂಡಿದ “ಝಂಡಿ” ಎಂದು ಕರೆಯಲಾಗುವ ಕೂಟವೊಂದು ಮಹಾರಾಷ್ಟ್ರದ ನಾಸಿಕ ಜಿಲ್ಲೆಯ ತ್ಯ್ರಂಬಕೇಶ್ವರದಿಂದ ಹೊರಡುತ್ತದೆ. ಗುರುವು ಸಿಂಹರಾಶಿಯನ್ನು ಪ್ರವೇಶಿಸುವಾಗ ತ್ಯ್ರಂಬಕೇಶ್ವರದ್ಲಿ ‘ಕುಂಭಮೇಳವು ನಡೆಯುತ್ತದೆ.
[1]ಆಗ ನಾಥ ಪಂಥದ ಸತ್ಯನಾಥಿ, ರಾಮನಾಥಿ, ಧರ್ಮನಾಥಿ, ಪಾವನಾಥಿ, ಪಾಗಲನಾಥಿ, ರಾವಲನಾಥಿ, ಕಪಲಾನಿ, ಗಂಗಾನಾಥಿ, ನಟೇಶ್ವರಿ, ಆಯಿಪಂಥಿ, ಬೈರಾಗಿ, ಮನ್ನಾಥಿ ಎಂಬ ಹನ್ನೆರಡು ಕವಲುಗಳಿಗೆ ಸೇರಿದ ‘ಬಾರಹಪಂಥಿ’ ಸಾಧುಗಳು – ಅವಧೂತ ಯೋಗಿಗಳು ಅಲ್ಲಿ ಒಗ್ಗೂಡುತ್ತಾರೆ. ಕುಂಭಮೇಳವು ಮುಗಿದು ನಾಗಪಂಚಮಿಯು ಕಾಲಿಟ್ಟೊಡನೆ ಝಂಡಿಯು ತನ್ನ ಪಾದಯಾತ್ರೆಯನ್ನು ಪ್ರಾರಂಭಿಸುತ್ತದೆ. ಆ ಝಂಡಿಯ ಪ್ರವರ್ತಕನು ಪರಶುರಾಮನೆಂಬ ನಂಬಿಕೆ ನಾಥಯೋಗಿಗಳಲ್ಲಿದೆ. ಆದುದರಿಂದ ಅದನ್ನು ‘ಪರಶುರಾಮ ಝಂಡಿ’ ಯೆಂದು ಕರೆಯುತ್ತಾರೆ.
ಕದ್ರಿ ಮಠವನ್ನು ತಲುಪಲು ಆ ಝಂಡಿಯು ಮಹಾರಾಷ್ಟ್ರ ಮತ್ತು ಕರ್ನಾಟಕಗಳಲ್ಲಿ ಒಟ್ಟು ೧೧೬೦ ಕಿ.ಮೀ. ಗಳಷ್ಟು ದೂರವನ್ನು ಕ್ರಮಿಸುತ್ತದೆ. ಮೊದಲೇ ನಿಶ್ಚಿತವಾದ ಊರುಗಳಲ್ಲಿ ಮೊಕ್ಕಾಂ ಹೂಡುತ್ತಾ ಅದು ತನ್ನ ಪಾದಯಾತ್ರೆಯನ್ನು ಮುಂದುವರಿಸುತ್ತದೆ. ತಮ್ಮ ಮಠಗಳು ಸಿಕ್ಕಿದಾಗ ಝಂಡಿಯು ಅಲ್ಲಿಗೆ ಹೊಸ ಸ್ವಾಮಿಗಳನ್ನು (ಪೀಠಾಧಿಪತಿಗಳನ್ನು) ನೇಮಿಸಿ, ಅಧಿಕಾರ ಪತ್ರವನ್ನು ಕೊಟ್ಟು ಹಳೆಯ ಪೀಠಾಧಿಪತಿಗಳನ್ನು ತನ್ನಕೂಟಕ್ಕೆ ಕೂಡಿಸಿಕೊಳ್ಳುತ್ತದೆ. ಬಹಳ ಸಮರ್ಥರಿದ್ದರೆ ಅವರನ್ನೇ ಪುನರ್ ನೇಮಕ ಮಾಡುತ್ತದೆ. ಪೀಠಾಧಿಪತಿಗಳಾಗುವವರು ಪಾತ್ರದೇವತೆಯನ್ನು ಕೈಯಲ್ಲಿ ಹಿಡಿದಿರುತ್ತಾರೆ. ಅವರು ಎಲ್ಲಿಯೂ ಅದನ್ನು ನೆಲದ ಮೇಲಿಡದೆ ಬರಿಗಾಲಲ್ಲಿ ಸಾಗಬೇಕು. ಕಾಲಿಗೆ ಮುಳ್ಳು ಚುಚ್ಚಿದರೆ ಬೇರೋಬ್ಬರು ಬಂದು ತೆಗೆಯಬೇಕು. ಮಠಗಳಿರುವಲ್ಲಿ ಮೂರು ನಾಲ್ಕು ದಿನ ನಿಲ್ಲುತ್ತಾ, ಮಠಗಳಿಲ್ಲದೆಡೆಗಳಲ್ಲಿ ಏಕರಾತ್ರಿ ಮಾತ್ರ ತಂಗುತ್ತಾ ೯೦ ಠಿಕಾಣಿಗಳನ್ನು ದಾಟಿ ಒಟ್ಟು ಏಳು ತಿಂಗಳು ಪ್ರಯಾಣ ಮಾಡಿ ಝಂಡಿಯು ಕದ್ರಿಯನ್ನು ಬಂದು ತಲುಪುತ್ತದೆ. ಝಂಡಿಯು ತಂಗುವೆಡೆಗಳಲ್ಲಿ ಅದರ ಸದಸ್ಯರ ಅನ್ನಪಾನಾದಿಗಳಿಗೆ ಭಕ್ತರು ಸಹಾಯ ಮಾಡುತ್ತಾರೆ. ಅನ್ಯರು ಅಟ್ಟುದನ್ನು ಸಂತರು ಉಣ್ಣುವುದಿಲ್ಲ. ಒಣಜೀನಸು (ಕಚ್ಚಾ ಪದಾರ್ಥ)ಗಳನ್ನು ಪಡೆದುಕೊಂಡು ತಾವೇ ಬೇಕಾದ್ದನ್ನು ಸಿದ್ಧಪಡಿಸಿಕೊಂಡು ಉಣ್ಣುತ್ತಾರೆ. ಝಂಡಿಯ ಮೇಲಸ್ತುವಾರಿಯನ್ನು ಕೊಠಾರಿ, ಕಾರುಭಾರಿ, ಪಂಚರು, ಭಂಡಾರಿಗಳು, ಮಹಂತರು ಮುಂತಾದ ೩೨ ಜನ ಪದಾಧಿಕಾರಿಗಳು ನೋಡಿಕೊಳ್ಳುತ್ತಾರೆ.
ಝಂಡಿಯ ಸದಸ್ಯರು ಗುಂಪು ಬಿಟ್ಟು ಹೋಗಬಾರದು; ಅಮಲು ಪದಾರ್ಥ ಸೇವಿಸಬಾರದು. ಭಂಗಿ ಮಾತ್ರ ಸೇವಿಸಬಹುದು. ಯೋಗಿಯೊಬ್ಬ ನಡುವೆ ಮೃತನಾದರೆ ಮುಂದಿನ ಮಠದ ವರೆಗೆ ಒಯ್ದು ಸಮಾಧಿ ಮಾಡುತ್ತಾರೆ. ಕದ್ರಿಯನ್ನು ತಲುಪುವ ಹೊತ್ತಿಗೆ ೧೭ ಮಠಗಳು ಸಿಗುತ್ತವೆ. ಯಾವ್ಯಾವ ಮಠಕ್ಕೆ ಯಾವ್ಯಾವ ಪಂಗಡದವರು ಪೀಠಾಧಿಪತಿಗಳಾಗಬೇಕೆಂಬ ಬಗ್ಗೆ ನಾಥಪಂಥೀಯರಲ್ಲಿ ಪುರಾತನ ಪದ್ಧತಿಯೊಂದಿದೆ.
ಅದರಂತೆ ದಕ್ಷಿಣಕನ್ನಡದ ವಿಟ್ಲ ಮಠದಲ್ಲಿ ಸತ್ಯನಾಥ ಪಂಥದವರೂ ಹಲವರಿ ಮಠದಲ್ಲಿ ಧರ್ಮನಾಥ ಪಂಥದವರೂ ಪೀಠವೇರುತ್ತಾರೆ. ಕದ್ರಿ ಪೀಠವು ದಕ್ಷಿಣದ ಎಲ್ಲ ಪೀಠಗಳಿಗಿಂತ ಸರ್ವೋನ್ನತವಾದುದೆಂದು ಹೇಳಲಾಗುತ್ತದೆ. ಆದುದರಿಂದಲೇ ಅದನ್ನು ರಾಜಪೀಠವೆನ್ನುತ್ತಾರೆ. ಅದಕ್ಕೆ ಕಪಲಾನಿ, ಗಂಗಾನಾಥಿ, ನಟೇಶ್ವರಿ, ಬಯರಾಗಿ ಈ ಯಾವುದೇ ಪಂಥದವರೂ ಪೀಠಾಧಿಪತಿಗಳಾಗಬಹುದು. ಪ್ರಕೃತ ಅಲ್ಲಿ ಕಪಲಾನಿ ಶಾಖೆಗೆ ಸೇರಿದ ಮೋಹನನಾಥಜೀಯವರು ಪೀಠಾಧಿಪತಿಗಳಾಗಿದ್ದಾರೆ. ಕದ್ರಿ ಮಠದ ಎದುರಿಗಿರುವ ಶಿಲಾಪೀಠದ ಮೇಲೆ ಪೀಠಾಧಿಪತಿಗಳನ್ನು ಕುಳ್ಳಿರಿಸಿ ಬ್ರಾಹ್ಮಣ ತಂತ್ರಿ – ಪುರೋಹಿತರಿಂದ[2] ಅಭಿಷೇಕಪೂರ್ವಕವಾದ ರಾಜಪಟ್ಟಾಭಿಷೇಕವನ್ನು ವೈಭವದಿಂದ ನೆರವೇರಿಸುತ್ತಾರೆ. ಕದ್ರಿಯಲ್ಲಿ ಪಟ್ಟಾಭಿಷೇಕವು ನೆರವೇರಿದ ಮೇಲೆ ಝಂಡಿಯನ್ನು ವಿಸರ್ಜಿಸಲಾಗುತ್ತದೆ. ಭಕ್ತರಿಂದ ಅದುವರೆಗೆ ಲಭಿಸಿದ ಕಾಣಿಕೆಗಳನ್ನು ಅವರಿಗೆಲ್ಲಾ ಹಂಚಿ ಬಿಡುತ್ತಾರೆ. ಆ ಸಾಧುಗಳು ತೀರ್ಥಯಾತ್ರೆ ಮಾಡುತ್ತಾ ತಮತಮಗೆ ತೋರಿದ ಬಗೆಗಳಲ್ಲಿ ತಂತಮ್ಮ ನೆಲೆಗಳನ್ನು ಸೇರಿಕೊಳ್ಳುತ್ತಾರೆ. ಝಂಡಿಯು ಹೊರಟಾಗ ಸುಮಾರು ೬೦೦ ಮಂದಿ ಸಾಧುಗಳಿರುತ್ತಾರೆ. ಸಾಮಾನ್ಯವಾಗಿ ನಾಸಿಕದವರೆಗೆ ಎಲ್ಲರೂ ಬರುತ್ತಾರೆ. ಅಲ್ಲಿಂದ ಮುಂದಕ್ಕೆ ತಮ್ಮ ಕೈಲಾದಷ್ಟು ದೂರ ಬಂದು ಒಂದಷ್ಟು ಜನ ಕಳಚಿಕೊಳ್ಳುತ್ತಾರೆ.
ಇತ್ತೀಚಿಗೆ ೧೯೯೨ರಲ್ಲಿ ಕದ್ರಿಗೆ ಝಂಡಿಯು ಬಂದಿತ್ತು. ಕದ್ರಿಯನ್ನು ತಲುಪುವಾಗ ಅದರಲ್ಲಿ ೩೨೫ ಮಂದಿ ಸಾಧುಗಳಿದ್ದರು. ಕಾಲಭೈರವನ ಉಪಾಸಕರಾದ ಅವರು ಆತನ ವಾಹನವಾದ ಕಪ್ಪುನಾಯಿಯೊಂದನ್ನು ತಮ್ಮೊಡನೆ ಕರೆತಂದಿದ್ದರು. ಮಠಕ್ಕೆ ಪ್ರದಕ್ಷಿಣೆ ಬರುವ ಸಂದರ್ಭದಲ್ಲಿ ಆ ನಾಯಿಯನ್ನು ಪುಷ್ಟಮಾಲಿಕೆಯಿಂದ ಅಲಂಕರಿಸಿ ಮುಂಚೂಣಿಯಲ್ಲಿ ನಡೆಸುತ್ತಿದ್ದರು. ಅಖಿಲ ಭಾರತ ಬಾರಹಪಂಥದ ಪ್ರಮುಖರೂ, ಲೋಕಸಭಾ ಸದಸ್ಯರೂ ಆಗಿದ್ದ ಮಹಂತ ಅವೈದ್ಯನಾಥಜೀಯವರು ಆ ಸಮಾರಂಭದಲ್ಲಿ ಪಾಲ್ಗೊಂಡಿದ್ದರು. ಹಿಂದಿನ ಪೀಠಾಧಿಪತಿಗಳಾಗಿದ್ದ ಸೋಮನಾಥಜೀಯವರಿಂದ ನೂತನ ಪೀಠಾಧಿಪತಿಗಳಾದ ಮೋಹನನಾಥಜೀಯವರು ಪಟ್ಟದ ಕತ್ತಿಯನ್ನು ಸ್ವೀಕರಿಸಿದರು. ವಿಟ್ಲ ಮಠದ ಲಾಲನಾಥಜೀಯವರಿಗೂ ಕದ್ರಿ ಮಠದಲ್ಲಿಯೇ ಪಟ್ಟವಾಯಿತು.
ಈಗಾಗಲೇ ನಾವು ಗಮನಿಸಿರುವಂತೆ ಕದ್ರಿಯ ಜೋಗಿ ಅರಸರು ಉತ್ತರ ಭಾರತದವರಾದ್ದರಿಂದ ಅವರಿಗೆ ಕನ್ನಡ ಮಾತನಾಡಲು ಬರುವುದಿಲ್ಲ. ಅವರು ಹಿಂದಿಯಲ್ಲೇ ವ್ಯವಹರಿಸುತ್ತಾರೆ. ಇತ್ತೀಚಿನ ದಿನಗಳಲ್ಲಿ ಸ್ಥಳೀಯ ಜನರ ಸಂಪರ್ಕದಿಂದಾಗಿ ಅಲ್ಪಸ್ವಲ್ಪ ಕನ್ನಡ ಕಲಿತಿದ್ದಾರೆ. ಮಠಾಧಿಪತಿಗಳಾಗಲಿ, ಅವರ ಶಿಷ್ಯರಾಗಲಿ ಭಿಕ್ಷಾಟನೆಗೆ ಹೋಗುವುದಿಲ್ಲ. ಪಾದಕಾಣಿಕೆಯಾಗಿ ಬಂದ ಪದಾರ್ಥಗಳಿಂದಲೇ ತಮ್ಮ ಹೊಟ್ಟೆ ಹೊರೆದುಕೊಳ್ಳುತ್ತಾರೆ. ಅವರು ಶುದ್ಧ ಶಾಖಾಹಾರಿಗಳು. ಅವರೇ ಹೇಳುವ ಪ್ರಕಾರ ಸ್ಥಳೀಯ ‘ಜೋಗಿ’ ಸಮಾಜದವರು ಅವರ ಶಿಷ್ಯರು. ಅವರು ಮಠಕ್ಕೆ ಬಂದು ಶಿಷ್ಯ ದೀಕ್ಷೆ ಪಡೆಯುತ್ತಾರೆ. ನವದಂಪತಿಗಳಾದವರು ಮಠಕ್ಕೆ ಬಂದು ಪಾದಕಾಣಿಕೆ ಸಲ್ಲಿಸಿ ಆಶೀರ್ವಾದ ಪಡೆದುಕೊಂಡು ಹೋಗುತ್ತಾರೆ. ಸನ್ಯಾಸದೀಕ್ಷೆ ಪಡೆಯಲಿರುವವರು ಮೊದಲು ಮಠಾಧಿಪತಿಗಳ ಶಿಷ್ಯರಾಗಿ ಮಠದಲ್ಲಿರುತ್ತಾರೆ. ಅವರಿಗೆ ಪ್ರಾರಂಭದಲ್ಲೇ ಕರ್ಣಛೇಧನ ಮಾಡಿಸಿ ಅದರೊಳಗೆ ಮಣ್ಣಿನ ಉಂಡೆಯನ್ನು ಕೂರಿಸುತ್ತಾರೆ. ಈ ಧಾರ್ಮಿಕ ವಿಧಿಯನ್ನು ‘ಕನ್‌ ಫಟ್‌’ ಎನ್ನುತ್ತಾರೆ. ಕಿವಿಯ ತೂತು ದೊಡ್ಡದಾಗಿ ಜೋತು ಬಿದ್ದ ಮೇಲೆ ಮಣ್ಣಿನ ಉಂಡೆಯನ್ನು ತೆಗೆದು ಮೃಣ್ಮಯ ಕುಂಡಲವನ್ನು ತೊಡಿಸುತ್ತಾರೆ. ಹೀಗೆ ಮಾಡುವುದರಿಂದ ಕಾಮತೃಷ್ಣೆ ತಗ್ಗುತ್ತದೆ; ಕುಂಡಲಿನಿ ಶಕ್ತಿ ಬೇಗೆ ಜಾಗೃತವಾಗುತ್ತದೆ ಎಂಬ ನಂಬಿಕೆ ಮಠದ ಸಾಧುಗಳಲ್ಲಿರುತ್ತದೆ. ಶಿಷ್ಯರಾದವರು ಹಿತ್ತಾಳೆ, ತಾಮ್ರ ಅಥವಾ ಬೆಳ್ಳಿಯಿಂದ ಮಾಡಿದ ‘ಸಿಂಗನಾದ’ (ಸಿಂಗಿನಾದ) ಎಂಬ ತುತ್ತೂರಿಯೊಂದನ್ನು ತಮ್ಮ ಕೊರಳಲ್ಲಿ ತೂಗುಹಾಕಿ ಕೊಂಡಿರುತ್ತಾರೆ. ಊಟಕ್ಕೆ ಮೊದಲು ದೇವರನ್ನು ಪ್ರಾರ್ಥಿಸಿ ಅದನ್ನು ಊದುತ್ತಾರೆ.



[1] ಇದಕ್ಕೆ ಹಿನ್ನೆಲೆಯಾಗಿ ಪೌರಾಣಿಕ ಸನ್ನಿವೇಶವೊಂದನ್ನು ಹೇಳಲಾಗುತ್ತದೆ. ದೇವ – ದಾನವರು ಅಮೃತಮಥನ ಮಾಡಿ ಪಡೆದ ಅಮೃತವು ರಾಕ್ಷಸರ ಕೈಗೆ ಸಿಗಬಾರದೆಂದು ದೇವತೆಗಳು ಅಮೃತಕುಂಭವನ್ನು ತಾವೇ ಅಪಹರಿಸಿಕೊಂಡು ಓಟಕಿತ್ತರಂತೆ. ರಾಕ್ಷಸರು ಬಿಡದೆ ಅವರನ್ನು ಬೆನ್ನಟ್ಟಿದರಂತೆ. ಆಯಾಸ ಗೊಂಡಾಗ ದೇತೆಗಳು ಆ ಕುಂಭವನ್ನು ಕ್ಷಣಕಾಲ ಅಲ್ಲಲ್ಲಿ ಇರಿಸಿ ದಣಿವಾರಿಸಿಕೊಳ್ಳುತ್ತಿದ್ದರಂತೆ. ರಕ್ಕಸರು ಇನ್ನೇನು ಹಿಡಿದೇಬಿಟ್ಟರು ಎನ್ನುವಾಗ ಮುಂದೆ ಮುಂದೆ ಓಡಿದರಂತೆ. ಹಾಗೆ ಅಮೃತ ಕುಂಭವನ್ನಿರಿಸಿದ ತ್ಯ್ರಂಬಕೇಶ್ವರ, ಪ್ರಯಾಗ, ಉಜ್ಜೈನಿ, ಹರಿದ್ವಾರಗಳು ಪುಣ್ಯಕ್ಷೇತ್ರಗಳೆನಿಸಿ ಅಲ್ಲಿ ‘ಕುಂಭಮೇಳ’ ಎಂಬ ಮಹಾಜಾತ್ರೆ ೧೨ ವರ್ಷಗಳಿಗೊಮ್ಮೆ ನಡೆಯುವಂತಾಯಿತಂತೆ.
[2] ಬ್ರಾಹ್ಮಣ ಪುರೋಹಿತರಿಂದ ಪಟ್ಟಾಭಿಷೇಕವನ್ನು ಮಾಡಿಸುವುದು ಇತ್ತೀಚಿನ ಬೆಳವಣಿಗೆಯಾಗಿರಬೇಕೆಂದು ತೋರುತ್ತದೆ.
ಕದ್ರಿ: ಸಮಾಪನ
ಇದುವರೆಗೆ ನೋಡಿದ ಪ್ರಕಾರ ಕದ್ರಿಯಲ್ಲಿ ಬೌದ್ಧ, ನಾಥ ಹಾಗೂ ಶೈವ ಪಂಥಗಳು ಕಾಲಕಾಲಕ್ಕೆ ತಮ್ಮ ಅಸ್ತಿತ್ವವನ್ನು ಕಂಡುಕೊಂಡುವು. ಅಲ್ಲಿ ಬೌದ್ಧಧರ್ಮವಿದ್ದುದನ್ನು ಈಗ ದೇವಾಲಯದಲ್ಲಿರುವ ಮೂರ್ತಿಶಿಲ್ಪ, ವಾಸ್ತುಶಿಲ್ಪ ಹಾಗೂ ಶಾಸನಗಳ ಆಧಾರದಿಂದ ಸಾಬೀತುಪಡಿಸಲಾಗುತ್ತದೆ. ಸುತ್ತು ಮುತ್ತಣ ಜನರ ಮೇಲೆ ಬೌದ್ಧ ಧರ್ಮವು ಪ್ರಭಾವ ಬೀರಿದುದಕ್ಕೆ ಇಂದು ಅಲ್ಲಿ ಯಾವುದೇ ರೀತಿಯ ಕುರುಹುಗಳಿಲ್ಲ. ಆದರೆ ನಾಥಪಂಥವು ಈಗಲೂ ಅಲ್ಲಿ ಜೀವಂತವಾಗಿದೆ. ಕದ್ರಿಗುಡ್ಡದಲ್ಲಿ ನಾಥಪಂಥೀಯ ಮಠವಿದೆ. ಕದ್ರಿಯ ಆಸುಪಾಸಿನಲ್ಲಿ ನಾಥಪಂಥೀಯರಾದ “ಜೋಗಿ” ಜನ ಸಮುದಾಯದವರಿದ್ದಾರೆ. ಹೀಗಿದ್ದರೂ ಕದ್ರಿಯಲ್ಲ ಈಗ ಜನಾಕರ್ಷಣೆಯ ಕೇಂದ್ರವಾಗಿರುವುದು ಮಂಜುನಾಥ ದೇವಾಲಯ. ಶಿವ ದೇವಾಲಯವಾಗಿರುವುದರಿಂದ ಇದನ್ನು ಶೈವ ಧರ್ಮಕ್ಕೆ ಸೇರಿದುದೆನ್ನಬಹುದು. ಆದರೆ ಶೈವರು, ವೈಷ್ಣವರು, ಸ್ಮಾರ್ತರೆನ್ನದೆ “ಹಿಂದು”ಗಳಾದ ಎಲ್ಲರೂ ಈ ದೇವಾಲಯಕ್ಕೆ ನಡೆದುಕೊಳ್ಳುತ್ತಾರೆ. ಇಲ್ಲಿ ಪೂಜಾರಿಗಳಾಗಿರುವವರೂ ವೈಷ್ಣವರಾದ ಶಿವಳ್ಳಿ ಬ್ರಾಹ್ಮಣರು. ಪ್ರತಿ ವರ್ಷ ಧನುರ್ಮಾಸ ೩೦ ರಿಂದ ಮಕರ ಮಾಸ ೮ರವರೆಗೆ
[1]ಇಲ್ಲಿ ಒಂಬತ್ತು ದಿನಗಳ ವರ್ಷಾವಧಿ ಜಾತ್ರೆಯು ನಡೆಯುತ್ತದೆ. ಆ ಸಂದರ್ಭದಲ್ಲಿ ನಾಥಪಂಥೀಯ ಪೀಠಾಧಿಪತಿಗಳಿಗೂ ವಿಶೇಷ ಸ್ಥಾನಮಾನಗಳು ಸಲ್ಲುತ್ತವೆ. ಮೂಲತಃ ಕದ್ರಿಯ ಶಿವಾಲಯ ಕೂಡ ನಾಥ ಪಂಥೀಯರಿಂದಲೇ ಹುಟ್ಟಿಕೊಂಡಿತೆಂಬುದಕ್ಕೆ ಸಾಕಷ್ಟು ಪುರಾವೆಗಳು ಸಿಗುತ್ತವೆ. ಆದರೆ ಇಂದು ನಾಥಪಂಥ ಮತ್ತು ಅದಕ್ಕೆ ಸಂಬಂಧಿಸಿದ ಮಠ ಅಲ್ಲಿ ಗೌಣವಾಗಿ ಮಂಜುನಾಥ ದೇವಾಲಯವೇ ಪ್ರಧಾನವಾಗಿದೆ. ದೇವಾಲಯಕ್ಕೆ ಬಂದ ಎಲ್ಲಾ ಭಕ್ತಾದಿಗಳು ಗುಡ್ಡದ ಮೇಲಿರುವ ಮಠಕ್ಕೆ ಹೋಗುವುದಿಲ್ಲ. ಮಠವು ಸಾರ್ವಜನಿಕರ ಆಕರ್ಷಣೆಯ ಕೇಂದ್ರವಾಗಿ ಬೆಳೆಯದಿದ್ದುದೇ ಇದಕ್ಕೆ ಕಾರಣವೆಂದು ಹೇಳಬಹುದು. ದೇವಾಲಯವಾದರೆ ಅಸಂಖ್ಯ ಭಕ್ತರನ್ನು ಆಕರ್ಷಿಸುವ ರೀತಿಯಲ್ಲಿ ವಿನೂತನವಾಗಿ ಬೆಳೆಯುತ್ತಲಿದೆ. ಅಲ್ಲಿ ಭಕ್ತರು ಒಂದು ಬಗೆಯ ‘ಭ್ರಾಮಕ ನೆಮ್ಮದಿ’ಯನ್ನು ಕಂಡು ಕೊಳ್ಳುತ್ತಾರೆ. ಅಂತಹ ವಾತಾವರಣವನ್ನು ಅಲ್ಲಿ ಸೃಷ್ಟಿಸಲಾಗುತ್ತದೆ.
ಒಟ್ಟಿನಲ್ಲಿ ಹೇಳುವುದಾದರೆ ಕದ್ರಿಯ ಮಂಜುನಾಥ ದೇವಾಲಯವು ಇಂದು ನಾಥಪಂಥದ ನೇರ ಹಿಡಿತದಿಂದ ತಪ್ಪಿಸಿಕೊಂಡು ಸಂಪೂರ್ಣವಾಗಿ ವೈದಿಕೀಕರಣಗೊಂಡು ಬೆಳೆದು ನಿಂತಿದೆ. ಧಾರ್ಮಿಕ ನಂಬಿಕೆಯ ಕಾರಣವೋ ಏನೋ! ಕೆಲವು ವಿಶೇಷ ಸಂದರ್ಭಗಳಲ್ಲಷ್ಟೆ ನಾಥಪಂಥೀಯ ಸ್ವಾಮಿಗಳ ಹಸ್ತಕ್ಷೇಪ ದೇವಾಲಯದಲ್ಲಿ ಕಂಡು ಬರುತ್ತದೆ. ಹೀಗೆ ‘ಧರ್ಮ’ದ “ಅವಸ್ಥಾಂತರ”ಕ್ಕೆ ಕದ್ರಿಯು ಒಂದು ಉತ್ತಮ ಉದಾಹರಣೆಯಾಗಿ ನಿಲ್ಲುತ್ತದೆ. ನಾಡಿನಾದ್ಯಂತ ಇರಬಹುದಾದ ಇಂಥ ಧಾರ್ಮಿಕ ಸ್ಥಿತ್ಯಂತರದ ಕೇಂದ್ರಗಳ ಬಗೆಗೆ ಕೂಲಂಕುಷವಾಗಿ ಅಧ್ಯಯನ ನಡೆಸಿದರೆ ವಿಶಿಷ್ಟವಾದ ಧಾರ್ಮಿಕ ಇತಿಹಾಸವೊಂದು ನಿರ್ಮಾಣವಾಗುವುದರಲ್ಲಿ ಸಂದೇಹವಿಲ್ಲ.





[1] ಇದು ಜನವರಿ ೧೪ ರಿಂದ ೨೨ ರವರೆಗಿನ ಕ್ಯಾಲೆಂಡರ್ ಅವಧಿಗೆ ಸರಿ ಹೊಂದುತ್ತದೆ
ಕದ್ರಿ: ನಾಥಪಂಥ ಮತ್ತು ಸ್ಥಳೀಯ ಜೋಗಿ ಸಂಪ್ರದಾಯ
ದಕ್ಷಿಣ ಕನ್ನಡದ ಕದ್ರಿ, ವಿಟ್ಲ ಮುಂತಾದಡೆಗಳಲ್ಲಿರುವ ನಾಥಪಂಥದ ಮಠಗಳಿಗೆ ಅಧಿಪತಿಗಳಾಗಿರುವವರು ಉತ್ತರ ಭಾರತದ ನಾಥ ಯೋಗಿಗಳು. ಆದರೆ ಬಹಳ ಹಿಂದಿನಿಂದಲೇ ನಾಥಪಂಥದ ಪ್ರಭಾವಕ್ಕೊಳಗಾಗಿ ಮಠಕ್ಕೆ ಭಕ್ತಿ ಪೂರ್ವಕ ನಡೆದುಕೊಳ್ಳುವ ಸ್ಥಳೀಯ ಜನ ಸಮುದಾಯದವರಿದ್ದಾರೆ. ಇವರನ್ನು “ಜೋಗಿ”ಗಳು, “ಜೋಗಿಪುರುಷ”ರು ಇತ್ಯಾದಿ ಹೆಸರುಗಳಿಂದ ಕರೆಯುತ್ತಾರೆ. ಕದ್ರಿ, ವಿಟ್ಲ ಹಾಗೂ ಜಿಲ್ಲೆಯ ಇತರೆಡೆಗಳಲ್ಲಿ ಈ ಜನ ಸಮುದಾಯವನ್ನು ನಾವಿಂದು ಕಾಣಬಹುದು. ಅಂಥವರಲ್ಲಿ ಕೆಲವರು ವಾದ್ಯ ನುಡಿಸುವ ಕಲೆಯಲ್ಲಿ ಪರಿಣತರಾಗಿದ್ದಾರೆ. ಇವರಲ್ಲಿ ತುಳು ಹಾಗೂ ಮರಾಠಿ
[1]ಮಾತನಾಡುವ ಎರಡು ಪಂಗಡಗಳಿವೆ. ಭೈರವ ಅವರ ಪ್ರಮುಖ ದೇವರಾಗಿದ್ದರೂ, ಕೆಲವರು ಗೋರಕ್ಷನಾಥನೇ ತಮ್ಮ ದೇವರೆಂದು ಹೇಳುತ್ತಾರೆ. ಎಂತಿದ್ದರೂ ನಾಥ ಪಂಥದೊಂದಿಗೆ ಇವರಿಗಿರುವ ಧಾರ್ಮಿಕ ಸಂಬಂಧ ಇದರಿಂದ ವ್ಯಕ್ತವಾಗುತ್ತದೆ. ಅವರ ಪೂಜಾರಿಗಳು ಅವರಿಗೆ “ಭೈರವಪಂಥ” (ನಾಥಪಂಥ)ದ ದೀಕ್ಷೆಯನ್ನು ಕೊಡುತ್ತಾರೆ. ಅವರು ಬ್ರಹ್ಮಚರ್ಯೆ ಅಥವಾ ವೈವಾಹಿಕ ಜೀವನವನ್ನು ನಡೆಸಬಹುದು. ಬ್ರಹ್ಮಚಾರಿಗಳಾದವರು ಕಿವಿಯಲ್ಲಿ ಸಣ್ಣ ತೂತನ್ನು ಹೊಂದಿದ್ದು ಖಡ್ಗಮೃಗದ ಕೊಂಬಿನಿಂದ ಅಥವಾ ಪಿಂಗಾಣಿ ಮಣ್ಣಿನಿಂದ ತಯಾರಿಸಿದ ಉಂಗುರವನ್ನು ಕಿವಿಯಲ್ಲಿ ಧರಿಸುತ್ತಾರೆ. ವೈವಾಹಿಕ ಜೀವನವನ್ನು ನಡೆಸುವ ಇಚ್ಛೆಯುಳ್ಳವರು ಕಿವಿ ಮಧ್ಯದಲ್ಲಿ ತೂತನ್ನು ಮಾಡಿಕೊಳ್ಳಬೇಕಾಗಿಲ್ಲ. ಆದರೆ ದೀಕ್ಷೆ ಪಡೆಯುವ ಸಂದರ್ಭದಲ್ಲಿ ಕಿವಿಯ ಮಧ್ಯಭಾಗಕ್ಕೆ ಪಿಂಗಾಣಿ ಮಣ್ಣಿನಿಂದ ಒತ್ತುವ ಸಂಪ್ರದಾಯವಿದೆ. ತಮ್ಮ ಪಂಥದ ಅನುಯಾಯಿಗಳಾಗಬಯಸುವ ಎಲ್ಲ ಜೋಗಿ ಪುರುಪರೂ ಹಿತ್ತಾಳೆ, ತಾಮ್ರ ಅಥವಾ ಬೆಳ್ಳಿಯಿಂದ ತಯಾರಿಸಿದ ತುತ್ತೂರಿಯನ್ನು ತಮ್ಮ ಕೊರಳಿಗೆ ಕಟ್ಟಿಕೊಂಡಿರಬೇಕು. ಅದನ್ನು, ‘ಸಿಂಗನಾದ’ ಎಂದು ಕರೆಯುತ್ತಾರೆ. ಊಟ ಮಾಡುವ ಮೊದಲು ಅವರು ಭೈರವನನ್ನು ಪ್ರಾರ್ಥಿಸಿ. ‘ಸಿಂಗಿನಾಥ’ವನ್ನು ಮೊಳಗುತ್ತಾರೆ.
ಜೋಗಿಪುರುಷರು ತಮ್ಮ ಮದುವೆ ಸಮಾರಂಭಗಳಿಗೆ ಪುರೋಹಿತರನ್ನಾಗಿ ಕರ್ಹಾಡ(ಮರಾಠಿ) ಬ್ರಾಹ್ಮಣರನ್ನು ಕರೆಯುತ್ತಾರೆ. ಸತ್ತವರನ್ನು ಕುಳಿತ ಭಂಗಿಯಲ್ಲಿ ಹೂಳುತ್ತಾರೆ. ೧೨ನೆಯ ದಿನ ಅಂತ್ಯಸಂಸ್ಕಾರಕ್ಕೆ ಕರ್ಹಾಡ ಬ್ರಾಹ್ಮಣರೇ ಪುರೋಹಿತರಾಗಿರುತ್ತಾರೆ. ಒಂದು ಮೇಳೆ ಮೃತ ವ್ಯಕ್ತಿ ಭೈರವ ಪಂಥದ ದೀಕ್ಷೆ ಪಡೆದುಕೊಂಡಿದ್ದರೆ ಹನ್ನೆರಡು ದಿನಗಳವರೆಗೂ ದಿನ ಬಿಟ್ಟು ದಿನ ಅವನ ಸಮಾಧಿಯ ಬಳಿ ಪೂಜೆ ನಡೆಸಬೇಕು.
ಕರ್ನಾಟಕದ ಇತರೆಡೆಗಳಲ್ಲಿ “ಕಿನ್ನರಿ (ಕಿಂದರಿ) ಜೋಗಿ”ಗಳೆಂಬ ವೃತ್ತಿಗಾಯಕ ಸಂಪ್ರದಾಯದವರಿದ್ದಾರೆ. ಅವರು ಬಣ್ಣಬಣ್ಣದ ವಿಶಿಷ್ಟ ವೇಷಭೂಷಣಗಳನ್ನು ತೊಟ್ಟು, ಊರೂರು ತಿರುಗುತ್ತಾರೆ. ಕಿನ್ನರಿ ನುಡಿಸುತ್ತಾ ‘ಅರ್ಜುನ ಜೋಗಿ’ ಹಾಗೂ ಇತರ ಮಹಾಭಾರತ ಕಥೆಗಳನ್ನು ಹಾಡುತ್ತಾರೆ. ನಾಥ ಪಂಥದ ಪ್ರಭಾವಕ್ಕೆ ಇವರು ಒಳಗಾಗಿರಬೇಕು. ಯಾಕೆಂದರೆ ಧಾರ್ಮಿಕವಾಗಿ ಅವರಿಗೆ ಕದ್ರಿಯೊಂದಿಗೆ ಸಂಬಂಧವಿದ್ದಂತಿದೆ. ಅವರು ಹೇಳುವ ಪ್ರಕಾರ ಕಾಲಕಾಲಕ್ಕೆ ಅವರು ಕದ್ರಿಮಠಕ್ಕೆ ಹೋಗಿಬರುತ್ತಾರೆ.
ನಾಥ ಸಂಪ್ರದಾಯದ ಮಠಕ್ಕೆ ವಿಶೇಷವಾಗಿ ನಡೆದುಕೊಳ್ಳುವ ಜೋಗಿ ಸಮುದಾಯದವರಲ್ಲಿ ಸ್ಥಳೀಯವಾಗಿ ನರಸಣ್ಣ ಜೋಗಿ, ವಾದ್ಯ ಜೋಗಿ (ಜೋಗಿ ಪುರುಷರು) ಮುಂತಾದ ಉಪಜಾತಿಗಳಿವೆ. ಇವರಲ್ಲದೆ ಸ್ಥಳೀಯ ಮೀನುಗಾರ (ಮೊಗವೀರ – ಮರಕ್ಕೆಲ) ರೂ ಜೋಗಿ ಮಠದೊಂದಿಗೆ ಧಾರ್ಮಿಕ ಸಂಬಂಧವನ್ನು ಹೊಂದಿದ್ದಾರೆ. ಕದ್ರಿಯ ಮಠವನ್ನು ಅವರು ಗುರುಮಠವೆಂದು ಪರಿಗಣಿಸುತ್ತಾರೆ. ಇಲ್ಲಿಯ ಮಠಾದಿಪತಿಗಳನ್ನು ವರ್ಷಕ್ಕೊಮ್ಮೆ ಸ್ಥಳೀಯ ಮೀನುಗಾರ ಸಮುದಾಯದವರು ಸಮುದ್ರ ಪೂಜೆಗಾಗಿ ಬ್ಯಾಂಡು – ವಾಲಗದೊಂದಿಗೆ ಮೆರವಣಿಗೆಯಲ್ಲಿ ಕರೆದೊಯ್ಯುವ ಸಂಪ್ರದಾಯವಿದೆ. ಈ ಮೆರವಣಿಗೆಯನ್ನು ‘ಗೋಯ್‌ ದಂಡು’ ಎಂಬುದಾಗಿ ಕರೆಯುತ್ತಾರೆ. ಕೆಲವರು ಈ ಸಮುದ್ರಪೂಜೆಗೆ ಪರಶುರಾಮ ಸೃಷ್ಟಿ ಪುರಾಣದ ಸಂಬಂಧವನ್ನು ಕಲ್ಪಿಸುತ್ತಾರೆ. ಕದ್ರಿಯ ಜೋಗಿ ಮಠದ ಎದುರುಗಡೆಯಿರುವ ಪರಶುರಾಮನಕಟ್ಟೆಯಲ್ಲಿ ನಿಂತು ಪರಶುರಾಮನು ತನ್ನ ಬೆರಳ ಸಂಕೇತ ಮಾತ್ರದಿಂದ ಸಾಗರವನ್ನು ಹಿಂದಕ್ಕೆ ಸರಿಸಿದನೆಂಬ ಪುರಾಣವನ್ನು ಪ್ರಸ್ತುತ ಸಮುದ್ರಪೂಜೆಯೊಂದಿಗೆ ತಳುಕು ಹಾಕಲಾಗುತ್ತದೆ. ನಾಥ ಸಂಪ್ರದಾಯದ ಝಂಡಿಯ ಪ್ರವರ್ತಕನು ಪರಶುರಾಮನೆಂಬ ನಂಬಿಕೆಯಿರುವುದನ್ನೂ ಇಲ್ಲಿ ಸ್ಮರಿಸಿಕೊಳ್ಳಬಹುದಾಗಿದೆ. ನಾಥ ಯೋಗಿಗಳಿಗೂ ಸಮುದ್ರ ಪೂಜೆಗೂ ಇರುವ ಸಂಬಂಧವನ್ನು ಈ ರೀತಿ ವ್ಯಾಖ್ಯಾನಿಸಿಕೊಂಡರೆ, ಮೀನುಗಾರರಿಗೂ ನಾಥ ಯೋಗಿಗಳಿಗೂ (ಮಠಕ್ಕೂ ಇರುವ ಸಂಬಂಧವನ್ನು ಇನ್ನೊಂದು ರೀತಿಯಲ್ಲಿ ವ್ಯಾಖ್ಯಾನಿಸಿಕೊಳ್ಳಬಹುದಾಗಿದೆ. ಮತ್ಸ್ಯೇಂದ್ರನಾಥನೆಂಬ ನಾಥ ಸಂತನೂ ಗೋರಕ್ಷನಾಥನೊಂದಿಗೆ ಕದ್ರಿಗೆ ಬಂದಿದ್ದುದಾಗಿ ಐತಿಹ್ಯ – ಪುರಾಣಗಳಿಂದ ತಿಳಿದುಬರುತ್ತದೆ. ಇಲ್ಲಿ “ಮತ್ಸ್ಯೇಂದ್ರನಾಥ” ಹೆಸರಲ್ಲಿರುವ “ಮತ್ಸ್ಯ” ಪದದೊಂದಿಗೆ ಸಂಬಂಧ ಕಲ್ಪಿಸಿ ಬೆಸ್ತ ಸಮುದಾಯದವರು ಯೋಗೀಶ್ವರ ಮಠಕ್ಕೆ ಭಕ್ತಿಯಿಂದ ನಡೆದುಕೊಳ್ಳುತ್ತಿರಬಹುದಾದ ಸಾಧ್ಯತೆ ಇದೆ. ಬೆಸ್ತರು ನಾಥ ಯೋಗಿಗಳನ್ನು ವೈಭವದಿಂದ ಮೆರವಣಿಗೆಯಲ್ಲಿ ಕರೆದುಕೊಂಡು ಹೋಗಿ, ಅವರಿಂದಲೇ ಸಮುದ್ರಪೂಜೆ ಮಾಡಿಸುತ್ತಾರೆ. ಹೆಚ್ಚು ಮೀನು ದೊರಕುವಂತೆ ಪ್ರಾರ್ಥನೆ ಸಲ್ಲಿಸಿ, ಸಮುದ್ರಕ್ಕೆ ಹಾಲನ್ನೆರೆಯುತ್ತಾರೆ. ಈ ಕ್ರಿಯಾಚರಣೆಯ ಹಿಂದೆ ವಿಶಿಷ್ಟವಾದ ಪೌರಾಣಿಕ ನಂಬಿಕೆಯಿರುವುದು ಸ್ಪಷ್ಟವಾಗುತ್ತದೆ.



[1] ಮರಾಠಿ ಮಾತನಾಡುವವರು ಬಹುಶಃ ಮಹಾರಾಷ್ಟ್ರ ಮೂಲದವರಾಗಿರಬೇಕು.
ಕದ್ರಿ: ಅನುಬಂಧ
(ಅ) ಮಾಹಿತಿ ನೀಡಿದವರು:
೧. ತಿರುಮಲೇಶ್ವರ ಭಟ್‌ ಕುಕ್ಕೆಬೆಟ್ಟು; ನೀರ್ಕಜೆ ಅಂಚೆ, ಸತ್ಯಸಾಯಿ ವಿಹಾರ ದಾರಿ; ಬಂಟ್ವಾಳ ತಾಲೂಕು (ದ.ಕ)
೨. ಲಕ್ಷ್ಮಿ ಅಮ್ಮ; ಆಶ್ರಯ :ಜಿ.ಕೆ. ಭಟ್‌, ಮಂಜುನಾಥ ದೇವಾಲಯದ ಬಳಿ; ಕದ್ರಿ; ಮಂಗಳೂರು (ದ.ಕ).
೩. ವಿಜಯನಾಥ (ಅವಘಡ); ಅರ್ಚಕರು, ಶ್ರೀ ಯೋಗೀಶ್ವರ ಮಠ, ವಿಟ್ಲ (ದ.ಕ)
೪. ವಿಶ್ವನಾಥ; ವ್ಯವಸ್ಥಾಪಕರು, ಶ್ರೀ ಯೋಗೀಶ್ವರ ಮಠ, ವಿಟ್ಲ. (ದ.ಕ.)
೫. ಹೊಸಮನೆ ವಿ.ಬಿ. : ಕದ್ರಿ ದೇವಸ್ಥಾನ ರಸ್ತೆ, ಮಲ್ಲಿಕಟ್ಟೆ, ಮಂಗಳೂರು (ದ.ಕ.)
(ಆ) ಆಧಾರ ಗ್ರಂಥಗಳು:
(i) ಕನ್ನಡ
೧. ಅನಂತರಾಮು. ಕೆ; ದಕ್ಷಿಣದ ಸಿರಿನಾಡು; ಅನಂತ ಪ್ರಕಾಶನ, ಮೈಸೂರು; ೧೯೯೭.
೨. ಕೃಷ್ಣಭಟ್ಟ ಹೆರಂಜೆ ಮತ್ತು ಮುರಳೀಧರ ಉಪಾಧ್ಯ ಹಿರಿಯಡಕ (ಸಂ); ಗೋವಿಂದ ಪೈ ಸಂಶೋಧನ ಸಂಪುಟ; ರಾಷ್ಟ್ರಕವಿ ಗೋವಿಂದ ಪೈ ಸಂಶೋಧನ ಕೇಂದ್ರ, ಉಡುಪಿ; ೧೯೯೫.
೩. ಕೃಷ್ಣಮೂರ್ತಿ ಮು.ಸು.; ಸಿದ್ಧ ಸಾಹಿತ್ಯ : ಪ್ರಸಾರಾಂಗ, ಮೈಸೂರು ವಿಶ್ವವಿದ್ಯಾನಿಲಯ, ಮೈಸೂರು; ೧೯೮೨.
೪. ವಸಂತಕುಮಾರ ತಾಳ್ತಜೆ; ಕರ್ನಾಟಕದಲ್ಲಿ ಬೌದ್ಧ ಸಂಸ್ಕೃತಿ; ಕನ್ನಡ ವಿಭಾಗ, ಮುಂಬಯಿ, ವಿಶ್ವವಿದ್ಯಾಲಯ, ಮುಂಬಯಿ; ೧೯೮೮.
(ii) ಆಂಗ್ಲ ಕೃತಿಗಳು
1. Raghupathi Kemtur: Glossary of Placename Elements in Tulu and Kannada; Janavadi Prakashana, Gundmi : 1989.
2. Ramesh K.V., History of South Kanara; Dharawad; 1970.
(iii) ಪತ್ರಿಕೆಗಳು:
೧. “ಜನವಾಹಿನಿ” (ಕದ್ರಿ ದೇವಸ್ಥಾನ ಉತ್ಸವ ವಿಶೇಷ ಪುರವಣಿ); ಮಂಗಳೂರು; ೧೩.೧.೧೯೯೯.
ಕದ್ರಿ: ಇತರ ಧಾರ್ಮಿಕ ಕ್ಷೇತ್ರಗಳಿಗೆ ಕದ್ರಿಯೊಂದಿಗಿರುವ ಸಂಬಂಧ
ಧರ್ಮಸ್ಥಳ: ದಕ್ಷಿಣ ಕನ್ನಡ ಜಿಲ್ಲೆಯ ಬೆಳ್ತಂಗಡಿ ತಾಲೂಕಿನ ಧರ್ಮಸ್ಥಳದಲ್ಲೂ
[1]ಮಂಜುನಾಥ ದೇವಾಲಯವಿದೆ. ವಾದಿರಾಜರ ಪ್ರೇರಣೆಯಂತೆ ಅಣ್ಣಪ್ಪ ದೈವವು ಕದ್ರಿಯಿಂದ ಶಿವಲಿಂಗವನ್ನು (ಮಂಜುನಾಥ) ತಂದು ಧರ್ಮಸ್ಥಳದಲ್ಲಿ ಪ್ರತಿಷ್ಠಾಪಿಸಿದುದಾಗಿ ಕ್ಷೇತ್ರಮಹಾತ್ಮೆಯು ವಿವರಿಸುತ್ತದೆ.[2]ಉಳಿದಂತೆ ಬೌದ್ಧ ಧರ್ಮ ಅಥವಾ ನಾಥಪಂಥಕ್ಕೆ ಸಂಬಂಧಿಸಿದಂತೆ ಈ ಎರಡು ಕ್ಷೇತ್ರಗಳೊಳಗೆ ಯಾವುದೇ ರೀತಿಯ ಸಂಬಂಧವಿದ್ದಂತಿಲ್ಲ.
ವಿಟ್ಲ: ದಕ್ಷಿಣ ಕನ್ನಡ ಜಿಲ್ಲೆಯ ಬಂಟ್ವಾಳ ತಾಲೂಕಿನ ವಿಟ್ಲದಲ್ಲಿ ನಾಥಪಂಥಕ್ಕೆ ಸೇರಿದ ‘ಜೋಗಿಮಠ’ವಿದೆ. ಮಠದ ವಿಶಾಲ ಪರಿಸರದಲ್ಲಿ ಕಾಶಿ ಕಾಲಭೈರವನ ಸನ್ನಿಧಿ, ಮಂಜುನಾಥೇಶ್ವರ ಲಿಂಗ, ಪರಶುರಾಮ ಧುನಿ, ತೂಗುಮಂಚ, ಮುಖವಾಡ, ಖಡ್ಗ – ತ್ರಿಶೂಲಗಳು, ಹಿಂದಿನ ಸನ್ಯಾಸಿಗಳ ಸಮಾಧಿಗಳು, ಗೋಶಾಲೆ[3] – ಇತ್ಯಾದಿಗಳಿವೆ. ವಿಟ್ಲದ ಅರಸರು ಈ ಮಠಕ್ಕೆ ನೂರೊಂದು ಎಕರೆ ಭೂಮಿಯನ್ನು ದಾನವಾಗಿ ಕೊಟ್ಟಿದ್ದರೆಂದು ಹೇಳಲಾಗುತ್ತದೆ. ಹಿಂದಿನ ಕಾಲದಲ್ಲಿ ಈ ಮಠದ ಸಾಧುಗಳು ಊರೂರಿಗೆ ಹೋಗಿ ಭಕ್ತರಿಗೆ ಉಪದೇಶ ಮಾಡುತ್ತಿದ್ದರಂತೆ. ಆಗಾಗ ಭಕ್ತರನ್ನು ಮಠಕ್ಕೆ ಬರಮಾಡಿಕೊಂಡು, ಧಾರ್ಮಿಕ ಸಭೆಗಳನ್ನು ನಡೆಸಿ, ಊಟೋಪಚಾರಗಳಿಂದ ಸಂತೈಸುತ್ತಿದ್ದರಂತೆ. ಇಲ್ಲಿನ ಪರಂಪರೆಯಲ್ಲಿ ರಾಜಾಲಕ್ಷ್ಮೀನಾಥರೆಂಬವರು ೪೮ ವರ್ಷಗಳಷ್ಟು ದೀರ್ಘ ಕಾಲ ಪೀಠಾಧಿಪತಿಗಳಾಗಿದ್ದು, ಬೇಕಾದಷ್ಟು ಸಮಾಜಸೇವೆ ಮಾಡಿ, ಜನಾನುರಾಗಿಗಳೆನಿಸಿಕೊಂಡಿದ್ದರೆಂದು ತಿಳಿದುಬರುತ್ತದೆ. ಜೋಗಿ ಸಮುದಾಯದವರು ಮಾತ್ರವಲ್ಲದೆ ಇತರರೂ ಮಠವನ್ನು ಪ್ರೀತಿಸುವಂತೆ, ಮಠಕ್ಕೆ ಭಕ್ತಿಯಿಂದ ನಡೆದುಕೊಳ್ಳುವಂತೆ ಅವರು ಮಾಡಿದ್ದರೆಂದು ಸುತ್ತಲಿನ ವಯೋವೃದ್ಧ ಜನ ಹೇಳುತ್ತಿದ್ದಾರೆ.[4] ಸಾಮಾನ್ಯವಾಗಿ ೧೨ ವರ್ಷಗಳಿಗೊಮ್ಮೆ “ಝಂಡಿ” ಬಂದಾಗ ಕದ್ರಿಯಲ್ಲೇ ವಿಟ್ಲದ ಜೋಗಿ ಅರಸರಿಗೂ ಪಟ್ಟವಾಗುತ್ತದೆ. ೧೯೯೨ ರಲ್ಲಿ ಈಗಿನ ಮಠಾಧಿಪತಿಗಳಾದ ಲಾಲಾನಾಥಜೀಯವರಿಗೆ ಕದ್ರಿಯಲ್ಲೇ ಪಟ್ಟವಾಯಿತು. ಆದರೂ “ಝಂಡಿ”ಯು ವಿಟ್ಲದವರೆಗೂ ಬಂದಿತ್ತು. ೨೦೦೨ ನೇ ಇಸವಿಯಲ್ಲಿ ಮತ್ತೆ “ಝಂಡಿ” ಬರಲಿದ್ದು, ನೂತನ ಮಠಾಧಿಪತಿಗಳ ನೇಮಕವಾಗಲಿದೆ. ಇಲ್ಲಿ ನಾಥಪಂಥದ ‘ಸತ್ಯನಾಥ’ ಶಾಖೆಗೆ ಸೇರಿದ ಸಾಧುಗಳು ಪೀಠಾಧಿಪತಿಗಳಾಗುತ್ತಾರೆ.
ದಕ್ಷಿಣ ಕನ್ನಡದ ಕದ್ರಿ,ವಿಟ್ಲಗಳಲ್ಲದೆ ಕುಂದಾಪುರ ತಾಲೂಕಿನ ಹಲೋರಿ ಎಂಬಲ್ಲೂ ನಾಥ ಪಂಥದ ಮಠವಿತ್ತು. ಆದರೆ ಈಗ ಅಲ್ಲಿ ಮಠ ಅಸ್ತಿತ್ವದಲ್ಲಿಲ್ಲ. ಉತ್ತರ ಕರ್ನಾಟಕದ ಬೇಡಕೀಹಾಳ, ಕಪ್ಪತಗುಡ್ಡ, ಕಲ್ಯಾಣ ಮೊದಲಾದೆಡೆಗಳಲ್ಲೂ ನಾಥಪಂಥದ ಅವಶೇಷಗಳಿವೆ. ಬೆಳಗಾವಿ ಜಿಲ್ಲೆಯ ಖಾನಾಪುರ ತಾಲೂ ಕಿನ ಹಂಡಿಬಡಂಗನಾಥ ಮಠವು ಬಹಳ ಪ್ರಸಿದ್ಧವಾಗಿದೆ. ಕೃಷ್ಣರಾಜನಗರ ಬಳಿಯ ಕಪ್ಪಡಿ ಕ್ಷೇತ್ರದಲ್ಲಿ ಇಂದಿಗೂ ನಾಥ ಪಂಥದ ಮಠವಿದೆ. ಮಂಡ್ಯ ಜಿಲ್ಲೆಯ ಆದಿಚುಂಚನಗಿರಿಯು ಹಿಂದೆ ನಾಥಪಂಥದ ಕೇಂದ್ರವಾಗಿತ್ತೆಂಬುದಕ್ಕೆ ಈಗಲೂ ಅಲ್ಲಿ ಕುರುಹುಗಳಿವೆ. ಈಗ ಆದಿಚುಂಚನಗಿರಿಯು ಪ್ರಸಿದ್ಧ ಭೈರವ ಕ್ಷೇತ್ರ. ಭೈರವ – ಕಾಲಭೈರವ ನಾಥ ಪಂಥೀಯರ ದೇವರೆಂಬುದನ್ನು ಈ ಹಿಂದೆಯೇ ಗಮನಿಸಲಾಗಿದೆ. ಆದಿಚುಂಚನಗಿರಿಯಲ್ಲಿ ಇಂದು ಮಠಾಧಿಪತಿಗಳಾಗಿರುವವರು ಉತ್ತರಭಾರತದ ನಾಥ ಪಂಥಕ್ಕೆ ಸೇರಿದ ಸಾಧುಗಳಲ್ಲ. ಬದಲಾಗಿ ಒಕ್ಕಲಿಗ ಸಮುದಾಯಕ್ಕೆ ಸೇರಿದ ಸ್ವಾಮಿಗಳು ಅಲ್ಲಿ ಮಠಾಧಿಪತಿಗಳಾಗಿದ್ದಾರೆ. ಆದರೂ ಅವರ ಹೆಸರಿನ ಜತೆಗೆ “ನಾಥ” ಎಂಬ ಪ್ರತ್ಯಯವು ಸೇರಿಕೊಂಡಿರುವುದು ಹಿಂದಿನ ಪರಂಪರೆಯ ಕುರುಹೆಂದು ಹೇಳಬಹುದು. ಈಗಿರುವ ಬಾಲಗಂಗಾಧರನಾಥ ಸ್ವಾಮಿಗಳ ಹೆಸರನ್ನೇ ಇಲ್ಲಿ ಉದಾಹರಿಸಬಹುದು. ಅಷ್ಟು ಮಾತ್ರವಲ್ಲದೆ ಈಗಲೂ ಅಲ್ಲಿ ನಾಥ ಸಂಪ್ರದಾಯದವರಾದ ಜೋಗಿಗಳಿದ್ದಾರೆ.
ಮೊಳಕಾಲ್ಮೂರು ತಾಲೂಕಿನ ನುಂಕೆಮಲೆಯೂ ನಾಥಪಂಥದ ಕೇಂದ್ರವಾಗಿದ್ದಿರಬೇಕು. ಈಗ ಅಲ್ಲಿ ಸಿದ್ದೇಶ್ವರ ದೇವಾಲಯವಿದೆ. ಇದನ್ನು ಭೈರವ ದೇವಸ್ಥಾನವೆಂದೂ ಕರೆಯುತ್ತಾರೆ. ಹೀಗೆ ಒಂದು ಕಾಲದಲ್ಲಿ ಕರ್ನಾಟಕದಲ್ಲೂ ನಾಥಪಂಥವು ವ್ಯಾಪಕವಾಗಿ ನೆಲೆಗೊಂಡಿತ್ತೆಂದು ಹೇಳಬಹುದಾಗಿದೆ. ಮುಂದೆ ಇದರ ಕೆಲವು ಅಂಶಗಳು ವೀರಶೈವದಲ್ಲಿ ಲೀನವಾದಂತೆ ತೋರುತ್ತದೆ.



[1] ಧರ್ಮಸ್ಥಳಕ್ಕೆ ಹಿಂದೆ ‘ಕುಡುಮ’ ಎಂಬ ಹೆಸರಿತ್ತೆಂದೂ ವಾದಿರಾಜರೇ ಅಲ್ಲಿಗೆ ‘ಧರ್ಮಸ್ಥಳ’ ವೆಂಬ ಹೆಸರಿರಿಸಿದರೆಂದೂ ಹೇಳಲಾಗುತ್ತದೆ.
[2] ಈ ಕುರಿತಾದ ಇನ್ನಷ್ಟು ವಿವರವನ್ನು ‘ಜಾನಪದದಲ್ಲಿ ಕದ್ರಿ’ ಎಂಬ ಉಪವಿಭಾಗದಲಿ ನೀಡಲಾಗಿದೆ.
[3] ಗೋರಕ್ಷನಾಥನ ಕಲ್ಪನೆಯಿಂದ ‘ಗೋಶಾಲೆ’ಯ ಸಂಪ್ರದಾಯ ಬೆಳೆದು ಬಂದಿರಬೇಕೆಂದು ತೋರುತ್ತದೆ.
[4] ಆದರೆ ಇತ್ತೀಚಿನ ದಿನಗಳಲ್ಲಿ ವಿಟ್ಲದ ಜೋಗಿ ಮಠದ ಜತೆಗೆ ಸ್ಥಳೀಯರು ಅಂತಹ ಭಾವನಾತ್ಮಕ ಸಂಬಂಧವನ್ನೇನೂ ಇರಿಸಿಕೊಂಡಂತಿಲ್ಲ. ನಂತರದ ಯೋಗಿ ಅರಸರೊಬ್ಬರು (ಬಹುಶಃ ೧೯೮೧ ರಲ್ಲಿ ಪಟ್ಟಕ್ಕೆ ಬಂದವರಿರಬೇಕು.) ಸ್ಥಳೀಯರೊಂದಿಗೆ (ಅದರಲ್ಲೂ ಮಹಿಳೆಯರೊಂದಿಗೆ) ಅನೈತಿಕವಾಗಿ ನಡೆದುಕೊಂಡಿದ್ದರೆಂದು ಹೇಳಲಾಗುತ್ತಿದ್ದು, ಆ ಕಾರಣಕ್ಕಾಗಿಯೇ ಜನರು ಮಠದೊಂದಿಗೆ ಸಂಪರ್ಕವಿರಿಸಿಕೊಳ್ಳಲು ಅಷ್ಟಾಗಿ ಬಯಸುತ್ತಿಲ್ಲವೆಂದು ತೋರುತ್ತದೆ. ಹಾಗೆಂದು ಈಗಿನ ಮಠಾಧಿಪತಿಗಳ ಬಗ್ಗೆ ಜನರಿಗೆ ಸದಭಿಪ್ರಾಯವಿದೆ.
ಕದ್ರಿ ಗೋಪಾಲನಾಥ್
 
 
೬-೧೨-೧೯೫೦ ರಂದು ದಕ್ಷಿಣ ಕನ್ನಡ ಜಿಲ್ಲೆಯ ಮಂಗಳೂರಿನ ಸಮೀಪದ ಸಜೀಪಾ ಎಂಬಲ್ಲಿ ಗೋಪಾಲನಾಥ್‌ ಜನಿಸಿದರು. ಇದರ ಮೂಲಸ್ಥರಾದ ಹಿರಿಯರು ಕದ್ರಿಯವರಾದ್ದರಿಂದ ಇವರ ಹೆಸರಿನೊಂದಿಗೆ ಸೇರಿ ಕದ್ರಿ ಉಳಿದು ಬಂದಿದೆ. ಇವರ ಮನೆತನದ ಎಲ್ಲರೂ ನಾಗಸ್ವರ ವಿದ್ವಾಂಸರೇ. ಸೋದರ ಮಾವ ಸ್ಯಾಕ್ಸೋಫೋನ್‌ನುಡಿಸುವುದನ್ನು ಕೇಳಿ ಆಕರ್ಷಿತರಾದ ಕದ್ರಿ ಅವರಿಂದಲೇ ಸಂಗೀತದ ಓಂಕಾರ ಆರಂಭಿಸಿದರು. ಗೋಪಾಲಕೃಷ್ಣ ಅಯ್ಯರ್ ಅವರಲ್ಲಿ ಗಾಯನದ ಶಿಕ್ಷಣ ಪಡೆದುದನ್ನು ಸ್ಯಾಕ್ಸೋಫೋನ್‌ನಲ್ಲಿ ನುಡಿಸಿ ಅಭ್ಯಾಸ ಮಾಡುತ್ತಿದ್ದರು. ಹೀಗೆ ಸಾಧಿಸುತ್ತಿದ್ದ ಕದ್ರಿ ಮುಂದೆ ಮದರಾಸಿನಲ್ಲಿ ಟಿ.ವಿ. ಗೋಪಾಲಕೃಷ್ಣನ್‌ ಅವರಲ್ಲಿ ಗುರುಕುಲ ಪದ್ಧತಿಯಲ್ಲಿ ಕರ್ನಾಟಕ ಹಿಂದೂಸ್ಥಾನಿ ಸಂಗೀತ ಪದ್ಧತಿಗಳೆರಡನ್ನೂ ಅಭ್ಯಾಸ ಮಾಡಿದರು. ತಮ್ಮ ವಾದ್ಯದಲ್ಲಿ ಪ್ರಯೋಗ ಮುಂದುವರೆಸಿ ಪ್ರಾವೀಣ್ಯತೆ ಪಡೆದರು.
ಕರ್ನಾಟಕ ಶೈಲಿಯ ಗಮಕ ಜಾರುಸ್ವರಗಳು ಸುಲಭವಾಗಿ ಮೂಡುವಂತೆ ಉಪಕರಣದಲ್ಲಿ ಪ್ರಾಯೋಗಿಕ ಬದಲಾವಣೆಗಳನ್ನು ಆಳವಡಿಸಿದರು. ಭಾರತ ಹಾಗೂ ಪಾಶ್ಚಾತ್ಯ ವಾದ್ಯಗಳನ್ನು ಸೇರಿಸಿ ದಕ್ಷಿಣಾವಿಯರಾಗದಲ್ಲಿ ಪಲ್ಲವಿ ಸಂಯೋಜಿಸಿ ‘ಕರ್ನಾಟಕ ಜಾಜ್‌’ ಎಂಬ ಕಾರ್ಯಕ್ರಮಗಳನ್ನು ವಿದೇಶಗಳಲ್ಲಿ ನೀಡಿದರು. ದೇಶದ-ಹೊರ ದೇಶಗಳ ಎಲ್ಲಾ ಪ್ರಮುಖ ಕೇಂದ್ರಗಳಲ್ಲೂ, ನಗರಗಳಲ್ಲೂ ಅಸಂಖ್ಯಾತ ಕಛೇರಿಗಳನ್ನು, ಪ್ರಾತ್ಯಕ್ಷಿಕೆಗಳನ್ನು ಸಂಗೀತ ಕಾರ್ಯಗಾರಗಳನ್ನೂ ನಡೆಸಿರುವ ಕೀರ್ತಿ ಇವರದು.
ಅನೇಕಾನೇಕ ಸ್ವದೇಶಿ, ವಿದೇಶಿ ಶಿಷ್ಯರಿಗೆ ತರಬೇತಿ ನೀಡುತ್ತಿರುವ ಕದ್ರಿ ಸ್ಯಾಕ್ಸೋ ಫೋನ್‌  ಕಲಾವಿದನ ಬದುಕನ್ನು ಆಧರಿಸಿ ತೆಗೆದ ಚಿತ್ರದಲ್ಲಿ ಸಂಪೂರ್ಣ ತಾವೇ ವಾದ್ಯ ನುಡಿಸಿದ್ದರು. ಈ ಚಿತ್ರದ ಹಾಡುಗಳು ಬಹು ಜನಪ್ರಿಯವಾದುವು. ಇವರ ಪ್ರತಿ ಕಛೇರಿಗೂ ಉತ್ತಮ ವಿಮರ್ಶೆ ಪ್ರತಿಕ್ರಿಯೆಗಳು ದೊರೆತು ಒಂದು ವಿದೇಶಿ ವಾದ್ಯ ಕರ್ನಾಟಕ ಸಂಗೀತ ಕ್ಷೇತ್ರದಲ್ಲಿ ಭದ್ರಸ್ಥಾನ ಪಡೆಯಲು ಸಾಧ್ಯವಾಯಿತು.
ಭಿನ್ನ ಪ್ರಯೋಗಗಳಲ್ಲಿ ನಿರತರಾಗಿರುವ ಕದ್ರಿ ಕಂಚಿ ಹಾಗೂ ಶೃಂಗೇರಿ ಶಂಕರಾಚಾರ್ಯ ಸಂಸ್ಥಾನಗಳ ಆಸ್ಥಾನ ವಿದ್ವಾಂಸರು. ಎಲ್ಲೆಡೆಯೂ ಪ್ರತಿಷ್ಠಿತ ಸಭೆ-ಸಂಸ್ಥೆ-ಸಂಘಗಳಿಂದ ಅಸಂಖ್ಯ ಪ್ರಶಸ್ತಿ ಗೌರವ ಸನ್ಮಾನಗಳನ್ನು ಸಂಪಾದಿಸಿರುವ ಶ್ರೀಯುತರು ರಾಜ್ಯ ಸಂಗೀತ ನೃತ್ಯ ಅಕಾಡೆಮಿಯಿಂದ ‘ಕರ್ನಾಟಕ ಕಲಾಶ್ರೀ’ ಹಾಗೂ ಕೇಂದ್ರ ಸಂಗೀತ ನಾಟಕ ಅಕಾಡೆಮಿಯ ಪುರಸ್ಕಾರ ‘ಪದ್ಮ’ ಪುರಸ್ಕಾರಗಳನ್ನೂ ಪಡೆದಿದ್ದಾರೆ.

